
	ӨГҮҮЛЛЭГҮҮД 

	 

	 


БЯЦХАН БОЛОРЫН ДӨРВӨН ЯВДАЛ

	 

	1. ЦЕМЕНТЭН ХӨЛ

	 

	Яагаад намайг «Бяцхан Болор» гэдэг юм бэ? гэж гайхаж магадгүй юм. Би 8 дугаар ангид сурдаг. 1 м 67 см өндөр, 58 кг жинтэй. Тэгсэн мөртөө «бяцхан» гэдэг нэртэй л байгаа юм. 1 дүгээр ангид байхдаа 42 хүүхдийн хамгийн жаахан нь байсан юм. Тэр маань л «бяцхан» гэдэг алдрыг өгсөн юм. Би үргэлж л гүйж явдаг байлаа. Манай гэр сургуулийн дэргэд байсан болоод ч юм уу! Гарахтайгаа зэрэг л гүйнэ. Гүйгээд баймаар ч чөлөөтэй газар байхгүй байлаа. Биеийн тамирын хичээл дээр хааяа уралдахад би л түрүүлнэ.

	— Манай бяцхан Болор хурдан байна, гэхэд нь би хөлөө харлаа! Юундаа хурдан байгаа юм бэ? Бусад хүүхдийн хөлөөс ялгарах юм ердөө ч үгүй байлаа. Яагаад ч тэгдэг юм бэ, аавтайгаа явж байгаад л түрүүлээд гүйчихнэ.

	— Хүлээгээч! Цаана чинь машин айсуй гэж хашхирдаг сан. Тэгэхлээр нь холуур тойрч гүйгээд, хойноос нь гүйцээд, дахин өнгөрөөд гүйдэг сэн.

	— Нэг өдөр аав дүү бид гурав Зайсан толгой дахь Зөвлөлтийн дайчдын хөшөөг үзэхээр явлаа. Би түрүүлээд гүйлээ. Оройд нь гараад харсан чинь аав дүүг хөтлөөд ирж байлаа. Гүймээр санагдаад өмнөөс нь гүйж очоод өнгөрөөд бараг ёроолд нь очоод буцаад гүйгээд ирэхэд аав дүү хоёр оройд нь гараад зогсож байлаа.

	— Газрын уруу гүйж явж бүдэрч унав аа чи. Зүгээр алхаад явж болохгүй байна уу? гэж аав зандрангуй хэлэв.

	— Би гуравдугаар ангид сурч байсан юм чинь... Түрүүлээд гэртээ харья гэж бодоод гүйгээд л Зайсан толгойн зассан замаар гүйчихлээ.

	— Болор оо! гэж аав хашхирав. Би эргэж ч харсангүй, автобусанд ч суусангүй гүйсээр гэрийнхээ гадна ирээд тоглож байлаа. Бараг нэг цагийн дараа аав дүү хоёрын ирэхийг хараад нуугдчихлаа. Тэгсэн чинь ийм явдал болжээ.

	— Болор ирээгүй юу? гэж аавыг асуусанд ээж, 

	— Чи чинь юу гэж байгаа нь энэ вэ. Хамт ирэх нь яасан юм бэ? Явж хүүхэд олж ир гэж уурласан юм байж.

	— Үгэнд орохгүй хүүхдийг чинь би яах вэ? Түрүүлээд л гүйчихсэн. Би дуудаад дуудаад эргэж ирээгүй, тийм биз дээ? гэхэд дүү:

	— Өөрөө явсан юм гэжээ. Аав, ээж хоёр маргалдаж байхад нь би хаалгаар дөнгөж шагайгаад:

	— Аав аа! Би жаахан тоглож байгаад ирье гэв. Ээж:

	— Ор! гэж зандраад

	— Үүнээс хойш юманд дагуулж битгий явж бай! Наад хувцсаа тайлаад гар нүүрээ угаа! гэж тушаав.

	— Аав дүү хоёртой явах залхуутай юм. Ер явж өгөхгүй юм гэсэнд аав:

	— Энэ ер нь гүйхийн одонд төрсөн хүүхэд байх аа. Зүгээр нэг ч алхахгүй шүү. Юм л бол гүйж байх. Яасан ч эцдэггүй хөл вэ гэв. Ээж,

	— Гүйх нь яая гэхэв. Хүний бага гүйдэг, шувууны бага жиргэдэг гэж гүйж байхаас биш яах вэ гэв. Аав:

	— Чи өөрөө ингээд л хүүхдийг өөгшүүлээд байдаг шүү гэж хэлээд:

	— Болор оо! Чи сонсож бай! Гүйж болно. Хэзээ хаана юунд гүйх вэ? гэдэгт л хамаг учир нь байгаа юм. Биеийн тамирын талбайд юм уу, анги сургуулийнхаа спортын уралдаан, тэмцээнд гүйх хэрэгтэй. За ойлгов уу? гэхэд

	— За гэж хэллээ. Нэг өдөр буурал ээж миний хөлийн хумсыг авч байхдаа:

	— Миний алаг нүдэн хүүгийн минь хөлийг хүн болгон л муу хэлэх юм.

	— Энэ чинь ер нь цементэн хөл үү, төмөр хөл үү? гэж хэлээд хөлийн хурууг зөөлхөн атгаж:

	— Хамаагүй битгий гүйж бай! Гүйж яваад ямар нэг юманд өртөж болно шүү дээ! гэж хэлсэн юм.

	— Би цементэн хөлийн тухай бодож хонолоо. Хичээлдээ явж байтал гол замын хоёр талаар явган хүний зөрөг зам тавих гэж модон хашлага хийгээд орхисон байлаа. Өдөр хичээлээ тараад ирсэн чинь өнөө хашлаганд цемент цутгасан нь цэвцийгээд бүрэлдсэн тараг шиг харагдаж байлаа. Гэнэт цементэн хөл санаанд орлоо. Тэгээд гутлаа тайлаад цементэн дотор шагайгаа өнгөртөл гишгэчхээд гэртээ харилаа. Маргааш сургуульдаа очсон чинь манай ангийн Гэрэлмаа:

	— Ямар сахилгагүй нь нойтон цементэн дээр гишгэдэг байна. Бага ч гэсэн хотын гоо сайханд эвгүй харагдах юм. Хүүхэд өвгөчүүл ер нь хэн ч тээглэж унаж болно гэв. Тэгтэл Цогт:

	— Тэр цементэн хөл, хэний хөл болохыг амархан олж болно гэв.

	— Яаж олох вэ? гэж асуусанд:

	— Хөлийн хэв гарчихсан байхад түүн шиг амархан юм хаана байх вэ гэв. Энэ явдлаас долоон хоногийн дараа манай дүү уйлсаар орж ирлээ.

	— За юу болов. Хүүхэд шоглоо юу? гэж аав ээж зэрэг шалгаав. Дүүгийн өвдөг нь шалбарч цус гарчээ. Ээж:

	— Хүүхдийн эм авах гэж яваад хаагуур тэнэж яваад ингээд ирэв дээ? гэхэд

	— Би шилтэй эмээн барьж явж байгаад цементэн хөлд бүдэрч унаад, эмээн алдаж, шилээ хагалсан гэж эхэр татан уйлж байв. Аав ээж хоёр дүүг загнаж:

	— Цементэн хөл гэж бас юу гараад ирээ вэ? Өмнөх юмаа харж явж бай гэдэг биш билүү! Эмчид нь очиж дахин бичүүлж ирэхээс дээ. Бичгийг нь аваад ирэхгүй... гэж аавыг хэлэхэд дүү:

	— Шил нь юу ч үгүй бутарсан гэв. Хэд хоногийн дараа нэг өдөр манай ангийн Тунгалаг охин уйлсаар орж ирлээ.

	— Ангийн даргатай хөөцөлдөж яваад цементэн хөлд бүдэрч унаад нүднийхээ шилийг таван хэсэг болгочихлоо. Аав Москвад захиалж авчирсан юм гэж хэллээ. Ангийн багш:

	— Хичээлдээ ирэхдээ ч зүгээр явж чадахгүй, хөөцөлдөж, чулуугаар шидэлцэж явдгийн чинь гай даа. Цементэн хөл гэж юу яриад байна? гэв.

	— Багш аа! Би тэр цементэн хөлийг дарчхаад ирье. Манайд цемент бий гэж хэлсэнд багш бүр гайхаж:

	— Хүүхдүүд ээ! Та нар ер нь юугаа цементэн хөл гээд байгаа юм бэ? гэв. Тэгтэл ангийн дарга:

	— Явган хүний зорчих цементэн зөргийг хатаагүй байхад нэг хүүхэд гишгэж гүнзгий нүх гарчихсан байсан. Тэгээд л түүнд зарим нь бүдэрч унадаг юм. Түүнийг л «цементэн хөл дэгээдэв» гэцгээж байгаа юм гэв. Багш:

	— Хэн нэг дүрсгүй нь гишгээ шүү дээ. Бага юмнаас их юм болно гэж энэ дээ. Нүдээ сохолж, хөлөө гэмтээж ч болно шүү дээ. За Болор чи түргэн яваад тэр хөлийн хэвийг цементээр бөглөчхөөд ир гэхэд нь би баяртай гарч явсан юм.

	Харин түүнээс хойш намайг зарим хүүхдүүд цементэн хөл гэж шоолдог болов. За яах вэ ингэж л өөрийн хийсэн өөрт, өөдөө хаясан чулуу толгойд гэдэг болж дээ гэж бодоод дуугүй л явдаг байсан юм даа. Үнэндээ ч маш их гэмшсэн л дээ.

	 

	2. ХӨЛИЙНХӨӨ ХҮЧИЙГ ҮЗСЭН НЬ

	 

	Хоёрдугаар хичээлийн дараа тоглоно шүү гэж хэн нэг нь шивнэв.

	— За гэсэн дохиог нүдээрээ өглөө.

	Батсайхан, Төмөр бид гурав 1 дүгээр давхрын шатны дор нуугдаж хоцроод хичээл орсон хойно жижүүрийн дэргэд очоод:

	— Багш биднийг биеийн тамирынхаа хувцсыг аваад ир гэсэн гэж хэлсэнд хаалга нээж өглөө! Сургуулийнхаа талбайд гурвуулаа ёстой нэг дураараа бөмбөг өшиглөлөө. Батсайхан, Тэмүүжин хоёр хаалгач болж би довтлогч, хамгаалагч, хуурагч, дамжуулагч бүгдийг төлөөлж тоглосоор байтал гуравдугаар хичээл завсарлав.

	— За одоо яах вэ? Хичээлд орох уу? гэж ярилцаад завсарлагаагаар ангид орж суулаа. Тооны багш:

	— Бид гурвыг хичээл тасалсан гэж гурван том хоёрын тоог нэрсийн ард тавиад явчихжээ.

	— Та гурвыг багш загнаж байна гэж Гэрэлмаа хэлэв.

	— Хичээлийн дүн биш яадаг юм бэ! Нэг тэг байтугай нэг хэсэг хоёрын тоо тавьсан ч яадаг юм бэ! гэж хэлсэнд багшийн царай барайж:

	— Болор оо! Чи юу яриад байна? Хэлэх үгээ сайн бодож байж яривал дээр байх шүү гэж хэлээд хичээлээ үргэлжлүүлэв.

	Долоо хоногийн дараа Тэмүүжин, Батсайхан бид гурав захирлын конторт зогсож байлаа. Захирал дэвтрийн хуудас эргүүлэн үзэж байснаа:

	— Болор чи ангийнхаа зарим хүүхдийг удирддаг юм уу? гэж хэлээд бид гурвыг сая харлаа!

	— Тоглоё гэж ярилцаад л... гэхэд Батсайхан

	— Тийм шүү, захирал аа. Хэдүүлээ тоглоё гэдэг гэтэл Тэмүүжин:

	— Тийм шүү гэж уулгамч юм шиг хэлэв.

	— Захирал уурласан мөртөө мэдэгдэхгүйг хичээж: 

	— Гурвуулаа л нэг зэрэг тоглоё гэдэг юм биз дээ. Болор оо! Чи хөлөөсөө болж байна гэдгийг мэдэж байгаа биз. Та гурав тэгээд юу гэж бодож байна? гэв Батсайхан:

	— Захирал аа! Болорыг, аав ээж нь гүйхийн одонд төрсөн гэдэг юм гэв. Захирал инээд дүүрэн нүдээр ширтээд:

	— Тэр чинь юу гэсэн үг вэ? гэлээ. Тэмүүжин:

	— Хөл бөмбөгний аварга ч болох юм билүү. Тийм биз дээ? гээд толгойгоо маажив. Захирал:

	— Тэгэхлээр тэр чинь хурдан гүйх ёстой гэсэн үг үү?

	— Зөвхөн хурдан гүйгээд ч алдартай тоглогч болж чадахгүй. Довтлох, хуурах, самгардуулах тактик гээд олон бий гэж Батсайхан цэцэрхэн өгүүлэв. Захирал босож, бидний өмнүүр халаасандаа гараа хийгээд алхлав. Нүүрт нь ямар нэг инээмсэглэл тодорч байв. Батсайхан:

	— Захирал чинь өөрөө спортын мастер шүү дээ. Спортод зүрх сэтгэлээ өгч байсан хүүхэд ахуй цаг нь бодогдлоо бололтой гэж шивнэв.

	— Нэг юмыг бүтээх гэж нөгөө юмыг үрж болохгүй. Нэг юманд чиглэсэн сэтгэлдээ хөтлөгдөж нөгөө юмыг орхиж болохгүй. Ямар ч үед сэтгэлийнхээ догдлолыг дарж, захирч чаддаг байх хэрэгтэй. Хөл бөмбөгний аварга хүн, дээд боловсролтой тусмаа сайхан даа! Та нар чинь аравдугаар ангиа олигтой төгсөх хүсэлтэй байгаа нь мэдээж. Бөмбөгтэйгөө адил хэн л хаашаа яаж өшиглөнө тэр зүг бөмбөрч болохгүйг ойлгож байна уу?

	— Ойлгож байна! гэж аяархан хэлээд гурван биеэ харлаа. Хэн хэнийхний нь зовхи буужээ. Захирал ширээний ард сууж дэвтрээ далд хийгээд бид гурвыг харж:

	— Хичээлээ таслан барин тоглох ямар хэрэг байна даа. 3 цагт хичээл тараад тоглоход мөн ч их зав байна гэв.

	— Хичээл хийгээд сууж байтал гэнэт нүдний өмнүүр хөөрсөн бөмбөг цойлж, хаалгач тэвэрч аваад унаж байгаа нь харагддаг юм. Тэгээд л хамаг биеийн хөлс гарч эхэлдэг юм гэж намайг хэлэхэд Батсайхан:

	— Яг тийм, үнэн шүү гэв. Захирал жуумалзан инээснээ биеэ цэх болгож:

	— Та нар хотын хүүхдийн биеийн тамирын сургуулийн ямар нэг секцэд1 орвол яасан юм бэ? гэж асуухад нь бид гурав бараг зэрэг

	— Ангийн багш зөвшөөрдөггүй юм гэв.

	— Та гурвыг дуртай секцэд чинь оруулж өгнө. Харин хичээл таслаад байхгүй биз?

	— Үгүй ээ! гэж хэлээд биесээ харж инээв.

	Болор сургуулиас гэрийн зүг түргэн түргэн алхалсаар гэртээ орж ирүүтээ,

	— Аав аа! Захирал биднийг хүүхдийн биеийн тамирын сургуулийн ямар нэгэн секцэд оруулж өгнө гэсэн ямар сайхан бэ гэсэнд Аав:

	— 3 дугаар улирлын шалгалт хаяанд чинь ирлээ шүү дээ! гэв. Ээж намайг том нүдээрээ ширтээд:

	— Бөмбөг хөөж хичээл тасалсан бөөн яриа чинь дарагдаагүй байхад... сайхан юм болж дээ гэж дургүйцсэнээ ёж үгээр хэлэв.

	Баярласан сэтгэлийн дөл дорхноо унтарлаа! Номоо чулуудаад «Зөвлөлтийн спорт» сониныг уншсан болж суулаа.

	— Өглөө юм идэж уугаагүй, хаана хоол унд идэж уудаг байна гэж ээжийн үглэх нь сонсогдож байлаа. Хоол идэх гэхээс аюулхай дээр нэг бөөн юм хатуулдаад нүднээс нулимс унаж эхлэв. Нүүрээ сониноор таглаад буйдан дээр хэвтэж байгаад унтчихжээ. Нэг мэдэхэд миний дүү Ариунсайхан,

	— Болор ах аа! гэж дуудаж байна.

	Дүүгээ тэвэрч үнсээд гар нүүрээ угааж, хоёр аяга хүйтэн ус залгилаад бүлээн хуушуур хэдийг идээд телевизээ асаан, европын хөл бөмбөгний аварга шалгаруулах тэмцээн үзэж дуусаад, найз руугаа утасдаж маргааш хичээлдээ очихгүй, хөлийнхөө хүчийг үзэхээр шийдэцгээв.

	Маргааш өглөө 10 цагийн үед манай байшингийн хоёрдугаар давхрын хонгилд уулзалдлаа.

	— За хаана очих вэ? гэсэнд Батсайхан:

	— Цэнгэлдэх хүрээлэнгийн хойд талын зорчигчдын талбайд очъё. Хүн байхгүй, ёстой гоё биз дээ гэхэд нь бид зөвшөөрцгөөв.

	Би хаалгач, Лхагвасүрэн хамгаалагч, Батсайхан Тэмүүжин хоёр довтлогч болж тоглосоор байгаад 5 цагт гэртээ ирлээ. Аав ажлаас ирээд:

	— Чи чинь үнсэн хөх царайлаад яагаа вэ? гэв.

	— Өнөөдөр манай ангийнхан биеийн тамирын хичээлээ гадаа хийгээд... гэв.

	— Чамд л сайхан юм болж дээ гэж хэлээд дүүгийн асрагч Пагма эмээд, Аав:

	— Бид хоёр юманд явна. Оройхон ирнэ. Та хоолоо хийнэ биз. Болор чи хийлцээрэй! гэж хэлээд гараад явлаа.

	— Ямар сайн юм бэ! утсаа аваад Батсайханд залгаад:

	— Чи юу хийж байна?

	— Юу хийх вэ, хоол ундаа л хийх санаатай байна.

	— Би ч бас тэр ээ. Хөөе, Батсайхан аа! Хөлийнхөө хүчийг яаж мэдэх вэ?

	— Үзэлт юу байх вэ. Чи бид хоёрын хэн хэн нь хөл бөмбөгний талбайн төвд арай хүргэхгүй өшиглөдөг биз дээ.

	— Тэр яах вэ, мэдээж хэрэг. Аливаа юманд чинь тодорхой хэмжүүр хэрэгтэй.

	— Жишээлэхэд чи яах гээд байгаа юм бэ?

	Би бол хэдэн кг хүнд жинтэй өшиглөж байгааг л мэдэх гэсэн юм. Би нэг хэвлэлээс уншсан шиг санаж байна.

	— Юу гэж уншсан юм бэ? гэж Батсайхан намайг шалгаав.

	— Дэлхийн хөл бөмбөгний аварга хэн ч билээ дээ 600 кг хүчтэй өшиглөдөг гэж байсан шиг санаж байна.

	— За тийм мангар юм гэж яаж байх вэ! Чи тэгээд яаж үзье гэж бодож байна.

	— Би өнөө шөнө бодож боловсруулаад маргааш хэлье. Чи бас бодоорой!

	— Маргааш хичээлдээ очих уу?

	— Очно! гэж яриад унтсан юм.

	Манай байшингийн зүүн талд, байшингийн оройд гарсан төмөр шатны нэг гишгүүр дээр сууж, унжуулсан хоёр хөлийнхөө баруун хөлөн дээр 20 кг-ийн туухай дүүжлээд өргөсөн чинь дөнгөж газраас хөндийрүүлэв. Хорин кг-ийн ч хүчгүй гэж үү дээ? 400— 500 грамм хүнд бөмбөгийг 35— 40 метр хол өшиглөдөг төдийхөн хүчтэй байна гэдэгт огт итгэсэнгүй. Холоос гүйж өшиглөхөд 40 кг жинтэй өшиглөдөг юм байна. Мөн ч өдий байна даа гэж бодоод орцынхоо банзан хаалгыг өшиглөөд орхитол хаалгаа цөм өшиглөдөг байгаа даа. Бас ч овоо шүү гэж бодов. Тэгтэл:

	— Болор оо, босооч! гэж ээж толгой дээрх хөнжил татаад намайг сэрээчихлээ.

	Хичээлдээ явахдаа зүүдээ шалгана даа гэж бодсоор сургуулийнхаа хаалгаар ортол Аниа авгай цагаа хараад:

	— Хичээл ороод 3 минут болж. За яах вэ. Энэ удаа оруулъя. Болор оо! Чамайг хөлдөө захирагддаг гэцгээх юм! гэж хэлээд өрөвдсөн шинжтэй харав.

	— Ямар нь тийм тэнэг юм ярьдаг юм бол доо гэж бодоод буцаад гарах гэтэл, Аниа:

	— Хичээлдээ ор оо, миний хүү! Багш чинь зүгээр, загнахгүй гэв.

	Багш бид хоёр ангийн хаалган дээр яг тааралдаж билээ.

	 

	3. БАГИЙН АХЛАГЧ БОЛСОН НЬ

	 

	Болор багийнхандаа ярихдаа:

	— Биеийн гоо сайхан, өсөлт, хүч тамир, зориг хатуужил, тэсвэр тэмүүлэл цөм биеийн тамир спортоор хэр зэрэг хичээллэснээр шалтгаална. Ийм болохоор хамгийн гол нь хичээлдээ онц, сайнаас өөр дүн авч болохгүйг багийн ахлагчийн хувиар даалгаж байна. Татгалзсан хүн байна уу! Зургаан хүүхэд уван цуван гараа өргөцгөөв.

	— Дургүйд хүчгүй гэж... Чи татгалзаад байна уу? гэсэнд намхан бор хүү:

	— Би ч дундгүй дүн авч чадахгүй.

	— Тэгвэл манай багаас гар!

	— Чи юу юм бэ?

	— Би багийн ахлагч нь...

	— Чамайг хэн ахлагчаар сонгосон юм бэ? Өөрөө л өөрийгөө өргөмжилж биднийг бас захирах уу!

	— Захирна даа. Тамирчин хүн төмөр мэт хатуу сахилга журамд хичээллэх ёстой.

	— За Болор чи хичээлдээ муу аваад л байдаг шүү дээ.

	— Би сурлагаар аваагүй. Гараа өргөдөг, ярьдаг, харин хичээлээс хожимдсон, ангид бөмбөг авчирсан гээд л багш нар муу тавьдаг...

	— Тэгээд тэр чинь чиний гавьяаг тэмдэглэж байгаа юм уу?

	— Тамирчин хүнд гавьяа байдаггүй гэж бодоо юу?

	— Чи өөрийгөө тамирчин болсон гэж бодож байна уу?

	— Тийм... тэгж бодохгүйгээр чи амжилтад хүрэх үү?

	— За больцгоо! гэж хүүхдүүд ам амандаа шуугилдав. Болор цаасан дээр зурсан хөл бөмбөгний талбайн байрлалыг харуулж:

	Талбайн урт 105— 110 метр, өргөн нь 75— 90 метр, хаалганы өргөн 732 см. Өндөр нь 244 см. Энэ талбайд л тамирчдын зүрх сэтгэл цөм багтсан байх ёстой... Зөвлөлтийн алдарт хаалгач Лев Яшин алтан бөмбөгөөр шагнуулсан. Бразилын Пелег хар сувд гэж нэрлэдэг. Эд чинь хүн төрөлхтний өмнө гавьяа байгуулсан алдартнууд биз дээ? гэхэд Батсайхан:

	— Болор чи энэ хоёрын аль болох вэ? гэв.

	— Би болохгүйгээ мэдэж байна. Гэсэн ч болно гэж зорилгоо тавих хэрэгтэй биз дээ. Сэтгэлийн хүч гэдэг тамирчин хүнд хэчнээн давхар их тэнхээ зориг өгдгийг ойлгоогүй бол манай багт орсны хэрэггүй...

	Сайн тоглогчид 100 метрт 10— 11 секунд гүйдэг... Нэг удаагийн тоглолтын 45 минутад 6— 7 км гүйдэг. Сайн тоглогч тоглолтын дараа 5 кг хасагдаж болдог гэдэг... Ингээд бодохоор хэцүү болох нь мэдэгдэж байгаа биз... Эхлээд гүйх, байрлалаа эзэмших, тоглолтын үеийн тактик боловсруулах талаар 15 хоног сургууль хийнэ. Тэгээд жинхэнэ тоглолтод орж болох эсэхээ шалгацгаана. За асуух юм байна уу? гэж Болорыг хэлэхэд:

	— Алга. Харин өдөр болгон тоглож баймаар байна гэцгээв.

	 

	* * *

	 

	Болорын нойр хулжжээ. Хүнд чинь нэр, хор гэж байдаг. Хэрэв 15, 16 насны хүүхдийн хөл бөмбөгний тэмцээнд хожигдвол өнөө дүрсгүй Болорын нэр гарна... Яах хэрэгтэй вэ? Хичээллэх, дахин дахин хичээллэх хэрэгтэй. Ингэхийн тул шөнийн саруулд тоглох хэрэгтэй гэж шийджээ.

	Болор байшингаас шөнө бүр 12 цагийн үед цонхоороо гарч сарын саруулд гэрийнхээ ойролцоох талбайд хөл бөмбөгөө байшинд тулган өшиглөж буцахад нь барьж авах зэргээр шөнө 3 цаг өнгөртөл тоглож, усан хулгана болж орж ирээд цонхоо сэмхэн хааж түгжээд унтдаг болжээ. Нэг шөнө цонхоороо бууж байтал нэг үл таних хорь орчим насны хүн өргөж сэвхийтэл буулгаад: 

	— За Болор чи сайн эр юм аа! Тун уран аргатай байна шүү! Май тамхи тат гэв. Чухам хэн болохыг Болор анзаарсангүй. Бөмбөгөө аваад явах гэтэл нөгөө хүн:

	— Чи хаана очих нь вэ?

	— Бөмбөгөө өшиглөнө...

	— Хоёулаа тоглох уу?

	— Тэгье.. .гэж хэлэлцээд харилцан тоглож зугаатай сайхан өнгөрөөжээ. Дараагийн шөнө цонхоороо буутал мөн л өргөөд авчээ. Болор ингэж нэр мэдэхгүй үл таних найзтай болоод хэд хонов. Нэг өглөө хичээлдээ очихоор явтал хашааны булангаас нэг хүн дуудаж байна. Эргэн харвал үл таних найз нь даллаж харагджээ.

	— Өнөөдөр хичээлдээ очоод хэрэггүй! Чи нааш ир гэж хэлээд:

	— Май үүнээс бага балга гэж хэлээд шилтэй архи гаргав. Болор нэг балгаад цацаж үхэх шахаад толгой сэгсрэв.

	Үл таних найз:

	— Тамирчин хүн энэ зэргийн юманд хулчийдаггүй юм. Дахиад балга! Зүгээр гэж хэлээд ам руу нь хийх гэв. Болор уухгүй гэж татгалзсан боловч хэд хэд сайн балгуулжээ. Тэгээд чухам юу болсныг Болор мэдсэнгүй. Нэг мэдэхэд гэртээ буйдан дээр бүхлээрээ унтаж байж. Чухам юу болсон вэ? гэвэл Болор согтоод байшингийнхаа ханыг түшиж тэмтчиж байхад сэргийлэгч тааралдаж гэрт нь оруулсан юм байж. Маргааш нь сургуульд нь мэдэгдэж, Болор захирлынхаа өмнө зогсож байхдаа үнэнээ хэлэхгүй хэсэг мэлзэж байснаа бүх явдлыг тоочжээ. Тэгсэн боловч архи уусан хэрэгт зэмлүүлж сургуулиас хөөхийг сануулж шийтгэжээ.

	— Хөнгөн хийсвэр, аливаа юманд өшиглөсөн бөмбөг шиг хандсан зүгтээ ойж буугаад байвал юунд ч орж болно. Чамайг тэр муу этгээд бүрэн судалж, чиний сул талыг ашиглаж дээ. Цагийг чинь авч байхыг мэдээгүй юу? гэж захирлаа асуухад Болор толгойгоо маажиж, том алаг нүдэн дээгүүрээ нулимс гүйлгэнүүлж:

	— Үгүй, би мэдээгүй гэв.

	 

	4. БАЯРЫН БИЧГЭЭР ШАГНУУЛСАН НЬ

	 

	Улаанбаатар хотын ерөнхий боловсролын сургуулиудын хөвүүдийн хөл бөмбөгний хаврын тэмцээнд Болор ахлагчтай баг баярын бичгээр шагнуулаад захиралдаа аваачиж өгсөнд:

	— За их сайн байна. Болор ахлагчтай хөл бөмбөгний багт сургуулийн захиргаа нөхдийн чинь өмнөөс баяр хүргэе гэж хэлээд ширээнийхээ араас босож бүгдтэй нь гар барив.

	Болор 8 дугаар анги төгсгөх улсын шалгалтдаа бэлтгэж бусад цагт нь хөл бөмбөгөө тоглож байгаад л шалгалтынхаа дөрвөн Хичээлийн хоёрт нь онц, хоёрт нь сайн өгөөд «Найман жил сургаж хүмүүжүүлсэн сургууль минь баяртай. Найз нөхөр болсон ангийнхан минь баяртай!» гэж зүрхэндээ өгүүлээд үдэж гарган өгч байгаа аав ээж ах дүү нарыгаа харж байлаа! Галт тэрэг явахынхаа дохиог гурван удаа уянгалуулав. Нэг удаа бие доргитол хөдлөөд түржигнэх чимээгээр галт тэрэг урагш ахиж түг түмэн хүмүүсийн далласан гар үзэгдэв. Аав ээж хоёрын нүдэн дээгүүр нулимс гүйлгэнэж байсан. Миний сэтгэл нэг л хачин болов. «Аав ээж минь намайг аравдугаар ангиа төгсөөрэй гэж хэчнээн ч удаа хэлж байлаа! Хүн амьдралдаа дандаа толийтол зассан шулуун замаар явах биш дээ! Миний зам бүдгэрч байгаа биш, харин улам тодрон гэрэлтэж байна. Намайг, миний үе тэнгийн олон арван аавын хөвүүд охидыг эх орон маань монгол зөвлөлтийн ард түмний найрамдлын судас болсон ган замаар аваад явлаа!» гэж бодоод цэлмэг хөх тэнгэрээ ширтэв.

	Үргэлж амгалан байдаг цэнхэр тэнгэр хөл бөмбөгний талбай шиг цэлийж харагдав. Яасан сайхан бэ! Чемоданд байгаа эрээн бөмбөг хөөрөн вагоны хойноос дагах мэт санагдав. Аав ээж хоёр маань гараа өргөж даллан байлаа! Хүүхдүүд вагоны цонхноос холдож сэтгэлдээ ямар нэг юм бодоцгоожээ.

	Болор маань ийнхүү явснаас арван тав хоногийн дараа ийм нэг захиа ирүүлжээ: «Хайрт аав ээж, ах, эгч, хоёр дүү минь сайн байна уу? Би замдаа ямар ч саадгүй явж Москва хүрлээ. Новороссийск маш сайхан газар юм. Далай үзлээ. Ус нь их шорвог юм. Хүүгийнхээ төлөө санаа бүү зов! Эрдэм сураад эргээд ирнэ. 

	Болор. 1980 оны 9 дүгээр сарын 18 

	гэж бичсэн байв.

	 


АНЧИН БОЛСОН МИНЬ

	 

	Манайх Цахиурт хэмээх хангай тал хосолсон өргөн цагаан дэнжид зусаж байлаа. Нэг өдөр саахалтын айлын Дүгэр хүү ирээд:

	— Хэдхэн хоноод 9-р сарын нэгэн боллоо шүү дээ гэв.

	— Тэгээд юу гэж... Сайн л биз. Мөдхөн сургууль даа очно гэхэд:

	— Танай сургууль чинь

	— Өгсөн л дөө.

	— Тэгээд?

	— Тэгээд үү? Таван даага сургаж, хотны ноос 2 кг түүж, аав ээжийнхээ ажилд тусалсан тухай тэмдэглэл хийж ирээрэй гэсэн гэв.

	Дүгэр толгойгоо маажиж зориуд инээгээд:

	— Үүнийг чинь даалгавар гэдэг юм уу? гэлээ.

	— Даалгавар биш юу юм бэ?

	— Манай сургууль 30 зурам, гурван тарвага агнаж, арьсыг нь авчир гэсэн гэв.

	— Буугүй байж тарвага зурам агнадаг ч ёстой санадаггүй юмны нэг дээ.

	— Хэрэв чи зөвшөөрвөл би бууж өгье. Харин чи надад номхон даага унуулна шүү.

	— Чамд аав чинь буу барихыг зөвшөөрдөг юм уу?

	— Би чинь сургуулийнхаа аварга анчин нь шүү дээ.

	— Чи хэдэн тарвага алаад аварга болсон юм бэ?

	— Хоёр жил дараалан арван таван тарвага агнадаг болоод байгаа даа гэхээр би анчин болмоор санагдсан юм. Би халиун, Дүгэр зээрд даагатай, би калибраа үүрээд, Дүгэр тарвага ганзагалах арван гогцоо сур эмээлийнхээ хойд бүүрэгт ороов. Өглөө нарнаар саальчдын хажуугаар гарлаа. Үнээ сааж байсан авгай хүүхнүүд бид хоёрыг харцгаана. Нааниа авгай үсээ засангаа:

	— Үүр цүүрээр үхрийн зэлээр дайрч явдаг нь юу билээ дээ. Үхэр босгочихлоо. Та хоёрт алагддаг тарвага байдаг юм байх даа зайлуул гэж байв.

	— Намрын ид ажлын үеэр аагаа багтааж ядсан хүүхдүүд гэж ёстой энэ хоёрыг хэлдэг байгаа. Буу үүрүүлээд явуулж л байдаг. Хэрэв ганц нэгийг алаад ирдэг юм бол эгчдээ хаа гуя чулуудаж үзээрэй гэж Норов авгай хэлж байв. Болжморын жиргээ хэдийнээ эхэлжээ. Олон жижиг боржин чулуутай дэнжийн бэлээр гараад цаад талын Тэмээн хөх гэдэг хадтай жалгыг өгсөж уруудахаар тарвага элбэгтэй гэж Дүгэр газарчилж явлаа. Хэвтсээр байтал элэг өвдлөө. Нэг юм хараад байхаар өвсөн толгой хүртэл тарвага болж харагдах удаа ч байлаа. Бүр сүүлдээ нүднээс нулимс гүйлгэнэж эхэллээ. Бага үд өнгөрлөө! Ядарч туйлдаад өндийх гэтэл буу тас гээд явчихлаа. За Дүгэр маань сум гарздаж үзээгүй гэдэг. Нэгээс илүүг агнаад хэрэггүй гэж бодоод зогсож байтал Дүгэр намайг хэвт гэж байгаа бололтой дохиж байв. Би хэвтлээ. Тэгсэн чинь Дүгэр амьсгаадан гүйж ирээд:

	— Чиний хажуугаар л гарах ёстойдоо гээд л уухирдаж гарлаа.

	— Миний хажуугаар юу гарах ёстой юм бэ? гэсэнд:

	— Юу юу гэж! Тарвага агнах гэж байгаагаа мэдэхгүй байна уу? Нэг том бурхи буудаад орхитол дээшээ хөөрч доошоо буухдаа хоёр өнхрөөд зугтчихсан даа. Чи гэж юугаа харж байсан юм бэ? гэж аягүйцэв.

	— Тэгж л унатал нь буудсан юм бол ойрхон л байгаа даа гэхэд:

	— Харин тийм байх ёстой юм. За яах вэ, хангай дэлхий хишгээ өгөхдөө л өгнө биз. Дахиад сахина гэв.

	— Найз нь үнэндээ чадахгүй нь ээ гэхэд Дүгэр:

	— За чи яваад ус авчир. Хоёулаа гал түлж, мах чанаж идье гэв.

	— Чамд мах бий юм уу? гэлээ. Дүгэр уурлан:

	— Тарваганы л мах чанана шүү дээ. Дуугүй яв гэв.

	Уулын толгойноос нар бууж, цагаан гэгээ газарт наалдан аажим аажмаар гулсах мэт ахиж байв. Дүгэр даагаа зогсоож чимээ чагнав.

	Нам гүм бөгөөд өчүүхэн ч салхи алга. Өндөр ургасан ногооны үзүүр хаашаа ч үл хөдөлнө.

	— За ийм өдөр ч муу даа. Салхитай бол ч амархан даа. Салхин доороос нь гэтэн очоод аль дуртайгаа буудна гээ! Тарвагыг агнахад хоёр үндсэн арга бий. Нэг нь нүх сахиж буудах, хоёр дахь нь гүйж буудах гэж байдаг юм. Чи гүйхдээ ямар вэ? гэж асуулаа.

	— Би гүйгээд буудах нь байтугай хэвтээд ч буудаж үзээгүй гэлээ.

	— За тэгвэл сахиж буудна даа гэв. Шингэх нарны алтан шаргал туяа газар дэлхийг нэлэнхийд нь нөмрөөд авлаа. Эрэг ганга сүүдэртээд, цаана нэг эвгүй харагдана. Хэсэг хэсэг бөөн чулуу адуу мал бэлчих мэт үзэгдэнэ.

	— Сэр-Од оо! Чи нүд цавчиж болохгүй шүү. Тарвага чинь өтгөн өвсөн дунд бүрэлзээд үзэгддэггүй юм шүү! гэж Дүгэр хэлээд явлаа. Би бол нүхний аманд тавьсан урхиа сахих, Дүгэр бол буудах учиртай байлаа. Би нэг шил ус аваад иртэл Дүгэр маань алга, хэд дахин дуудсаны дараа нэгэн хонхроос нойрмог нүдээ нухлан гарч ирээд:

	— Чи яасан их удав. Ам цангаад гэв. Авчирсан усаа өгөв.

	— Нөгөө тарвага чинь аль вэ? гэсэнд Дүгэр:

	— Чи бид хоёрт ёстой сохор тарвага л алагдах байх аа! гэж инээгээд миний мөрөн дээр алгадав. Би гайхаж:

	— Чиний нөгөө арван тарвага алж сургуулийнхаа аварга анчин болсон гэсэн чинь худал уу? гэхэд:

	— Цөм худал! Би анчин болох сон гэж боддог болоод л хэлсэн юм гэлээ.

	Нар хүүшилж байлаа. Зүүнтэйгээс бараан морьтой хүн ирсэн нь манай саахалтын анчин Дамчаа байв. Тэрбээр найман тарвага ганзагалжээ.

	— Эр улс бас яах вэ гэж хэлээд миний сахиж хэвтсэн нүхийг хараад:

	— Эш хүүхдүүд минь... урхийг чинь ингэж тавьдаггүй юм. Энэ чинь... тарвагагүй нүх байна гэж хэлэв. Бид хоёрын хэн нь ч дуугарсангүй. Дүгэр:

	— Дамчаа гуай! Та тарвагаа бид хоёрт ганзагалуулчих гэв.

	— Юун сайн юм бэ? Би зүүнтэйгээс хэдэн тэмээгээ олоод шөнөдөө л очно гэж манайханд хэлээрэй гэв. Бид салан явав. Нар жаргах үеэр саальчдын хажуугаар гарч явтал Норов авгай:

	— Хүүе! Та нар хараач ээ! Энэ хоёр чинь анчин улс юм. Чөтгөрийн бага нь адтай гэж... За байз наймыг буудаад ирж шүү гэв. Тэр дорхноо авгай хүүхнүүд саалиа орхиж хувин саваа барьсаар хориод хүн ирж тойроод:

	— Анчин улс чинь эгч нартаа мах амсуулах юм байгаа биз? гэхэд Дүгэр над руу нүдээ ирмээд:

	— Сэр-Од оо! Чи наад дөрвийгөө Норов эгчид өгчих... гэлээ. Би өглөө. 

	— Арьсыг нь авна биз гэж асуухад Дүгэр:

	— Арьсыг нь авахгүй. Харин та л дэлгүүрт өгөөрэй гэж хэлэв. Норов эгч:

	— Та нар юунд зүгээр зогсоод байгаа юм бэ. Нэг нэгээр нь аваад хаяач. Үнэхээр анчин хүүхэд юм гэхэд бусад нь ам амандаа шагширч:

	— Ийм хүүхдийг анчин гэлгүй өөр хэнийг анчин гэх вэ дээ. Хоёр хүүгийнхээ хүчээр саальчид маань тарваганы мах иддэг байжээ. Буянаа дэлгэр! гэв. 

	— Та нар битгий шуугиан тариад байгаарай! Бид хоёрыг тарвага өгсөн гэж хэлүүзэй гэж Дүгэрийн хэлэхэд Норов:

	— Яалаа гэж хэлэх вэ? Энэ муу амыг чинь үдчихнэ ээ гайгүй гэж билээ. Бид хоёрын хойноос:

	— Анчид минь баяртай! Дандаа олз омогтой яваарай! гэж хэн нэг нь хэлж байж билээ. 

	Дүгэр маань Дамчаад юу гэж хэлж, яаж аргалаа бол гэж хүүхдүүд та нар бодож байгаа чинь зөв шүү дээ. Чухам яаж аргалсан нь сонирхолтой биш, харин анчин гэдэг нэрийг авсанд л хамаг учир нь байгаа юм. Гэхдээ Дүгэр бол цагаан цайлган санаатай сайн хүүхэд юм. Нэрэлхүү зан ч гэх үү, жаахан онгироо ч гэх үү, ямар ч гэсэн ийм нэг явдал болж, бид хоёр анчин нэртэй болсон юм даа. 


ДОРНОД ТАЛЫН ХҮҮ

	 

	ТӨРСӨН НУТАГ

	 

	Тэнгэрийн хаяанаас алтан шаргал нар хөвөрч, төдхөн нүд алдам талыг сүүн туяагаар гийгүүлэв. Талын дунд торойж байгаа гурван гэрийн баруун гэрээс гоолиг бүсгүй Хорлоо гарч овоолоостой аргалын зүг явав. Данхар толгойтой, дөрвөлжин чээжтэй бяцхан хүү ээжийнхээ хойноос гүйж очоод:

	— Ээж ээ! Би аргал хийлцэх үү? Хорлоо дөлгөөн нүдээр хүүгээ ширтэв. Өглөөний нарны туяанд том алаг нүд нь гялбаж байв. 

	— Хийлц дээ миний хүү. 

	Хүү хэдэн хавтгай аргал хормойд нь хийгээд эхийнхээ хөх даалимбан тэрлэгийн дотоод энгэрээс барьсаар гэрт оров. Дөрвөн ханат гэрийн тооноор шаргал гэгээ орж ирлээ. Үнсийг нь авсан цэмцгэр тулганд зэргэлсэн хомоолын цогоос хөх дөл бадарч, дараа нь цагаан дөл зул мэт зүмбэрлэв. 

	Морин түвэргээний чимээгээр хүү гүйн гарангуут: Ээж ээ! Ах ирлээ! Ах ирлээ! Би морийг нь уяна гэж баярлан өгүүлэв. Саарал чисчүү тэрлэг дээр ногоон бүс ороосон Жамба үсээ мөлчийтөл хаясан зээрд мориноос бууж:

	— Чи яах л гээд байна? гэж хэлээд хүүг өргөж духан дээр нь үнсэв. Хүү нүүр өөд нь ширтээд:

	— Морийг чинь уная! гэв. Жамба:

	— Морь унах болоогүй, арай жаахан байна. 

	— Үгүй шүү, би том гэж хэлээд урамгүй болж, царайгаа буруулав. 

	Жамба, хүүг тэврэн гэрт оров. Хүү аяга авч өгөн хоймрын явган ширээн дээр тавагтай идээ тавив. Жамба булигаар хүүдийтэй дүнсэн тамхи, хүрэн суман модтой гуулин гаансанд хутгамагц хүү галын хайчаар хомоолын цог чимхэж бариад өмнө нь барив. Жамба тамхиа асааж соронгоо:

	— Танай Чойбалсан ч тусад орж дээ! гэхэд Хорлоо:

	— Нэг үеийг бодвол овоо л болж байна. Энэ хавар тун дулаан сайхан хавар болж байна. Танай түүгээр дулаараа биз?

	— Сайха-ан! Манай Хэрлэн цагаан талбай жилийн жилд өнөтэй ордог хойно доо. Танай мал төллөж гүйцээ юу?

	— Хэдэн ямаанаас бусад нь гүйцсэн. Төл мэнд гэв. 

	Хүү ээжийнхээ ар өврөөр явж хүзүүгээр нь тэврээд чихэнд нь:

	— Ээж ээ! Би Жамба ахын морийг уная?

	— Болохгүй, хүү минь чи жаахан байна. Хүүгийн урам хугарч жаахан жаахан гэж амандаа үглээд уруу царайлан орныхоо өмнө зогсов. 

	 

	ХОНЬ ХУРГАНЫ ЭЗЭН

	 

	Хиаг борог өвсөн дотроос шинэ ногоо соёолж, өргөн талд шар цагаан яргуй дэлгэрчээ. Цэлмэг хөх тэнгэрийн дор бүртийх үүлгүй, талын дээгүүр униар сууж зэрэглээтнэ. Энэ уужим үзэсгэлэнт талд төрж өсөн бойжиж байгаа Чойбалсан хүү хонь хургаа хариулж, талын өлөн бор оготныг хулсан нум сумаар харваж, үрээ даага унаж, алаг даагатай хөөцөлдөж эхэлсээр хоёр жил болжээ. Бяцхан хүү Чойбалсан мориор хонио хариулах их дуртай билээ. Нутгийн хүмүүс:

	— Хорлоо ч гялайж дээ. Хүү чинь хэзээний хашир хоньчин шиг явах болж гэнэ. 

	— Ажилсаг тусархуу, малд дуртай аливаа юманд өөдрөг шүү. Хүүгийнхээ тусыг үзэх нь сэтгэлийн далай юм даа гэж Хорлоо ярьдаг байж. Чойбалсан нэг өдөр бэлчээрийн адуунаас морь хөөж уургалах гэж хулжааж явтал хулганын үлийд морь нь бүдэрч унаад нүдээ хавтгачихжээ Шарав ах нь:

	— За хө, Чойбалсан чи хонь хариулж яваа юу, морь уургалж яваа юу? гэв. 

	— Миний буруу! Морь уургалж сурмаар санагдаад сарт хээрийг хөөсөн юм. 

	— Бэлчээрийн сайныг сонгож, өвсний соргогийг идүүлэхийн тулд хонио үргэлж тогтоож, тайван хариулах хэрэгтэй. Туурайт морь, тураг шувуутай хөөцөлдөж өдрийг өнгөрөөж болохгүй гэхэд Чойбалсан:

	— Мэдлээ, ах аа! гэж хэлжээ. 

	Чойбалсан хонио хариулж явтал олон цагаан зээр нөмрөн ирж хоньтой нийлжээ. Чойбалсан эхээ дагаж яваа янзага барьж авах гэж морио тушаад гэтэн мярааж, янз янзаар оролдож байх хооронд хонь нь гэрийн зүг явчихсан байжээ. Хүү санд мэнд мориндоо мордож, хониныхоо хойноос давхин явтал унтаж хоцорсон янзага хөл дээрээ тэнцэж босоод хандсан зүгтээ гүйхийг хармагц хашхираад орхитол янзага цочин зогтусаад хүзүүгээ нугалан хэвтчихэв. Чойбалсан хүү гайхширан харж, булгилж байгаа аюулхайд нь гараа хүргэж, зөөлхөн булбарай хошуунд нь хацраа хүргэв. Айсан янзага хяран хэвтээд анир чимээгүй байв. Чойбалсан тэрлэгээ тайлж дээрээс нь бүтээж, бүсээрээ ороож хурганыхаа уутанд хийж ганзагалаад гэрийн зүг явжээ. Үд болоогүй байхад хонь ирлээ гэж гэрийнхэн нь сандарцгааж байв. 

	— За хүү минь юу болоо вэ? Яагаад хонио эрт ирүүлэв? Нэг өдрийн саам алдлаа гэж ээж нь зэмлэтэл Чойбалсан:

	— Ээж ээ! Би Янзага авчирлаа гэж хэлээд янзагаа гаргав. 

	Талын зэрлэг нялх амьтан үнхэлцэг нь хагарах шахталаа айж туяхан хөлөө жийж, турьхан биеэ хүчилж амьсгаадан хоёр бөөр нь түнхэлзэж байв. 

	— Нялх амьтныг эхээс нь салгаж өнчрүүлэх гэж байх уу? Ямааны сүүгээр угж гэж ээж нь хэлээд өөрөө угжив. Янзага амтархан хөхөж, нүдээ бүлтгэнүүлэн тайвширч эхлэв. 

	Айл саахалтын хүмүүс ирцгээж, хонь хурга нийлүүлсэн Чойбалсанг загнах гэсэн боловч нялх янзагыг хармагц уур нь дарагдаж, түүнийг өхөөрдөн энхрийлцгээв. 

	— Эх нь янзагандаа хоргодоод яваагүй байгаа даа! Одоохон байсан газар нь аваачиж тавь! гэж эхийгээ хэлэхэд Чойбалсан:

	— Эх нь байгаагүй юмаа. Ганцаараа унтаж байсан юм. Би тэжээе гэв. 

	— Яалаа гэж эхгүй байх вэ! Малаас айгаад алсаас харж зогсоо доо. Түргэн яв! гэж зандрав. Чойбалсан янзагаа аваад бэлчээртээ иртэл нэг шаргачин эргүү хурга шиг ийш тийш цойлон гүйж харагдав. Чойбалсан янзагаа гаргаж:

	— Янзага чи хэчнээн хөөрхөн ч гэсэн би ээжийн үгэнд орж тавилаа шүү чамайг! За одоо ингээд ээждээ оч доо! гэж хэлээд тавьтал янзага үсрэн дэгдээд сандарсандаа болж унан тусав. Эх нь барааг нь хараад дөтлөн ирэв. Янзага эхийгээ даган цааш одлоо. Бяцхан хүүгийн нүдэн дээгүүр нулимс бүрхэв... 

	 

	СААЛЬЧИН

	 

	Хорлоогийнх бод бог нийлсэн зуу гаруй малтай боловч баян айлын мал маллана. Хэдэн тэмээгээ ногооноор салхидуулж алдаад Хорлоо эрэхээр явжээ. Айлын хүмүүс хонио холбон саав. Чойбалсан, савхан хувин тэвэрч гарч ирээд холбосон хонио саав. 

	Айлын авгай хүүхнүүд:

	— Хувингаа даахгүй байж, харж байна уу? Хэвлүүхэн гэдэг нь!

	— Ганц энэ бишээ. Гэрийнхээ хамаг ажлыг хийлцэнэ гээч!

	— Хорлоо ч хүүгийнхээ хүчинд жаргаж дээ. 

	— Үртэй хүн үрийнхээ сайныг үзэх шиг сайхан юм гэж хаа байх вэ. 

	— Чухам аа, чухам... гэцгээж шагшин магтаж байв. Үдийн хонь бэлчсэнээс хойно Хорлоо тэмээгээ туугаад ирэхэд нь хүү нь эхийнхээ бараагаар гарч тосон очиж морийг нь авч уяад гэртээ орж:

	— Ээж ээ! Ядрав уу? Цай халуун байгаа. Хонио саагаад сүүгээ хөөрүүлээд, өрөм байлгасан. Болж уу? Хар даа! гэв. 

	— Болжээ миний хүү, хонио хэнээр саалгав?

	— Би өөрөө саасан. 

	— Нээрэн үү?

	— Нээрэн байлгүй яах вэ. Хонио холбоод дараа нь саасан. Сүүлд нь ямаагаа саасан гэж ярьж байтал айлын авгай Должин орж ирээд:

	— За Хорлоо, чи сайн яваа шив дээ? Тэмээгээ олж ирдэг нь болж дээ. Би чамд хүүгийн чинь тухай ярих гэсэн юм. Бид хонийг чинь сааж өгнө гэж ярьж байтал хүү чинь хэнээс ч дутахгүй саалаа. Саальчин хүүтэй болсон юм байна гэв. Хорлоо:

	— Миний хүү хүн л болж дээ! гэж хэлэхийг сонсоод:

	— Ээж ээ? Би тэмээгээ барьж уях уу? гэв. 

	— Тэг ээ! Буцаад явчхаж мэднэ гэж Хорлоо хүүгээсээ санаа авч хэлжээ. 

	 

	НУМ СУМАА ТҮЛСЭН НЬ

	 

	Угийн цовоо Чойбалсан зургаа, долоон настайдаа томоогүйтэх нь ихдэж байсан боловч авга ах Шарав, Жамба хоёр нь үргэлж хэлж байсан болохоор томоожиж эхэлжээ. 

	Нэг өдөр Чойбалсан хулсан нум сумаа барьж орж ирэнгүүтээ дүрэлзэж байгаа галд хийчхээд ажиг ч үгүй байжээ. Хорлоо:

	— Яаж байгаа нь энэ вэ? Тоглоомоо түлээд... гэв. 

	Үүнээс хойш нум сумаар тоглож болохгүй гэж хэлээд сэтгэлдээ ямар нэг юмнаас жигшсэн байдалтай байжээ. Хожим сонсоход Чойбалсан нум сумаар хулгана харваад орхисонд хулгана өрөвдөлтэй гэмтэж нүхэндээ оржээ. Тэгээд түүнээс хойш амьтан зовоохгүй гэж хатуу шийдсэн юм байж. 

	 

	ХҮҮГИЙН ХҮСЛЭН

	 

	Бичиг мэдэх хүн өдрийн од шиг ховор авч үлгэр ярих хүн өрх гэр бүрд байдаг байж. Чойбалсан сонссон үлгэрээ тогтоож, үе тэнгийнхээ хүүхдүүдэд ярьдаг тул үлгэрч нэртэй болжээ. 

	Нэг өдөр ээж нь оройнхоо ажлыг хийж дуусаад унтах болж:

	— Миний хүү ээждээ нэг үлгэр ярьж өгөөч? гэв. Чойбалсан:

	— Би өчигдөр хонь хариулж яваад нэг шар шувуу, том бул чулуун дээр сууж байхад нь дэргэд нь очоод:

	— Нэр чинь хэн бэ? гэсэнд

	— Шар шувуу гэв. 

	— Чих чинь яагаад дэлдэн юм бэ? гэхэд, номын дуу сонссоор байгаад гэлээ. 

	— Нүд чинь яагаад шар юм бэ?

	— Зул жаргахыг харсаар байгаад, 

	— Хошуу чинь яагаад мухар юм бэ?

	— Зулын тос ухсаар байгаад гэж хариуллаа. Залхуу мөртөө нэрэлхүү амьтан гэж хэлээд тас тас инээв. 

	— Үлгэрийг үлгэр янзаар нь ярьж сурах хэрэгтэй. Чи шар шувуутай ярьсан юм уу? гэсэнд Чойбалсан:

	— Адилхан л үлгэр юм чинь гэв. Ээж ээ! Үлгэр мэддэг хүн монгол ном мэддэг үү? гэж асуухад:

	— Мэдэхгүй, үлгэрийг хүн болгон сонсоод тогтоож аваад ярьдаг бол номыг үлгэртэй адил хүн бүр тогтоож чадахгүй. 

	— Яагаад?... Би ном заалгавал тогтооно доо. 

	— Хүүгээ сайн ламд шавь оруулна гэхэд Чойбалсан:

	— Би лам болохгүй! Монгол бичиг заалгана гэв. Энэ үеэс эхлэн Дорнодын өргөн тал нутагт Хорлоо хүүхний бяцхан хөвүүн Чойбалсангийн нэр гарах болсон юм гэдэг. 

	 

	ИРВЭСИЙН БӨӨМБИЙ

	 

	— Зул аа! Чиний хайртай даагыг юу идчихээ вэ?

	— Мэдэхгүй ээ, дүү л хэллээ шүү дээ. Зул, Цэнд хоёрыг ингэж ярьж байхад Балдан дуудаад:

	— Та хоёр ирвэсийн бөөмбий үзэхээр яв л даа. Цэнд чинь хотын хүүхэд, чамтай адилгүй шүү. Мэдэж яваарай! Зул:

	— Аав аа! Миний хүрэн даагыг юу идчихээ вэ?

	— Иддэг юм нь л идээ биз дээ.. 

	— Ааваас л болж байгаа юм. Гаднаа авч байя гэхэд сүрэгтээ явж таргалаг гээд байсан... 

	— Чи л даага унахгүй, бүдүүн морь унана гээд байсан биз дээ. Нэг нэгэндээ буруугаа хүлээлгэхийг бодох нь өөдгүй хүмүүсийн л зан даа. Эртхэн яв! гэв. 

	Зул, Цэнд найзаа дагуулан Бурхан буудай уулын баруун баримжаа дагасан шовх шовх хадан оройтой уулсын бэлээр явж байв. Цэнд:

	— Дөхөж байна уу? Зул:

	— Тэр харагдаж байгаа үүл манан сууж униартсан нурууны хормойд очно. 

	Асга аараг хоёрын заагийн үл мэдэгдэм жимээр хоёр хүү цувран явж байтал гэнэт чулуу шажигнан, баруун гар талаас нь бөөрөнхий чулуу хойно хойноосоо өнхрөн нурав. 

	— Тэр... тэр... хараач! Янгир... нэг, хоёр, гурав... гэж Зул тоолов. Цэнд хараад үзээгүй тул:

	— Хаана явна вэ?

	— Яагаа вэ дээ, хошуурсан ханан хадны үзүүр тушаа! Цаашаа явах нь,.. Чимээ аваа даа. Ийшээ явахаар зөндөө тааралдана даа! Цэнд:

	— Тийм олон байдаг юм уу?

	— Манай энд чинь аргал, янгир, хойлог, ирвэсийн үүрдийн заяасан нутаг шүү дээ. Чи ноднин олон улсын пионерын лагерьд байхдаа яагаад алга болчихсон бэ? Бид чиний төлөө яаж сандарч айцгаасан гэж бодно?

	— Энэ сайхан уул усаа, ан амьтнаа санаад баруун зүг нүүсэн үүл харахаар л төрсөн нутаг нүдэнд үзэгдээд өөрийн эрхгүй уйлчихсан юм. 

	— Ёстой нутаг дуудна гэгч болж дээ. Чи уяхан сэтгэлтэй юм аа. 

	— Уяхан сэтгэлтэй гэв үү? 

	— Тиймээ чи шүлэг бичдэг шүү дээ. Чи нутгаа санаад уйлдаг юм чинь шүлэг заавал бичээ дээ. 

	— Бичсэ-эн... унших уу?

	— За унш!

	 

	«Ханаран давхраатсан хад уулнууд 

	Хайрт ээжийн минь халуун өвөр билээ

	Тунаран зэрэгцсэн туж урт нурууд

	Төрсөн аавын минь халуун хайр билээ!

	Униартан цэнхэртсэн оюу номин талууд

	Өвгөд буурлын минь өнө эртний өлгий билээ

	Халин дэвсэн хан бүргэд шувууд

	Хайрт нутгийн минь хамаг сайхан чимэг билээ!

	Шивээлсэн ан, шилүүс, ирвэс, аргалууд

	Сайхан орны минь шижир алтан баялаг билээ

	Торнин өссөн өсвөр хойч үе бид нар

	Төрсөн энэ нутгийнхаа түмэн үеийн эзэд билээ!»

	 

	— Чи ер нь уран зөгнөгч, яруу найрагч болох байх шүү. За, муу найздаа цаасан малгай өмсгөөд хэрэггүй. Цаасан малгай биш ээ! Үнэн юм ярьж байна гэж ярьсаар нэгэн түргэн урсгалт голын хөвөөн дээр ирэв. 

	— Далангийн нурууны хад хавцал дундуур урссан Гэгээтийн тунгалаг уст, түргэн урсгалт гол маань энэ дээ! Эндээс Ээж хайрхан уулын мөнгөн цагаан орой үүлэн дунд сүмбэрлэн харагддаг юм даа гэж Зул морио услангаа хэлэв. 

	Цэнд уулын голын хүйтэн ус залгилснаа Зулыг харан:

	— Ямар сайхан тунгалаг хүйтэн ус вэ!

	— Ус нь рашаан, ургамал нь шимтэй, хөрс нь үржилтэй, хэвлийдээ эрдэнэтэй, хүн амьтны дурыг булаасан нутаг даа! Ийм нутгийн эзэн болсон бид Нацагдоржийн хэлсэнчлэн, хойчийн шинэ ертөнц дээр хүндтэй гавьяа байгуулалгүй яах вэ. 

	— Үнэхээр сэтгэл татаж, зүрх баярлуулдаг газар юм. Чиний зөв юм аа гэв. 

	— Миний юу нь зөв гэж?

	— Нутгаа санадаг нь... Зул аа! Одоо нөгөө бөөмбийгөө олох уу?

	— Энэ хавьд заавал бий дээ. Хоёр найз гол өгсөж явж байтал Цагаан шувуут хэмээх ноёлог өндрийн өврийн налуу энгэрийн адгийн хадны ар өврийн жалга дахь элсэн дээр хэсэг хэсэг газар сохор номины нүхний овгор шороо шиг бөөрөнхийлж бумбайлгасан элс үзэгдэв. Зул:

	— За харав уу? Бөөмбий чинь энэ дээ!

	— Өө, үүнийг хэлдэг юм уу? Би ямар нэг амьтан л гэж санаж байлаа. Үүний чинь юу нь сонин байгаа юм бэ?

	— Чи яагаад ийм бөөмбий байдаг гэж бодож байна?

	— Яах вэ дээ, байгал чинь хамгийн уран, чухамхүү гоо үзэсгэлэнгийн дээд биз дээ?

	— Үүнийг байгаль урлаагүй ээ!

	— Тэгээд юу урласан юм бэ?

	— Миний даагыг иддэг... 

	— Чиний даагыг юу идсэн юм бэ? Чоно гуай л зооглоо биз!

	— Цоохондой гуай л байхгүй юу?

	— За бас нэг шинэ нэр... Ямар амьтан юм бэ?

	— Ирвэс... Ирвэс чинь муурын төрлийн амьтан болохоор ялгадсаа нууж бөөмбий хийдэг юм. Ирвэс ус долоож, ан авд явахын өмнө хэдүүлээ нийлж хоорондоо тоглож наадаж, ялгадсаа нууж бөөмбий хийдэг гэж аав ярьдаг юм. За ингээд буцах шив дээ. Хоёулаа хаваржаагаар дайраад борц аваад явна шүү!

	— Айл байгаа юм уу?

	— Үгүй ээ, манайх хаваржаан дээрээ гэрээ орхиод нүүдэг юм. 

	— Танайх их баян юм уу?

	— Баян ч гэж дээ. Амьдралын ая ч гэх үү, өвөлжөө, хаваржаа, намаржаа, зуслангийн чинь хооронд бүтэн нэг улирлын ялгаатай байдаг болохоор ажил нь түүнээс илүү ялгаатай. Тийм болохоор манайх чинь эргэх дөрвөн улиралд ямаатайгаа үргэлж отроор явна. Оторт чинь гэр авч явалтай биш, зусланд чинь том гэр барилтай биш, энэ мэтээр малынхаа маллагааг дагаж нүүж сууж, гэр бараа хашаа хороогоо хүртэл янз янзаар орхидог юм даа. Манай хөдөөгийн ажил гэдэг чинь яггүй дээ!

	Хоёр найз хаваржаа руугаа явав. 

	— Борц чинь их үү? Юунд байдаг юм бэ?

	— Манайх чинь арвуулаа шүү дээ. Нэг үхрийн мах борцлоод урт шар хүн ирэхээр борцоо эхэлж иддэг юм. 

	— Зул аа! Чи дандаа миний сонсоогүй юм ярих юм. Урт шар хүн гэж танайд ямар хүн ирдэг юм бэ?

	— Ээ, өдий болтлоо урт шар хүн мэдэхгүй гэж үү? Арай худал байгаа даа. 

	— Мэдэхгүй юмыг чинь... би юунд худал хэлэх вэ. 

	— За тэгвэл хавар болж өдөр уртсаж, сүү сааль хараахан гараагүй үеийг манайхан урт шар хүн гэдэг юм. 

	— Одоо чинь зуны дунд сар шүү дээ?

	— Тийм ээ, энэ хавар урин дулаан, тарган цатгалан байсан болохоор урт шар хүн ирээгүйтэй адил юм. 

	— Сонин юм даа. Хаваржааны гэр чинь хэдэн сараар бариастай байсан юм уу?

	— Тэгэлгүй яах вэ. Тэр гэр барааг зөөж янзалж байх зав чөлөө аав ээжид байхгүй. Дүү нар жижиг, зөвхөн л хурга буцаах, услах, өвслөхөд тус болно. Аргал түлш түүнэ. Хэрдээ таарсан ажил хийлцээд л байна. 

	Цэнд Зул хоёрыг гэртээ орж борц авах гэтэл бараг нь алга байж. Үдшийн бүрийгээр гэртээ ирээд:

	— Гэрт борц бараг алга. Ханын толгойд өлгөсөн гурван шуудайны тасархай байна. Зүүн талын ханан дахь шуудайлсан борцны хоёр нь байна гэв. Балдан нуг нуг инээж:

	— Нэг өлссөн амьтныг цатгаж дээ гэв. Ээж нь: 

	— Балдан мөн сайхан дотортой хүн шүү. Бүтэн үхрийн махаар хийсэн биз дээ? гэхэд:

	— Тэглээ гээд одоо яах болж байна? Уйлах уу, уурлах уу? гэсэнд Зул инээв. Тэгээд хэн авсан байх вэ, аав аа?

	— Хүн аваагүй ээ. Ирвэс л идээ дээ. Барьж авах юмсан золигийг... Завтай сан бол отож байгаад барьж болно л доо гэв. Зул аавынхаа энэ үгийг сонсоод Цэндэд:

	— Маргааш явж ирвэс барих уу?

	— Тэгье. Аав чинь зөвшөөрөх үү?

	— Асуувал зөвшөөрөхгүй. Нуугдаад л явчхаж болно гэж ярилцаад унтжээ. 

	Маргааш нь биш, долоо хоногийн дараа Цэнд, Зул хоёр хаваржааныхаа гэрийн ойролцоо ирж морио нууцгай газар уяад гэрээ харуулдаж байтал нэг ирвэс шуудхан гүйж ирээд хатавчны цоорхойгоор орчихжээ. 

	— За, одоо яах вэ? гэж Зулыг асуухад Цэнд:

	— Яах ч арга алга. Тийм мундаг том сүртэй амьтныг чинь бид хоёр яаж барих вэ!

	— Арга ухаан байсан цагт барина даа. Харин чи битгий айж сандраагаад байгаарай! Тайван, сэргэлэн хоёрыг хичээнэ шүү. Тэгээд авчирсан брезентэн шуудайгаа орсон нүх рүү нь амыг нь харуулж хоёр оосроор нь гэрийн бүслүүртэй уяад орхичихъё. Тэгээд гэв гэнэт гэрийн хойд талаас хашхичиж модоор нүдэхээр ирвэс орсон нүхээрээ гараад шуудайд орно. Тэгээд л гүйцээ! Мэргэн арга, зөв ухаан байгаа биз?

	— Ай мэдэхгүй, тэгээд яах вэ. 

	— Оосрыг нь тайлангуутаа л амыг нь боогоод авна даа. Харин шуудайгаа цоолж зөвхөн хошуу нь цухуйхаар нүх гаргах хэрэгтэй. Сайхан гэгч нь бөөцийлөөд, хөл толгойг нь хүлж мориндоо ганзагалаад харина. Манайхан мөн ч их гайхна биз дээ! гэж Зулыг хэлэхэд Цэндийн сэтгэлд яагаад ч юм бэ, зүүд ч юм шиг санагдаад байжээ. Гэсэн ч бүх юм яг ёсоороо болсонд арга буюу нөхрийнхөө хэлснээр болж ирвэсээ шуудайн амаар оруулан барьж аваад оройхон гэрийнхээ гадаа ирээд:

	— Аав байна уу? Энэ ирвэс буулгаад ав! гэж. Балдан гарч ирүүтээ:

	— Юу гэнэ ээ! Та хоёрыг хэн тийшээ явж ирвэс барь гэсэн юм бэ? Зул чи барагтай л задраарай хө! Хүний хүүхэд дагуулж яваад ямар нэг осолд орвол яана! Чамтай адил биш, хотын хүүхэд гэв. Зул:

	— Бариад ирсэн юмыг чинь одоо тавилтай биш дээ. Энэ шуудайд байгаа гэв. 

	Энэ өдрөөс хойш Цэнд, Зул хоёр гэрийнхээ гадаа хурганы: пүнзэнд ирвэсээ оруулж тавиад арваад хоног тэжээжээ. Ноход пүнзэнд ирвэс байгааг мэдэж боорлон хуцах боловч ирвэсийг архирахаар сүүлээ хавчин одох аж. Хоёр метр өндөр пүнз өөд цоройж толгойгоо гаргаж гарахыг завдсанд дээгүүр нь төмөр тор хадсанаас хойш ирвэсээ алдахгүй болж хоёр найз сэтгэл тайван байдаг болжээ. Ирвэс, Зул Цэнд хоёрыг танихаар барахгүй, пүнзний аль талаас ирж байгааг андахгүй болжээ. Өөр хүн пүнзэнд ойртохыг мэдвэл ирвэс эсхүл архирч чээжээ хүрчигнүүлэн муухай муухай харна. Заримдаа хүзүүгээ урагш сунгаж урд хоёр хөлөө жийж хойд хоёр хөлөө өргөн, үсрэхийг завддаг ажээ. Цэнд, Зул хоёр төмпөнд ус хийж хаалганы нүхээр түлхэж өгнө. Малын мөлжүүртэй яс, борцоор хооллоно. Нэг өдөр Цэнд бөөн байцаа, хэдэн ширхэг төмс өгсөнд сарвуугаараа оролдож эргүүлж тойруулж байгаад идчихсэнд бөөн баяр болж ирсэнд Балдан:

	— Махан идэшт амьтан боловч өлсөхөөрөө ногоо өвс иддэг гэж хууччуул ярьдаг юм. Үнэн байж л дээ! Дархан цаазтай энэ амьтныг алж болохгүй, одоо тавьж явуулбал таарна гэв. Зул:

	— Би найзыгаа урьсны учир нь чухам үүнд л байгаа юм. 

	— Тийм ээ, аав нь мэдэж байна. Тэр хол мянга гаруй километрээс ирээд ирвэс үзэлгүй буцсан биш, үзлээ. Тэр ч байтугай тэжээлээ. Тийм биз дээ, Цэнд ээ? гэв. Цэнд:

	— Та сум нэгдлийн захиргаанд бичиг явуулж улсын циркт ирвэсээ аваачиж өгье гэж зөвшөөрөл авч өгөөч? Балдан:

	— Уг нь санадаг л санаа юм. Тэгэхдээ үүнийг чинь юугаар авч явах вэ? Зул:

	— Зөвшөөрөл л ирдэг юм бол аваачихад амархан. Бэлээхэн манай Баян тоорой бригадын төвөөс онгоцонд сууж аймаг хүрээд аймгаас Улаанбаатарт хоёрхон цаг яваад л очно шүү дээ. 

	— Хэлэхэд амархаан. Хэрэг дээрээ хэцүү шүү дээ. Ийм хүчирхэг аюултай амьтныг онгоцоор авч явахыг зөвшөөрөх ч юм уу, үгүй ч юм уу, бүү мэд. 

	— Зөвшөөрнө дөө. Вагоноор бар, арслан аваад ирдэг шүү дээ. 

	— Түүнийг чинь мэргэжлийн хүмүүс тусгай бэхэлсэн саванд байрлуулж ирж байгаа биз... Миний хүү гэнэн юм ярих юм даа. 

	— Том модон хайрцагт хийнэ. Хайрцгийн хэдэн талд аяганы чинээн цоорхой гаргана. Цэнд хооллоод явна... 

	— За мэдэхгүй юм даа. Аав нь сумын захиргаанд өөрөө очиж хоёр хүүгийнхээ саналыг уламжилж ирье гэж хэлээд маргааш нь мотоциклоор давхин оджээ. 

	 

	* * *

	 

	Балдан Зул Цэнд гурав ирвэсээ шуудангийн машинд ачиж ирээд 30 минут болоод байтал онгоц ирж хүмүүс тосон очицгоов. 

	— Эрхэм хүндэт зорчигчид оо! Алтай хот, Баян тоорой бригадын хооронд үйлчлэх «АН—2» онгоцонд суух хүмүүс билетээ шалгуулаад яваарай! Онгоц 10 минутаас илүү хүлээхгүй шүү гэж эмэгтэй хүний цээлхэн дуугаар зарлах сонсогдов. Зул:

	— Найз аа! Ямар нэг хүн амьтанд төрж өссөн гэр орон, газар нутгаас илүү юм гэж цөөхөн шүү дээ. Гэртээ байсан шиг нь тавтай сайн амрааж чадаагүй нь мэдээж биз. Гэсэн ч бид хоёр санасандаа хүрлээ. Цэнд:

	— Яалаа гэж. Найз аа, хамгийн сайхан зугаатай амарч, байгалийн гоо үзэсгэлэн цогцлон бүрдсэн газар үзсэнээ зүрх сэтгэлдээ үүрд хадгалж явна. Зул:

	— Ирвэсээ Бөөмбий гэж нэрлэснээрээ л явах уу?

	— Тэгнэ ээ! Бөөмбий маань уйтгарлаж байгаа байх... Би дэргэд нь явна. За баяртай! гэж хэлээд Улаанбаатар хотоос найзындаа уригдаж Говь-Алтай аймгийн Цогт сумын Далан бригадын ямаачин Балдангийнд ирж амарсан Цэнд, Зулыг тэврэн үнсээд онгоцны гишгүүр өөд гарав. 

	— Зорчигчид оо! Манай онгоцонд Далангийн нуруунаас барьж тэжээсэн Бөөмбий нэртэй ирвэс яваа тул болгоомжтой явахыг сануулъя! гэх эмэгтэй хүний дуу моторын чимээтэй хослон сонсогджээ. 

	 

	* * *

	 

	Энэ өдрөөс хойш долоо хоногийн дараа Цэндээс ирсэн захиаг аав ээждээ Зул ийнхүү уншиж өгөв. 

	«Миний хайрт найз Зул аа! Сайн байна уу? Би тэр өдөртөө оройн 6 цаг 30 минутад Улаанбаатарын нисэх онгоцны буудалд буумагц Бөөмбий бид хоёрыг авахаар машин ирчихсэн хүлээж байв. Бид хоёр замдаа дажгүй явсан шүү. Чи бид хоёрын үерхэл нөхөрлөлийн амьд хэлхээ болсон Бөөмбий маань циркийн жүжигчин болохоор байрандаа очсон. Намайг үгүй болохоор уурлаж уцаарлаад байна гэнэ. Ирвэсийг бусад хүнд дастал нь намайг хамт бай гэсэн. Түүнээс илүү баяр гэж хаана байх вэ! Хөөрхий Бөөмбий минь бид хоёрыг их санаж байгаа бололтой толгойгоо унжуулаад л хэвтэж байх юм. Уйтгар гунигтай нь аргагүй харагдах юм. Аав ээж, дүү нартаа миний мэндийг хүргээрэй! Миний аав ээж нар маань цөм мэнд дамжуулж байдаг шүү! Хэрэв чи хэлсэндээ хүрдэг юм бол би хүрч чадна шүү. Бид хоёрын хамгийн гол зорилго бол хойтон аравдугаар ангиа онц сайн төгсөөд улсын их сургуульд орж суралцах явдал шүү дээ! За найз минь баяртай! Бөөмбий бид хоёр чинь гэжээ. 

	 

	 


ИЙМ НЭГЭН ХҮҮ БАЙЖ

	 

	Авирмэд хүү зуслангийнхаа байшингийн үүдэнд сууж байтал зэргэлдээ байшингаас Лодой хүү гарч ийш тийшээ хараад:

	— Авирмэд ээ! Өнөөдөр юу хийе гэж бодож байна?

	— Харин ээ. 

	— Хоёулаа мод өөд явж жаахан зугаалах уу?

	— Өнөөдөр түлээ түүгээрэй гэж ээж хэлсэн л дээ гэж Авирмэдийг хэлэхэд

	— Би чамд зугаалъя гэж байна шүү дээ. 

	— Түлээ түүх, зугаалах хоёр ямар ялгаатай юм бэ? Лодой тас тас инээж:

	— Өдий долоодугаар ангид байгаа мөртөө зугаалахыг мэдэхгүй гэж үү? Арай ч үгүй байлгүй. Үнэхээр их ялгаатай шүү дээ гэв. 

	— Тэгвэл чи ялгааг нь хэлээд өгөөч гэхэд Лодой мөн л инээж:

	— За тэгвэл хамт ууланд явъя! гэж ярилцаад Лодой, Авирмэд хоёр Чингэлтэйн уулын баруун салаа өгсөөд явж байтал нэгэн хар хэрээ гуаглан өнгөрөв. 

	— Хэрэм шинэ үүрээ барьж гүйцээд, намайг ирж цай ууна уу! гэж урьсан гэж хэлж байх юм. Хойноос нь очих уу гэв. Авирмэд:

	— Чи хэрээний хэл мэддэг юм уу? гэж сонирхон асуув. 

	Лодой:

	— Би мэдэхгүй л дээ! Харин шувууны хэлний сударт л хэрээ, шаазгайн хэлээр бичсэн байдаг юм. 

	— Чи үзсэн юм уу?

	— Үзэхээр барах уу! Манай буурал аав маань шувууны хэл судалдаг хүн байсан юм. 

	— Ямар сонин юм бэ. Манай аав, европын зарим улс саяхнаас л шувууны хэл судалж эхэлж байгаа юм гэж ярьж байсан... 

	— Буурал аавын үзэж байсан, шувууны хэлний ном судар манайд бий л дээ. Шаазгайн хэлийг сурахад амархан гэж ярьдаг юм. 

	— Чи тэгээд сурсан юм уу? гэхэд Лодой мөн л тас тас инээж:

	— Мэдэхгүй атлаа хэрээ юу гэж хэлснийг мэдэх үү дээ. Авирмэд гайхаж:

	— Тийм юм бол хэрээний хэлсэн хэрмийн үүрэн дээр очих уу?

	— Тэгье. Ойрхон л байгаа даа гэв. 

	Тэгээд хоёр найз уулын арын мод руу явж байтал нэгэн саглагар бүдүүн хар модны мөчрөөс мөчирт хэдэн хэрэм хөөцөлдөн дэгдэж байхыг Лодой хараад:

	— Зогсоорой! Би хэрмүүдтэй яриад орхиё гэв. Авирмэд зогсов. Лодой Час.. час, чийш чийш, чаг чаг гэхчлэн янз янз дуугараад малгайгаа бариад ийш тийш гүйв. Хэрмүүд час, час дуугаран хоёр гурваараа нэг дор зогсоод харцгаажээ. 

	— Харж байгаа биз дээ? Би:

	— Та нар хэрээг байрандаа урьсан юм уу? гэж асуулаа. 

	— Тиймээ, тийм! гэж хариулж байна гэж хэлээд л дахин янз янзаар дуугарав. Хэрмүүдийн зарим нь дуугарч, зарим нь дүүлсээр байв. Авирмэд:

	— Чи шаазгай хэрээний хэлний ном бий гэсэн биз дээ?

	— Тиймээ. Шаазгайн хэл, хэрмийн хэлтэй ойролцоо байдаг юм. Тэгээд би мэдэж байгаа юм гэв. Авирмэд маш их гайхаж:

	— Тэгвэл хэрмийн байр нь хаана гэнэ асуугаач гэв. Лодой мөн л элдвээр дуугарч байгаад:

	— Тэр баруунтаах гурван зэрэгцээ модонд бий. Маргааш хэрээг урьж цайлна гэж байна. Маргааш ирэх үү гэхэд Авирмэд

	— Тэгье! Маргааш ирье гэв. 

	— Ууланд явах сайхан байгаа биз? Зугаатай байна уу? гэж асуухад Авирмэд:

	— Үнэхээр зугаатай юм. Чи нээрэн шувууны хэл мэддэг юм уу?

	— Мэддэг байна уу, үгүй байна уу. Чи сая мэдээ биз дээ. Амьтны хэл мэдэх чинь шинжлэх ухаан мөн биз дээ. Чи аравдугаар ангиа төгсөөд амьтны хэл судалдаг эрдэмтэн болж ч болно. 

	— Чи өөрөө амьтны хэл шинжлэн судалдаг мэргэжилтэй болох гэж байгаа юм уу? Одоогоор шийдсэн ч юмгүй л дээ. Би буурал ааваасаа асууж байж болно. Чи энэ зулзаган хар модыг харж байна уу? гэв. Авирмэд:

	— Харж байна!

	— Тэгвэл хэдэн жил болсон мод вэ? Чи хэлээч гэв. Авирмэд:

	— Би яаж мэдэх вэ. Чи хэл дээ гэхэд Лодой нэгэн модны дэргэд очиж ёроолд нь хэвтэж чагнаад:

	— Энэ чинь манай ардын хувьсгалтай чацуу улиас байна. Энэ жил 60 жилийнхээ ойг тэмдэглэнэ гэж байна гэв. Авирмэд:

	— Чи мөн залдаг эр юм даа. Би ямар цэцэрлэгийн хүүхэд биш дээ. 

	— Тэгж л бодож байгаа бол надаас юм асуухаа л байчхаач гэв. Ингэж байтал дөрвөн хар хэрээ хойно хойноосоо хөөцөлдсөөр толгой дээгүүр нь өнгөрөв. Авирмэд: 

	— За шувууны хэлмэрч ээ! Юу гэж байна гэв. Лодой:

	— Чи намайг худал хэллээ гэнэ биз? гэв. Авирмэд:

	— Тэгж хэлэхгүй, чи мэддэг юм бол хэл гэв. 

	— Энүүхэн усны эрэг дээр үхсэн хоёр могой байна. Түүнийг авч идье гэж нэг нь хэлэхээр нөгөөдүүл нь

	— Чи худал хэлж байна гэв. Тэгээд түүнээсээ болоод үнэн худлаа үзэх гэж маргаж ноцолдож яваа юм байна. гэв. Авирмэд үнэхээр биширч, 

	— Тэгвэл одоо тэнд нь очиж үзье гэв. Лодой:

	— Үзэж болно оо! Хурдан гүйж хэрээнээс өмнө очих хэрэгтэй гэв. Тэгээд хоёулаа гүйсээр арай хийж усны зах дээр ирээд нэгэн бул чулуун дээр сандайлан сууж амьсгаагаа дарав. 

	— Авирмэд:

	— Чухам хаана байгаа юм бэ?

	— Энэ бул чулууны зүүн талд арван таван алхам газар хоёр чулууны завсар бий л гэх шиг болсон. Би буруу сонсоогүй байгаа даа. 

	— Өнөө дөрвөн хэрээ чинь ирэхгүй яагаад байгаа юм бэ? Далавчтай шувуу мөртөө хоёр хөлт хүнээс удаан байна гэж үү? гэсэнд Лодой:

	— Би та нараас түрүүлээд очиж Магадгүй гэж хэлсэн юм. Тэгээд зориуд удаж байгаа юм. Айгаад ирэхгүй ч байж мэднэ гэв.

	— Чи мэдэж байгаа юм бол очиж үзье гэж Авирмэдийг хэлэхэд Лодой:

	— Могойноос айхгүй юу?

	— Үхсэн юм бол яалаа гэж айх вэ.

	— За тэгвэл намайг дагаад яваарай! Амьд ч байж мэднэ гэж хэлээд явав. Шуудхан явсаар нэг газар очиж зогтусаад:

	— Авирмэд ээ! Нааш ир, энэ байна гэв. Хоёр хавтгай чулууны завсар 60—70 см урт хоёр могой хэвтэж байв.

	— Энэ могой мөн үү?

	— Мөн! Чи яаж мэдээ вэ гэв.

	— Нарийн мэргэжил гэдэг маань л энэ дээ. Хараа биз! Үүнийг авах уу? гэсэнд Авирмэд:

	— Явъя! Хэрээнүүд нь ирэг гэв. Лодой:

	— Хэрээнүүд муу санаатай, одоо байтугай маргааш ч ирэхгүй гэв. Ингээд хоёр найз голын хөвөөгөөр явав.

	— Чи үнэхээр шувууны хэл мэддэг юм байна. Яаж сурсан юм бэ?

	— Чи өдий болтол намайг мэдэхгүй байна гэж үү? Худал байгаа даа хэмээн тас тас инээв. Авирмэд:

	— Мэддэг бол чамаас юунд нуух вэ? Лодой мөн л тас тас инээж:

	— Би шувууны хэл сурах гэж л өдөржин ой модоор явдаг юм шүү дээ. Эрдэм ном сурах чинь хатуужил тэсвэр зориг, тэвчээр хэзээд хэрэгтэйг чи мэднэ.

	— Уржигдар чи уйлаад аав, ээж чинь чанга, чанга дуугараад байсан. Чамайг гадуур тэнээд гэж загнасан юм уу?

	— Тийм ээ! Шувууны хэл судалж явааг мэдэхгүй, гадуур зүгээр тэнэж явна гэж бодоод л тэр дээ.

	— Чи үнэнээ хэлэх нь яасан юм!

	— Ялгаагүй дээ! Адилхан гадуур тэнэлээ л гэнэ. Хоёр найз гэртээ ирэв.

	— Авирмэд ээ! Зугаалах гэдгийг мэдэв үү гэсэнд

	— Мэдлээ! Би маргааш сургуулийнхаа хөдөлмөр зусланд явна. Түүнээс биш чамтай явж хэрээ, хэрмийн шинэ байранд очиж цайлуулахыг үзэх юмсан гэв. Лодой:

	— Чи зуслангаас ирээд л надтай яриарай. Би хэрхэн яаж цайлсан тухай яримз гэв.

	 

	* * *

	 

	Авирмэд, Лодойн шувууны хэл мэддэг тухай бодоод огт унтаагүй тул маргааш зусландаа явахдаа нойрмоглоод байжээ.

	— Ийм сайхан уул, ус ургамалтай явж байхад байгалийн гоо сайхныг харж яваач гэж нөхөд нь шаарджээ. Авирмэд:

	— За би та нарт шувууны хэл мэддэг нэгэн хүүгийн тухай ярьж өгөх үү гэсэнд охид хөвүүд нам гүм болжээ.

	Өчигдрийнхөө явдлыг нэгд нэгэнгүй ярьсанд охид хөвүүд зэрэг зэрэг:

	— Ёстой нэг худал хэлж байна даа. Чи худал хэлэхийн сургуулийг хэдийд төгсөж ирээв? гэж шоолцгоов. Авирмэд «Үнэн» гэхээс өөрөөр баталж чадахгүй тул арга буюу таг дуугүй болов. Нэг хэлэмгий охин:

	— Замын хүнд зугаа хэрэгтэй гэж чи ингэж ярьсан уу? Тэр чинь сүрхий хүүхэд байж дээ гэв.

	Зуслан дээр энэ яриа дэлгэрч олон удаа маргаан гарчээ. Хориод хоногийн дараа ангийн нь багш, Авирмэдэд нэг жижиг торонд хийсэн хэрмийн зулзага өгөөд:

	— Үүнийг чиний найз Лодой, зориуд авчирч өгсөн юм. Та хоёр зуслангийн найзууд юм биз дээ гэж хэлээд өгөв. Авирмэд захиа, хэрмийнхээ зулзагыг аваад байранд очиж Лодойгоос ирсэн захиаг уншсанд:

	«Найз аа! Сайн байна уу! Тавтай сайхан амарч байгаа биз дээ. Би, хэрэм шинэ байрандаа хэрээг урьж цайлахад нь очсон юм аа. Тэгээд надад энэ хоёр зулзагыг бэлэг болгож өгсөн тул найз чамдаа илгээв. Сайн хооллож байгаад зуслангаас ирэхдээ аваад ирээрэй! Найз нь шувууныхаа хэлийг сурах гэж өдөр болгон уулын модонд тэнэж өдрийг өнгөрүүлж байна» гэж уншаад:

	Та нар үүнийг сонс! Намайг худалч гээд байсан. Энд юу гэж бичсэн байна гэж хэлээд дахин уншив. За хүүхдүүд минь, ийм л нэг хүүхэд байсан юм даа. Чухам үнэн үү, худал уу? Та нар л бодож олох хэрэгтэй болж дээ.

	 

	 


МӨСТИЙН ЭРЭГ

	 

	Хөндлөн хөх уулын оройн хоёр их хавцал ам жил бүр мөнх цастай байдаг байжээ. Тэр цас зуны дунд сарын дунд үеэр арилах боловч нэгэн зурвасхан мөс өндөр ян хадны ангалд морины дэл мэт зурайн зурайсаар үлддэг ажээ. Нутгийн хүмүүс тэр цагаан судал болсон мөсийг Мөстийн эрэг гэж нэрлэдэг юм байж. Төмөр хүү нэг өдөр Мөстийн эргийн мөс үзье гэж бодоод,

	— Аав аа! Би Мөстийн оройд гарч мөсийг нь үзээд ирье гэсэнд,

	— Эр хүний дотор эмээл хазаартай морь гэж санадаг л санаа. Намайг чам шиг жаахан байхаас эхлэн нутгийн хүмүүс мөстийн мөс үзэх гэж ярилцдаг боловч гарч чадсан хүн байгаагүй л юм даа. Нисдэг тэргээр л гарахаас өөр арга байхгүй байлгүй гэж хэлсэнд Төмөрхүү:

	— Би гарч чадна! Хээр морио унаад явах уу? гэв.

	— Миний хүү ухаан санаа хэчнээн их нэмэгдэх тусам төчнөөн их зүйлийг хүсэн мөрөөддөг юм. Хүн чинь ер нь амьдралаар ухаан суудаг юм. Миний хүү том болоод гарч болох юм гэв. Төмөр

	— Би том л байна шүү дээ. Та надтай нуруу чацуу биз дээ гэв. Аав нь хүүгийнхээ толгойг илж:

	— Тиймээ! Миний хүү өндөр... 7 дугаар ангид байхдаа ийм байгаа юм, 10 дугаар ангиа төгсөх үед бол бүр ч өндөр болно. Хэчнээн өндөр боллоо ч гэсэн аав ээждээ намхан жаахан хүү хэвээрээ л байна. Их, дээд сургуульд орж төгсгөөд ажил хийх юм уу, эсхүл ажилчин малчин юм уу ер нь бие даан амьдрах болсон тэр үедээ л Мөстийн оройд гараарай! гэв. Төмөр:

	— Тэр үед л би том болох юм уу?

	— Тиймээ! Тэр үед аав ээж нь хүүгээ ухаан сууж ажил хийж амьдарч байгаа том хүүтэй гэж хүмүүст бахархан ярьдаг болно. Тэгэхэд чи надаас асуухгүйгээр хэрхэн яаж аж төрж амьдрахаа шийддэг болсон байна гэхэд Төмөрхүү урамгүйнхэн зогсож байснаа:

	— Аав аа! Би адуундаа явах уу? гэв.

	— Тэг ээ! Миний хүү адуугаа хураагаад ир. Аав нь бригадын малыг оторлох нутаг үзэхээр явна гэв.

	Төмөр, Мөстийн оргилыг харахад жаргаж байгаа нарны шаргал туяанд цав цагаан зурвас цайлалзан зэрэглээ гүйх мэт янз янзын дүрсээр солигдон байв. Очно, заавал очно! гэж сэтгэлдээ бодоод илүү гэртээ оров. Аавын нь ширэн гэртэй ган сүх ханын толгойноос дүүжлээтэй харагдав.

	Хажууд нь тав таван алдаар нь гогцоолж эвхсэн хоёр аргамж өлгөөстэй байна. Төмөр авч явах юмаа эрж хайж байгаад аргамж, сур авч шар ширэн богцонд жаал зугаа ааруул, тос хийв. Тэгээд гэртээ ороод

	— Аав аа! Би илүү гэртээ унтъя. Сэрүүн сайхан байна гэхэд аав нь

	— Хаана ч унтсан яах вэ. Өглөө эрт юманд явахаа мэдэж байгаа биз?

	— Хаашаа явах юм бэ? гэж төвөгшөөсөн байдалтай хэлэв.

	— Малаа оторлох гэж байгааг мэдэж байна уу?

	— Та ганцаараа яваач! Би гэртээ ээжтэйгээ байж байя... гэж Төмөрийг хэлэхэд аав нь дуугарсангүй.

	Төмөр, аавынхаа занг мэддэг болохоор заавал явж таарах нь гэж бодоод илүү гэртээ ороод унтжээ.

	«Төмөр, Мөстийн хавцлын мөсний дэргэд зогсож байв. Тэнгэр мэт өндөр уулын ар руу унжсан майхан хэлбэртэй хоёр их ноён уулын чанх хойд тал руу хөрөөний ир мэт олон шовх хадан оройгоор үүл сууж манан гүйж байв. Мөстийн хавцлын доод ёроолд Төмөр, хээр морьтойгоо зогсоод эгц дээшээ харав. Хэдэн зуун метр үргэлжилсэн 80—90 градусын ташуу болов уу гэмээр хоёр талаараа хад асга болсон мөсөн ам нэлэнхийдээ тийнхүү цав цагаан харагддаг гэдгийг өөрөө дэргэд нь ирж үзээд үүдэн хоймрын чинээхэн зайтай байгаа мөснөөс авч идье гэж бодоод мориноос буув. Өндрөөс буусан цасны ус жирэлзэн урсах бөгөөд таван өнгийн цэцэг алаглан харагдана.

	— Аав юу гээд байлаа? Хүн хүрч чадаагүй л гээд байсан даа. Эгц оройд нь хүрье гэвэл лав гурван зуугаад метр мөсөн халил өөд авирах хэрэгтэй. Одоо яах вэ? гэж өөрөөсөө асуув.

	— Хоёр аргамж сур, аавын чинь ган сүх байгаад байгаад, Мөстийн оройд гарч яасан ч чадахгүй гэж чихэнд нь нэг хүн хэлэх шиг болжээ. Хараад байвал үнэхээр айж сүрдмээр бөгөөд өргөөшөө далаад метр, зузаанаараа зөвхөн ёроолын мөснөөс үзэхэд лав арван метр байв. Төмөрийн санаанд нэг юм сэрдхийн оров. Эргэцүүлэн бодвоос Мөстийн мөс зунжингаа хайлж цасныхаа усаар олон мянган жил хүн малыг ундалдаг юм байна. Хэрэв зуны сар гурав биш дөрөв юм уу, тав байгаад маш их халуун болбол энэ зузаан мөс хайлж дуусах байх. Үнэндээ нар хайлуулж гүйцдэггүй юм байна гэж боджээ. Харсаар байтал салхи сүнгэнэж Мөстийн зурвас цагаан мөсийг цэнхэр манан бүрхээд авав. Тэр их манан дотор Төмөр морьтойгоо ороод нэг мэдсэн чинь нисэж явжээ.

	— Үгүй мөн тоогүй юм боллоо! Мөснөөс нь аваад аав ээждээ үзүүлдэг байж. Намайг Мөстийн мөсөн дээр очоод ирлээ гэхлээр огт үнэмшихгүй дээ гэж бодоод доош харсан чинь яг гэрийнхээ тооно дээгүүр өнгөрөх гэж байв.

	— Аав аа, намайг хар даа! Мөстийн мөсөн дээр очоод үүлэн дээр морьтойгоо суугаад явж байна гэхэд аав ээж хоёр нь айж сандран өөдөөс нь гараа тосон сарвайж:

	— Миний хүү одоо буугаад ир ээ! гэхэд хүү,

	— За би буулаа! гэж хашхираад сэрчихжээ. Тэгээд аав нь гэрийн гаднаас:

	— Төмөр өө! Бос, одоо явъя, өглөөний сэрүүн дээр Агьтын талд гарч отрын бэлчээр үзье гэж дуудаж байжээ. Төмөр бодлогоширч:

	— За яах вэ, зүүдээр хүрсэн юм, биеэрээ Мөстийн мөсөн дээр заавал очно. Уулчин болоод очно гэж өөртөө хэлж, баттай шийдсэн юм.

	 


ГУТАЛЧИН, ОХИН ХОЁР

	 

	Хаймчиг гуайг гуталд зан тавьж суухад нэг хөөрхөн охин, бялзуухайн нүд шиг тогтож ядсан хар нүдээрээ үргэлж инээмсэглэн дэргэд нь ирж удаан харж зогсдог байж. Нэг бороотой өдөр тэр охин гартаа юм бариад намайг хараач гэсэн аятай зогсож байгаад Хаймчиг гуайг хармагц харцаа өөр зүг рүү хандуулснаа жаахан зайлсхийв. Нэг нь загнуулсан гутлаа өмсөж ч амжаагүй байхад дараагийнх нь ирж гэж дотроо бодоод хадаасаа тог тог цохиж эхлэв. Гэтэл нэг хүн ирээд:

	— Хаймчиг гуай! Зузаан зан тавиад өгөөрэй. Цоо шинэ гутал л даа. Хэдэн хоног бөмбөг өшиглөөд эргүүлээд хаячих юм даа гэж их л танил мэт дотноор хэлэв. Хаймчиг гуай:

	— Хүүхэд болсон хойно доо, арга үгүй шүү дээ. Гэхдээ эдэлж хэрэглэж байгаа юмаа хайрлаж сурвал хүүхэд юухан хийнхнээ ч гэсэн хайрладаг юм. Бөмбөг тоглохдоо өмсдөг гутал байх хэрэгтэй биз гэж зангаа тавингаа ярьж байв.

	— Тэр нь ч тиймээ.

	— Морин туурай, хүүхдийн хөл хоёрт хэр баргийн юм тэсдэггүй гэж аав ээж хэлдэг сэн гэж амандаа өгүүлэнгээ зузаан хүрэн ширийг эсгүүрийн жижиг ган хутгаар бяслаг адил зүсээд улан дээр нь тавьж хурууныхаа өндгөөр хадаасыг барьж алхаар ганц хоёрхон тогшоод хадаж байв. Хаймчиг гуайн нүүр гар хуруу аль алин нь алх хадаасыг нэвт шувт харж хоёр гутлын занг төдхөн тавихдаа 24 ширхэг хадаас хадахыг охин тоолж зогсов. Хаймчиг гуай зангаа тавьж гүйцээд эргүүлж тойруулж хараад хурууныхаа өндгөөр энд тэнд нь дарж илж үзээд:

	— За май! хэд хоног торох байх гэж хэлээд нөгөө хүн рүү барив. Гараа сарвайнгаа биеэ тэгшлэн урагш нэг алхаад:

	— Хэдэн төгрөг вэ? гэсэнд Хаймчиг гуай өмнөх шир, хадаас, улны төмөр зэргийг янзлангаа: 

	— Өлмийн зан 3, өсгийн зан 5, найман төгрөг гэв. Тэр хүн гутлаа дэргэдээ тавьж халааснаас найман төгрөг гаргаж өгөөд:

	— Хаймчиг гуай, танд баярлалаа! гэж хэлээд явав.

	Хаймчиг гуай саравчныхаа үүд рүү хартал нэг охин харагдав.

	— Охин минь юу гээв? Түрүүнээс л зогсоод байв уу даа гэв. Охин орж ирүүтээ барьсан юмаа хажууд нь тавиад гарах гэхэд нь Хаймчиг гуай охиныг эгцлэн харж:

	— Энэ чинь юу юм бэ? гэв.

	— Танд өгч байгаа юм гэж үл мэдэгхэн хэлээд нарийхан бор шилбээр хаалганы өрөөсөн хацрыг хүчтэй цохиод, цааш гүйж одов.

	Шилэн саванд гурван хуушуур, хоёр хэрчим уураг сүүл байв. Үүнийг чинь үдийн завсарлагаар идье гэж бодоод халуун савныхаа дэргэд тавив. Гэтэл эрэгтэй эмэгтэй, хөгшид хүүхэд нийлсэн арваад хүн вааданд боосон, задгай барьсан, цаасан уутанд хийсэн гутлуудаа барьцгааж цувран зогсов. Энэ мэтээр өглөөнөөс орой болтол гутал зандах ажлыг хорин жил хийж байгаа Хаймчиг гуайг хавийн хүн бүр мэднэ. Уурлах уцаарлах, ажилдаа түүртэх, хүмүүс хэчнээн ч олон байсан төвөгшөөдөггүй хурдан шаламгай ажилладаг учир Хаймчиг гуай гэдэг нэр олонд алдаршиж хайр хүндэтгэлийг үргэлж хүлээсээр байдаг ажээ. Өглөөний 7 цаг 30 минутаас эхлэн орой 20 цаг хүртэл Хаймчиг гуайн алхан дуу тасардаггүйг хэн бүхэн мэднэ.

	Ариунсайхан охин Хаймчиг гуайг хараад л зогсож байв. Нэг авгай майжийж урагдсан боловч шинэвтэр гутал өгөөд:

	— Май! Түргэн шиг хоёр өсгийд нь зузаан зан тавиад өгөөч. Хүүхэд хөдөлмөр зусланд явах болоод гэснээ:

	— Энд чинь үнэр танар нь удаан суухын аргагүй юм гэж хэлээд алчуур гаргаж амаа таглаад зайдуухан зогсов. Хаймчиг гуай авгайг нэг харснаа:

	— Олон хүний гуталд зан тавьдаг газар шүү дээ гэв. Авгай алчуураа амнаас авч:

	— Тийм нь ч тийм л дээ гэж уцаарлангуй өгүүлэв. Хаймчиг гуай өсгийд нь хазгай муруй хадсан бүдүүн нарийн хадаасыг сугалах гэж хоёр янзын бахиар хадаасыг нь сугалж байдаг хүчээрээ оролдож татахад өлөн тоос бургиж хумхын тоосонцор авгайн өмнүүр өгсөв. Авгай тоосыг ажиглаж хойш ухарч зогсоод:

	— Хар ширээр зан тавиарай! гэв. Хаймчиг гуай:

	— Хар шир дууссан. Хөх шир байгаа даа. Авгай:

	— Пөөх! Энэ тоосыг... Хир баргийн хүн байж суухын аргагүй юм шив дээ. Ямар нь бөх байдаг юм бэ?

	— Орчлонгийн амьтны хөлөөр хуралдсан тоос доо. Одоо яая гэх вэ. Хөх шир нь бөх сайн л гэдэг юм. Харин ус бороонд бол хөх нь амархан сунадаг гэдэг юм. Хүрэн ширээр тавьж болно биз? гэв. Авгай: 

	— Тэгээд үнэ нь адил юм уу?

	— Адил шүү гэж хэлээд Хаймчиг гуай авгайг хоёр дахь удаагаа харав. Авгай:

	— Та намайг харахын оронд түргэн шиг тавиад өгөөч.

	— За одоохон. Та жаахан хүлээнэ үү! гэж хэлээд тэр дорхноо жин тан болгоод өгсөнд авгай үнийг нь өгөөд явав. Хаймчиг гуай амандаа:

	— Мөн ч сүрхий хайрхан шив дээ гэтэл Ариунсайхан охин сонсоод үүдээр чээжээ цухуйлгаж:

	— Өвөө! Та саяын авгайг таних уу?

	— Үгүй ээ! Чи таньдаг уу?

	— Захын Дулмаа гэдэг юм.

	— Чиний нэр хэн бэ?

	— Ариунсайхан гэдэг...

	— Яасан сайхан нэртэй охин бэ! Ёстой Ариунсайхан охин байна. Чи өчигдөр надад юм өгсөн хүүхэд мөн үү?

	— Мөн.

	— Хэн надад чамаар юм өгүүлээ вэ?

	— Би өөрөө өгсөн юм.

	— Чи яагаад надад хуушуур, уураг сүүл өгдөг билээ?

	— Өгмөөр санагдаад...

	— Яагаад тэр вэ?

	— Мэдэхгүй...

	— Мэдэхгүй ч биш дээ.

	— Намайг харж юунд зогсдог юм бэ?

	— Таныг хараад баймаар байдаг... Алхыг чинь барьж үзмээр санагддаг.

	— Май, барь даа. Ариунсайхан алхыг хоёр гардан авч өргөж үзэв.

	— Чи гутал загнаж чадмаар байна уу?

	— Чадахгүй. Их хүнд юм байна.

	Охин алхыг буцааж өгөөд бас өөр зүйлийг сонирхсон нь илт байв. Тэгтэл хоёр хүн орж ирэв. Нэг нь өрөөсөн гутлаа тайлж, нөгөө нь торон савнаас цоо шинэ, зөөлөн ултай ботинк гаргаж:

	Хаймчиг гуай, сайн уу? Том хүүдээ авсан юм. Ул нь нимгэдээд, өсгий уланд нь үргэлж резин хадаж өгвөл ямар вэ?

	— Зүгээр ээ. Тэгж тордох нь дээр байдаг юм гэж хэлээд ботинкийг нь авч хүрэн ширийг хурц хутгаар зүсэж тааруулав.

	Гараа амрааж нуруугаа тэнийлгэх ч завгүй ажиллаж байхад Ариунсайхан зогсоод нэмэргүй тул гэрийн зүг гүйн одов. Тэр, улаахан цагаригаа дунгуйлдуулсаар байшин тойрон далд оров. Хаймчиг гуай охины хоол авчирч өгсөн саванд нэг төгрөг хийгээд дэргэдээ тавьснаа санав. Тэгээд ажлынхаа халаадыг өмсөөд зөөлөвчтэй явган сандалд сууж багаж хэрэглэлээ зэхэж байтал саравчны хаалганы завсраар хөөрхөн алаг нүд тормолзож үзэгдэв. Гэнэт охиныг санаж:

	— Ор, ор гэв. Охин инээмсэглэн орж ирэв. Хаймчиг гуай охины өөдөөс харж:

	— Юун эрт ирэв? Чи ер нь ингэхэд гутал загнуулах гээд байгаа юм биш биз? Май саваа ав. Их баярлалаа охин минь. Өчигдөр өгөхөө мартчихсан байна билээ.

	— Үгүй, авахгүй. Танд бүр өгсөн юм.

	Энэ хооронд олон хүний түрүүч ирцгээв. Тэдгээр хүмүүсээс урьтаж хажууд нь нэг боодолтой юм тавиад Ариунсайхан охин дэгдэн гарав. Тэгээд хойноос нь дуудахын зуурдгүй алга болов. Хаймчиг ажилдаа оров. Үдийн завсарлага болтол хориод гуталд зан тавьж, ханзархайг нь уллаж, хорин хүнийг баярлуулав. Яг 12 цагт саравчиндаа хана налж амарлаа. Нэг харахад нь Ариунсайханы орхиод явсан юм нүдэнд нь өртөв. Авч үзвэл бяслаг, зөөлөн ааруул, сарлагийн зузаан өрөм байв. Ариунсайхан мөн л цагаригаа хөөсөөр бүдэг ногоон будагтай хаалган дээр «Зан-засвар» гэж хар түүшээр бичсэн хаягтай саравчны буланд ирэв. Хаймчиг гуай:

	— За ор! гэв. Охин, Хаймчиг гуайн мөрөн дээр гараа хүргэж хүзүүгээр нь тэврэн чихэнд нь:

	— Ээж таныг өнөөдөр ирж цай ууна уу гэж байна гэв.

	— Гэр чинь хаана вэ?

	— Энүүхэн хойд талын гурван давхар цагаан байшингийн хоёрдугаар орцын 1 дүгээр давхрын 22 номерын хаалга.

	— Ээжийн чинь нэр хэн бэ?

	— Мядагмаа. (Хаймчиг гуай сэтгэлдээ нэг юм бодож)

	— Сонсоогүй л нэр байна.

	 

	* * *

	 

	Ариунсайхан, дүүгээ харангаа гутлын зангийн газар өдөр бүр очдог байж. Ийнхүү харж сонирхож ямар ч зав чөлөөгүй, хүний тусын тул хөлсөө гаргаж хүчээ шавхан ажиллаж байгаа Хаймчиг гуайг Ариунсайхан охин үнэн сэтгэлээсээ хайрлах болжээ. Нэг өдөр Хаймчиг гуайн дэргэд зогсож байтал баруун гарынхаа алганы ард бүргэдийн дүрс шивж гаргасан нэг залуу ирээд:

	— Муу бөгтгөр чи сайхан мэдээрэй! гэж омогдонгуй хэлээд хоёр гутал ваадангаас гаргаж өмнө нь пид хийтэл чулуудав. Тэгээд өөр рүү нь ойртож:

	— Хар гутал байсаар байхад хүрэн ширээр зан тавьдаг нь юу вэ! Чи ингэж олныг мэхэлж байдгаа татаарай хө! гэж зандрав.

	— Хар шир одоогоор алга. Хүрэн байна гэж хэлсэн шүү дээ.

	— Чиний хэлэх ямар хамаатай юм бэ?

	— Дүү минь чи өөрөө л тавиад аль гэсэн биз дээ?

	— Чамаас би гуйж байх уу! Ёстой хол байгаа даа. Энэ зангаа одоо хуулаад аль гэж гар далайж, ханцуй шамлах нь холгүй байв. Хаймчиг эвэршиж мойнийсон хуруугаа чичгэнүүлэн байж зангийг нь авч өгөөд:

	— За явж үз дээ гэж хэлээд санаа алдав. Залуу:

	— Явах эсэхийг бас заана гэнэ гэж хүйтнээр өгүүлээд эргэн гарав.

	Ариунсайхан, нулимст нүдээр тогтож ядан харж байв.

	— Чи бас л хүрээд ирээ юу?

	— Тэгсэ-эн... гэж хэлээд дараах үгээ хэлэх гээд уруул нь чичирч өмөлзөв. Тэгээд:

	— Та саяын ахыг танихгүй юу?

	— Сайн танихгүй. Нэг үзсэн л хүн шиг.

	— Таныг яагаад загнаж байгаа юм бэ. Өөрийг нь буруу шүү дээ. Таныг яагаад муу бөгтгөр гэж байгаа юм бэ? гэхэд Хаймчиг гуай охиныг ширтэн:

	— Яая гэх вэ дээ, ийм хүн хааяа байдаг юм. Би гурван төгрөгөөр улсыг хохироохгүй гэж тайвнаар өгүүлэв. Ариунсайхан, Хаймчиг гуайн хажууханд цомцойн суугаад:

	— Таныг яагаад бөгтгөр гэж доромжилж байгаа юм бэ?

	— Бөгтгөр болохоор л тэгээ биз. Чи хар даа! гээд нуруугаа харуулав. Ариунсайхан ард нь гарч товойж бөгцийсөн нурууг нь харж, дарж барьж үзээд санаа алдав.

	— Тийм байна. Гэлээ ч гэсэн хүнийг бөгтгөр мөгтгөр гэж хэлж болохгүй.

	— Яая гэх вэ дээ, би бөгтгөргүй гэлтэй биш... Тэр залуу хэллээ гээд надаас хорогдох юмгүй шүү дээ, гэж хэлээд барайж харласан царайгаар охиныг ширтэн харж байв.

	Охин чөргөр нарийхан гараа Хаймчиг гуайд ойртуулав. Ажлын парвагар бүдүүн гараар охины гарыг атгаж эгцлэн хараад:

	— Дайн... Дайны ул мөр нуруунд минь байгаа нь энэ дээ гэв. Гэтэл охины царай илт өөр болж:

	— Хэзээ хаана дайнд явсан юм бэ?

	— 1939 онд Халхын голд Японы самуурайтай...

	— Та байлдсан юм уу?

	— Үгүй, байлдаагүй...

	— Тэгээд яагаад...?

	— Толгойн сэргийлэхэд явж байлаа. Дайсны онгоц үүл хаан нисэж бөмбөгнүүд уул дээрээс өнхрүүлсэн чулуу шиг дээр дээрээсээ давхцан уналаа. Би нөхрийнхөө хамт нуувчинд орсон боловч тэсрэлтэд метр гаруй дээш шидэгдэж буусан юм. Түүнээс хойш өдий болтол өвчин орж гарч намайг хэчнээн жил тарчилгасан гэж бодно доо охин минь... Нас ахих тусам өвчин орж одоо бүр суулгах нь шиг байна. Ээ дээ, дайн гэдэг аюултай гамшиг мөн дөө.

	— Та эмчид үзүүлдэг үү?

	— Үзүүлж эмчлүүлсний л ачаар өдий 60 хүртлээ явж байгаа юм.

	— Танд над шиг охид бий юу?

	— Гурван хүү, нэг охинтой.

	— Хүүхэд чинь таныг гутал загна гэдэг үү?

	— Үгүй ээ. Намайг хэн ч ажил хий гээгүй. Би өөрөө л хийдэг. Нэг өдөр ч гэсэн зүгээр суухгүй гэж боддог. Тэгээд ч хүмүүст чадлынхаа хэрээр тус хүргэж явахаас сайхан юм энэ орчлонд байдаггүй юм, охин минь.

	Охин таг дуугүй болж зогссоор байв. Хүмүүс ирж гутлаа тахлуулаад баярласан сэтгэлээ илэрхийлж:

	Танд баярлалаа! Эртээд таны загнасан гутал чинь хүүхдүүдийн хөлд овоо тэсэж байна. Зуу наслаарай! гэхчлэнгээр ерөөлийн үг хэлээд явж байв.

	Хаймчиг дөрөв таван янзын хутга, алхаар, арваад төрлийн хадаас, олон янзын ширээр хүмүүсийн гутлыг уллаж зан тавьж оёж өгсөөр байв. Хажуу тийшээ харах ч завгүйг Ариунсайхан мэдэх тул намайг хараасай гэж бодсон ч үгүй. Гэнэт салхи тавьж хийссэн цаас үүдээр нь орж ирэв. Хаймчиг гуайн тогшиж байсан гутал дээр нэг хэсэгхэн цаас ирж тогтов. Ариунсайхан тас тас инээв. Хаймчиг, хараагүй мөртөө:

	— Чи юу хийгээд зогсоод байна даа. Чамтай юм ярих заваар муухан байна шүү гэв. Ариунсайхан дуугай л байв. Хүмүүс түүнийг харав. Охин саравчны хаалгыг хэд тогшоод гарч явав. Би явлаа гэсэн дохиог Хаймчиг мэдэж байв.

	Хаймчиг гуайг нэг өдөр ирээгүйд Ариунсайхан их уйтгартай байв. Тэр шөнө нойр нь хулжжээ. Тэр ч байтугай Хаймчиг гуайн янз янзын алхнууд, нарийхан хадаасыг чимхүүрээр өргөс авч байгаа мэт түргэн сугалж байгаа нь үзэгдэнэ. «Бөмбөгний дэлбэрэлтэд өөдөө хол үсрэн газар унахдаа морьтойгоо юм уу, дан биеэрээ юм уу! Нэг нөхрийн нэр нь хэн гэдэг юм бол? Одоо бий болов уу» гэж бодож байснаа асууя гэж шийдтэл нэгэн том онгоц үүлнээс доош орж ирэнгүүт олон бөмбөг цувруулан хаяхыг Ариунсайхан харж байв. Агшин зуур газрын хөрс гал утаагаар урваж бөөн хар шороо улаан галтай холилдож энд тэнд бутран унахад Хаймчиг гуай дотор нь хуйлсан цаас адил шидэгдэж байв. Охин Хаймчиг гуайг газарт унамагц гүйж очоод толгойг нь түшээд автал:

	— Ямар тэнэг охин бэ? Дайн... Дайн болж бөмбөг дэлбэрч байхад... Доошоо хэвт! гэж хэн нэгэн хүний хашхирах дуунаар Ариунсайхан сэрчихжээ.

	Хаймчиг гуай ч байхгүй, онгоц ч байхгүй, хамаг бие нь хөлөрч, зүрх нь түг түг түгшин цохилж байжээ.

	 


ҮЛГЭРЭН ӨГҮҮЛЛЭГҮҮД

	 

	 


УХААНТ ХҮҮ

	 

	Гурван настай хүү дэрсэн нум сумаар тарвага зурамхан намнаж, аав ээжээ тэжээж байдаг байжээ. Нэгэн өдөр хүү аглаг газар явж байтал огт үзээгүй өчүүхэн хэдэн хулгана тааралджээ. Нумаа хөвчилж сумаа онилтол хамгийн жижигхэн хулгана:

	— Хүн гуай аа! Бид номин хулгана билээ. Ах дүүс олуулаа байсан юмсан. Тэгтэл нэгэн урт амьтан сорж идсээр байгаад одоо цөөхүүлээ болоод байна гэж хэлжээ. Хүү тэр өчүүхэн хулганыг дагаж сүрэгт нь очвол олон номин хулганууд нэг дор бөөгнөрөн дагжин чичирч байж. Хүү:

	— Энэ хавьд Рах нэртэй нэгэн том могой бий дээ. Тэр л сорж залгиад байгаа байх. Та нар газар доогуур нүх ухаж газрын хөрсөн дор амьдарч бай даа гэжээ. Тэр үеэс одоо болтол номин хулгана могойноос айгаад хөрсөн дээр гараагүй юм гэнэ.

	Хулганууд алга болохоор могойн гэдэс өлсөөд байхаар нь нэгэн бөв бөөрөнхий гал улаан бөмбөлөг хараад залгиад орхитол дотор нь шатах дөхөхөөр нь гал бөмбөгийг нэг залгиж, нэг гаргаж тоглоод байжээ. Залгих тоолонгоор харанхуй болоод байж. Тэгтэл ойн амьтад цугларч ярилцаад хамгийн их хүчтэйгээр нь Арслангаас асууя гэж шийдээд Арсланд элч явуулжээ. Арслан сонсоод юу тэгж байгаа юм бол гэж бодоод нэгэн өндөр уулын оройд гараад сууж байтал гурван настай хүү дэрсэн нум сумаараа тоглоод явж байхыг хараад тосон очоод:

	— Хүн гуай аа! Яагаад харанхуйлаад байгаа юм бол оо? гэхэд алтан нумандаа шивнээд:

	— Рах гэдэг могой хоолгүй болоод нарыг залгиж гаргаад байж харагдсан, тэгээд харанхуй болж байгаа байлгүй гэжээ. Арслан энэ үгийг дуулаад могойн байранд хүрч очвол нарыг нэг удаа залгиад дахин гаргаж тоглож байжээ. Арслан харж зогсож байгаад залгиад гаргах хооронд нь булааж аваад зугтчихаж гэнэ. Могой хөөгөөд хөөгөөд гүйцээгүй юм байж.

	Арслан нарыг хондлой дээрээ тавиад давхиад байтал нуруу нь халуу оргихоор сарвуундаа авч нэг дээш нь хаяж, нэг доош нь буулган тоглож байтал Хангарьд шувуу нисэж яваад тааралдаж гэнэ. Хангарьд нарыг авч тогломоор санагдаад яаж авахаа мэдэхгүй яая даа гэж бодоод уул дээгүүр нисэж явтал гурван настай хүү нум сумаараа тоглоод явж байхыг хараад дэргэд нь ирээд:

	— Хүн гуай аа! Арслан нэг бөв бөөрөнхий улаан гал бөмбөлгөөр тоглож наадаад байна. Тэр чухам юу юм бол оо? гэхэд хүү:

	— Нарыг могой залгиж тоглоод байхаар нь Арслан булааж аваад зугтсан, тэгээд л тоглож байгаа байлгүй гэжээ. Хангарьд буцаж очоод Арсланг дээш нь хөөргөх хооронд нь нарыг булааж аваад тэнгэр өөд нисэн оджээ.

	Хангарьд сүмбэр уулын оройд гараад нараа тавиад орхитол нар тэнгэрт очоод мандчихсан юм гэнэ. Хүү аав ээждээ ирээд номин хулгана залгисан могой нараар тоглож байхад Арслан булааж авсан, Арслангаас Хангарьд авсан тухай ярьсанд арсланг араатны хаан болгож, Хангарьдыг жигүүртний хаан болгож өргөмжлөөд нарыг тэнгэрт мөнх мандаж байх болгосон юм гэнэ.

	Могой үргэлж ийш тийшээ мурилзан юм эрж явдаг нь хулгана байгаа болов уу? гэж эрж хайж байгаа нь тэр юм гэнэ.

	Могойн бие үргэлж хүйтэн байдаг болохоор нараар биеэ бүлээцүүлэх гэж зам дээр цагариглаад хэвтэж байдаг юм байж. Түүгээр ч барахгүй ид шидэт могойг гал могой гэж нэрлэдэг болсон гэцгээдэг юм. Энэ үеэс эхлэн нар хиртэхийг Рах гэдэг амьтан нарыг залгив гэж ярьдаг заншил тогтжээ.

	Гурван настай хүү дэрсэн нум сумаар тоглоод явж байтал нэгэн шаазгай шагшин нисэж ирээд:

	— Хүн гуай аа? Тун олон амьтан тоостой замаар торойлгоод, тоосгүй замаар жирийлгээд ирж явна. Бодвол, тантай л уулзах гэж яарч яваа шиг байна, шаг- шаг-шаг гэж гэнэ. Хүү дэрсэн нум сумаа өвс болгож хэтэндээ хийгээд хэвтэж байтал хэдэн арван мод өнхөрч бөмбөрөн хөөцөлдөөд ирж яваа харагдаж гэнэ. Шаазгай шагшран нисээд сандарч тэвдээд л байжээ. Олон мод, хүүгийн байсан газар ирээд:

	— Хөөе Шаазгай, хүн явна гэсэн чинь хаана байна? гэхэд шаазгай:

	— Та нараас айгаад алга болсон гэв. Хүү, дэрсэн нум сумаа барьж босож ирээд:

	— Юун тухай яваа мод вэ? гэхэд энэ олон янзын моднууд нэрээ сонсож:

	— Хаана ургахаа танаас асуух гэж ирцгээлээ гэж моднууд дор бүрийдээ л дуугарч гэнэ. Хүү хаана, хаана ургахыг зааж өгөөд, хар мод, хус, хуш, улиас, жодоо, яргай, чаргай, тоорой, заг гэхчлэн нэрлэсэн нь одоогийн янз бүрийн ой хөвчнүүд анх тэгж хүнээр нэрээ хэлүүлж ургах байраа заалгаж өдий болсон юм гэдэг.

	Тэр үеэс эхлэн шаазгай мод гэдгийг мэдэж, мод болгоны орой дээр суух дуртай болсон болоод мод модны оройд сууж дандаа шагширч байдаг болсон юм гэнэ. Тэгээд шаазгай хаана л мод байна тэнд сууж хүнд юм хэлж явдаг болжээ. Хүү шаазгайд хандаж,

	— Хүмүүст дандаа сайн юмны мэдээг хүргэж яваарай! гэсэн болохоор шаазгай үргэлж айл гэр бараадаж шагширдаг учир нь тэр юм гэдэг шүү. Эртний нэгэн ухаант хүүгийн ухаан энэ үе хүртэл үлгэр болон уламжлагдсаар байгаа юм даа.

	 


ШУДАРГА ҮНЭГ

	 

	Өвгөн, эмгэн хоёрын хийсэн өнхрүүш боовыг хэн идчихлээ дээ. Зальтайгаараа үнэг идчихсэн шүү дээ. Ерөөсөө тэгээд зальт шар үнэгний тухай үлгэр сонсоогүй хүүхэд ховорхон биз ээ. Тийм болохоор дүү нартаа ах нь нэг үлгэр ярьж өгье. За тэгэхээр саяхны нэгэн намар юм байх аа. Нэг шар үнэг хоолоо олж идэх санаатай нүхэн гэрээсээ гарч гэнэ л дээ. Налгар талд мөнгөн хяруу гялалзаад, навчит модод ууландаа шарлан найгаад, оготор шар наран таатайхан ээвэрлэсэн өглөө байлаа. Хөөрхий үнэг ийш тийшээ хэдэнтээ үнэрлээд хэсэг хөрвөөснөө босох гэтэл хажууханд нь ... ийш... иш.. иш.. гэх зөөлөн дуу сонсогдлоо гэнэ. Нөгөөх маань юу бол доо гэж бодоод эргэн тойрноо харж ядтал гандаж шарласан өвсөн дунд ганцаараа хөхрөн гандсан өндөр дэрс:

	— Муу зальт шар! гэж гэнээ. Үнэг давхийн гайхсанаа:

	— Юу гэнээ, Хөх дэрсээ? гэвэл цаадах нь хариу хэлж чадалгүй зөөлөн салхины үлээлтээр хугаран унажээ.

	Үнэг хачин юм дуулсан чихэндээ итгэсэнгүй шууд босоод оготно элбэгтэй бор хоолой руу шогшжээ. Үнэг харсан тарвага тэсэж байж чадах биш дээ. Нүх бүгдийн аман дээр бурхи, хотил, тарч, мөндөл хиг-хог, хиг-хог гээд л хашхиралдаад явчихлаа гэнэ. Мань үнэгний хажууханд томоо гэгчийн шар тошин дээр нэгэн хөх бурхи хойд хоёр хөл дээрээ цогнойн босож дөрвөн шар соёогоо ярзайлган:

	Мэхт шар хаачиж явна аа? гээд л хошхирлоо гэнэ. Үнэг зогтусан зогсоод:

	Бурхи аа, намайг заль мэхтэй гэж хэнээс дуулаа вэ? гэв. Хөх бурхи:

	— Хэнээс гэнэ үү? Манайхаар айлчлан ирдэг чогчиго л тэгж байдаг шүү дээ хө гэв. Үнэг:

	— За хулгар шар минь би болоод манайхан гэдэг чинь худал хэлж, хуурч мэхэлж үзээгүй юм шүү. Харин биднийгээ та нар элдвээр хэлж байхын оронд танил тал элбэгтэй, талын улаанаа гэж надад талархаж байвал дээр дээ. Учир юу гэвэл амьтад та бүхэнд тус хүргэхээр жилийн дөрвөн улиралд үлийн цагаан, бутны бор оготнотой тулалдаж явдаг юм шүү дээ гэж үнэн учраа ярьжээ.

	Хөх бурхи хэрэггүй юм хэлж тусгүй юм болов уу гэх шиг толгойгоо дохин цомцойн сууж байлаа. Үнэг цаашаа ан гөрөөндөө явж нэг оготно хараад хэсэг хэвтээд мярааж байтал нөгөө оготно нь шиг-шиг гээд нүхэндээ орчихлоо гэнэ. Үнэг оготныг юунаас болоод орсныг ч мэдсэнгүй. Бид чинь амьтдад аль болохоор тустай байхыг хичээдэг бус уу гэж бодов. Тэгтэл хөөрхий болсон хөх дэрс, уур нь буцалж шардаа багтаж ядсан хөх бурхи, эд юу хараад заль мэхтэй гээд л дооглоод байна даа гэж бодлого болж байтал хажууд нь нэг бүжин мэгшин уйлагнаж байна гэнэ. Үнэг хэвтшээ засан сүүлээ хөдөлгөөд:

	— Бүжин минь юунд уйлагнаж яваа вэ?

	— Эрхэм үнэг ахайтан минь! Ээж минь өвдөөд тааруухан байна. Ээжийн хэлсэн үндсийг нь ухаж авах гээд чадахгүй байна. Тус хүргээч! гэж гуйжээ. 

	— Ээ хонгор минь, туслалгүй яах билээ. Тэр үндсээ заагаад аль гэж хэлэв. Бүжин мэхээрийн бамбайсан үндсийг зааж өгөв. Үнэг, урд хөлийнхөө хэдэн матигар хумсаараа голын зөөлөн шороон хөрсийг сэндийлж улам ярган ухсаар байж эмийн үндсийг гаргасаар байлаа. Бүжин баярлаж энд тэнд нь харайж дэгдэн баясна. Үнэг гаргасан үндсээ хэсэг хэсэг тас татан жижиглэж өглөө. Бүжин тусч үнэгэнд хязгааргүй баясан талархлаа дэвшүүлэв. Үнэг өөрийнхөө тусч сэтгэлд дотроо баясан цааш шогшин одов. Сурсан юм болохоор хэд хэдэн үлийн цагааныг барьж идээд, үүлний сүүдрийн үзүүр даган шогшиж явтал өд сөд нь бүрэн ургаж гүйцсэн боловч нисэж чадахгүй хэвтэж байгаа тогорууны дэгдээхийтэй тааралджээ. Үнэг ялдамхан дуугаар:

	— Эвий хөөрхий дэгдээхий минь, танайхан чинь халуун оронд буцах гэж бөөгнөрөөд байгаа бус уу. Тэгэхэд чи юугаа хийгээд энэ талд үлдэж хоцроов дээ? гэв. 

	Тогорууны дэгдээхий машид болгоомжлон далавчаа хий л дэрвэгнүүлэн, айж цочирдсон дуугаар:

	— Тийм ээ! Манайхан халуун оронд буцах юм гэнээ. Тэгээд аав ээжийгээ дагаад хөх огторгуйд гараад доош хартал өсөж төрсөн шаргал тал, шувууд чуулдаг цэнхэр нуур «тогоруу сайхан, тоодог муухай, цам харай» гээд шуугин гүйдэг хонины хүүхдийг хараад хоргодох сэтгэл төрж, буух сургууль хийгээгүйгээ мэдэлгүй дураараа буутал өрөөсөн хөл минь гэмтээд ядарч байна аа. Манайхан ингэсхийгээд ирэх байх аа гэж ээ. Тогорууны хүүхдийн үгийг үнэг маш анхааралтай сонсоод уран нарийн хошуугаа цорвойлгож:

	— Аль вэ эгч нь хөлийг нь үзье гээд уян налархай сүүлээ мушгируулан дэргэд нь очих гэхээр дэгдээхий дагжин чичрэв. Айх юмгүй, зүгээр зүгээр гээд хөлийг нь хонон өнжин долоож эдгээгээд:

	— Хөөрхий тогоруухай минь танайхан яагаад ирдэггүй билээ. Ирвэл сайн байна даа. Учир явдлыг хэлж эндээ долоо хоног байя гээрэй. Эгч нь ирж бүрмөсөн эдгээж өгөмз гээд яваад өгчээ. 

	— Үлгэр домогт зальтай гэгддэг байсан үнэг яагаад ингэж тус хүргээд явна гэж бодож байна. Амьтан боловч амьдрах арга ухаанаа олж ариун сайхан сэтгэлтэй хамтач болж тусыг тусаар хариулах болжээ. 

	— Аргат шар үнэг нэгэнт хуурч мэхлэх гэдгийг мэдэхгүй болохоор амьтан бүгдэд тус хүргэсээр яваад л байж гэнээ. Нэгэн зуны дэлгэр сайхан цаг болоод ирлээ. Бидний танил үнэг маань хуучин нүхнээсээ гарч наранд ээвэрлэх тэр сайхан агшинд цагариглан хэвтэж, чилсэн биеэ тэнийтэл суниагаад саарин хоншоороо шороонд үрж байтал иш иш, шиг-шиг гэх чимээ сонсогджээ. Үнэгний сонор соргогийг юутай ч зүйрлэшгүй билээ. Үнэг биеэ хураан, газартай наалдан навтасхийн хэвтээд харлаа. Гэтэл хажууханд нь өнгөрсөн намар өөрийг нь «зальт» муу шар гэж дүнгэнээд байсан хөндий хөх дэрсний суурин дээр салхины аясаар сугсран ургасан цоо шинэхэн ногоон бут хөгжилтэй нь аргагүй:

	— Тусч үнэг, хайрт ахайтан! гээд нахилзаж гэнээ. Үнэг чихэндээ итгэж ядан:

	— Хүүе! Ногоон бут чи юу ярина вэ? гэв. 

	— Таныг магтах хэрэгтэй гэж салхи хэллээ гээд сугаран хөндийрчээ. Үнэг бүр гайхаж:

	— Салхи аа! гэж дуудлаа. Юу юугүй өвс ногоо өндөрсөн ганхаж салхи үнэгний дэргэд шуугин ирэв. Үнэг тогтож ядан байж:

	— Салхин өвгөн та намайг юундаа магтана вэ? гэхэд салхи шуугин исгэрч:

	— Үнэг та сонсоорой! Бүх амьтан, жигүүртэн шувууд цугларч чуулган хийх болсон юм. Тэр чуулганаар үнэг чиний, бусдад тусч, үнэнч шударгыг тарвага, туулайнаас эхлэн хязгааргүй магтаж, тогоруу, бор шувуунаас эхлэн шагшиж, чи болон чиний үнэгэн сүргийг «шударга» гэж магтаж байя гэж ярилцаад намайг түргэн явж хэл мэдээ хүргэх элч болгосон юм даа гээд найган шуугиад алга болжээ. 

	Үнэг үнэнч шударга гэдэг магтаал сонсоод туйлаас баярлаж ан амьтан, жигүүртэн шувуундаа яавал үргэлж тус хүргэж байх билээ гэдэг бодолтой болсон юм гэдэг. Харин тэр зунаас эхлэн өнөө хүртэл үнэгийг хар муу санаатай гэж хэн ч хэлээгүй юм гэнэ. 

	 


АЛИА АЖАА

	 

	Эрт дээр цагт юм гэнэ. Алиа Ажаа нэртэй нэг ядуу хүн байжээ. Алиа Ажаа айлынхаа айлд орж ирээд:

	— Аягийн чинээн алаг нүдээр алтан дэлхийг бүгдийг эс боловч асар тэнгэр арвин газартай харж болж байгаа юм. Далавчилж нисээд сансарт гарвал бөмбөрцөг дэлхийг бүхэлд нь харж болох сон доо гэж гэнэ. Тэгэхэд гэрийн эзэн Гэмбэл дархан:

	— Урьдын түүхэнд ид шидийн гуурст мориор гарч болно. Эрдэм ухаанаар төмөр хөлөг хийгээд гарч болно гэж заасан байдаг даа! Ажаа та гарахыг хүсвэл Сүмбэр уулыг сайн хараад ирээрэй. Орой дээр нь тэнгэрийн салхи тогтдоггүй юм гэдэг шүү! гэхэд Ажаа маг маг хөхөрч, ханхар чээжээ алгадаж, хэг хэг инээж хэнхдэг биеэ алгадаж:

	— Маргааш би номин хүрэн морио унаад явна гэж, хэлээд гарч гэнэ. 

	— Алиа Ажаа алиалах гэж арай хэтэрч байна. Хоёр хөлт хүн байж огторгуй тэнгэрт гарна гэдэг юу гэсэн үг вэ? Хоёр далавчит шувуун жигүүртэн хүртэл тэр болгон хандсан зүгтээ нисдэггүй байхад гэцгээхэд Гэмбэл дархан гэрийнхэндээ уурлаж: 

	— Униартсан хөх огторгуй хязгааргүйн адил ухаант хүний оюун бодол хязгааргүй. Эрийг бүү бас, далайг бүү янд гэж байдаг гэхэд эхнэр хүүхэд нь таг чиг болов. 

	Алиа Ажаа аргамаг хээр морио унаад, хөвчин их ууланд ан гөрөө намнахаар гурван өдөр, гурван шөнө яваад олж харсан, дуулж сонссон юмгүй явж байжээ. Нэгэн сайхан урсгал булгийн дэргэд хээр морио хантайраад алжаасан биеэ амсхийе гэж хэвтэж байгаад нам унтчихжээ. Нойрон дунд нь морины цээл сайхан янцгаах сонсогдохоор босон харвал хантайрсан морины нь хавирга нийлэх шахсан байжээ. Энэ чинь яагаад ингэдэг билээ гэж бодсон чинь гурван өдөр, гурван шөнө унтсан байжээ. Эвий хөөрхий, ижил дасал болсон сайн морио уулын ард аваачиж, өвс ус жигдэрсэн налуу энгэрт чөдөрлөж орхиод ан гөрөө харж явжээ. 

	— Үзэгдэх харагдах юмгүй болохоор өндөр уул дээр гарч алсын бараа харъя гэж бодоод хөндлөн хөх нурууг дагуулан харж суутал хөшиглөсөн хар үүлний наагуур хөвсийсөн том шувуу эргэлдэн байна гэнэ. 

	Ээ халаг гэж... Далавчтай ч болоосой доо гэж бодоод гаансандаа тамхи нэрж утааг нь савсуулж суутал хүрэн халтар хар тас шувуу үүлэн дунд ганцаараа бүжиглэн наадаж байж. 

	— Энэ яагаад ингэж баярлаж байгаа юм бэ? гэж санаад, үүлэн дотор өнхрөн тойрон бүжиглэхийг алмайран харсаар байтал өндөр уулын өвөр рүү шумбан оруутаа хээр морийг нь шүүрэн аваад дүүлэн оджээ. 

	Алиа Ажаа амаа бариад арга нь тасраад хашхираад дуу хүрэхгүй, харайгаад хөл гүйцэхгүйгээс одоо яах минь билээ! Хайран сайхан морио халтар тасын хоол болгодог байжээ гэж бодоод дээлээ тайлж дээр бариад:

	— Сансрын салхи минь салхилж хайрла! Санасан бүхнийг минь бүтээж хайрла! Ганц морьтой ганзага хоосон ядуу Ажаа би мориноосоо саллаа. Сайн морийг минь алдуулж өгөөч! гэж үглэн дуулж гэнэ. 

	Тэгээд хан хурмастын халтар хүрэн тас минь, уран бүжгээ огторгуйдаа хийгээч! гэж дотроо залбиран гаднаа бишрэн хэлжээ. Тэгтэл харин ухаа торгон шүхэр, өнгө өнгийн солонгоор задран дэргэд нь буугаадхаж гэнэ. 

	Буусан шүхрийн дотроос хээр морь нь хангинатал янцгаагаад эзнийхээ мөрөн дээр хошуугаа тавин санаа алдаж, санаашран зогсжээ. 

	Ажаа өвгөн ам хамраа арчиж, алагхан нүднээсээ аяга аяга нулимс унагааж:

	— Адгуус байтал ямар их ухаантай юм бэ! Амар мэнд ингэж уулзах гэж байх уу даа. Гурван өдөр гурван шөнө хоолгүй байлгасан буруугаа хүлээе! гэж хэлээд хээр мориныхоо хондлойг илбэжээ. 

	— Хээр морь минь хэл мэддэг ч болоосой! Хаанаас ийм шүхэр олоод эзэндээ эргээд ирэв дээ! гэж бодоод торгон шүхрийг нь үзэж байтал морь нь гэнэт хүний хэлээр:

	— Эзэнтэн минь, намайг өршөө! Энэ чинь миний гуурс шүү дээ. Тас шувуу намайг шүүрч авахдаа гуурсыг минь товчийг дарчихсан чинь тэнгэрт нисэж яваад би нэг мэдэхэд эзэн дээрээ эргээд ирлээ гэж гэнэ. Алиа Ажаа хэлэх үгээ олж ядан хэсэг гайхан байснаа:

	— Ачит сайн морь минь!... Өнийн түүхэнд үзвэл! гуурст мориор тэнгэрт ниссэн хүн олон байдаг сан. Одоо Ажаа миний ээлж болоо юм биз гэв. Хээр морь нуруугаа нэгэн хоёр шилгээхдээ өнгөт сайхан гуурсаа хоёр сугандаа хийгээд жирийн нэгэн морь болжээ. 

	Алиа Ажаа гэр орондоо ирээд эмгэндээ энэ явдлаа ярьсанд эмгэн нь:

	— Хөгшин чи, хүүхэд болохоо дөхөө юү? Хөрст газраас хөлөг морь тэнгэрт нисэх гэдэг худал. Аль эсхүл чи зүүдлээ юү гэж уурлаад хүн амьтанд хэлж, хүүхэд, шуухдын тоглоом болуузай! гэж захиад амтат цайгаа аягалжээ. Ажаагийн арга нь барагдахдаа айлдаа ороод:

	— Хээр морь минь гуурсалж тэнгэрт гараад буугаад ирлээ гэхэд Гэмбэл дархан гэмгүй царайлж суугаад:

	— Цаг нь болсон бол морь нисэж, хүн тэнгэрт гарч болох юм шүү гэв. Тэгээд дархалж байгаа төмөр мориныхоо чих толгойг гүйцээх гэж шимтээд өөр үг ч хэлэхгүй, өөр рүү нь ч харахгүй өнжих шахаж гэнэ. Ажаа айлуудаар орж хээр морио гуурслаад тэнгэрт гараад ирсэн гэж хэлэхэд тоож үнэмших хүн нэг ч үгүй. Айл хэсэж аяга цай олж уухын арга нь тэр гэж авгай хүүхнүүд хүртэл доог тохуу хийх болж гэнэ. Ажаа үгээр хэлэхээс өөр арга байсангүй болохоор нэг өдөр хээр мориндоо очоод:

	— Нэр байна, хор байна, хүн байна, морь байна! Ачит сайн морь минь гуурсаа гаргаж нутаг орныхоо дээгүүр нисээд өгөөч дээ! гэж үглэн гуйж гэнэ. Морь нь өчүүхэн ч ажиггүй байхад нь Алиа Ажаа:

	— Аа чи бас... гижигдэхээс нааш дуугарахгүй юу? гэж хэлээд хоёр суганд нь гараа хийгээд гижигдээд орхитол гэв гэнэт дээшээ хөөрөн тэнгэр өөд яваад өгч! гэнэ. Ажаа айхын ихээр айж, аргаа барахдаа туг сайхан сүүлээр нь биеэ ороож, хур сайхан дэлээс нь бариад дошоо харсан чинь хот нь хорголон чинээн, хонь нь будаан чинээн юм торойн байв. 

	Алиа Ажаагийн амьсгаа нь баахан давхцавч, аль байдаг хүчээрээ:

	— Айл айлын хүмүүс ээ харцгаа! Алиа Ажаа нь гуурст мориороо тэнгэрт нисэж явна гэж хашхирсаар явж гэнэ. 

	Ингэж явтал хүрэн халтар тас тааралдаад морийг шүүрээд автал сарвуунд нь Ажаа тааралдаад бас аваад явчхаж гэнэ. Нэг мэдэх нь ээ ян улаан хадны оройд тасын үүрэнд хэвтэж байжээ. Тасын дэгдээхий тал бүрээс нь маажиж байна гэнэ. Инээд нь хүрч гэнэ. Өхөөрдөж гэнэ. Одоо яадаг билээ гэж бодоод тасыг ирэхээс өмнө л явъя гэж шийдээд ийш тийшээ харсан чинь үүрний захад жаран алд аргамж, ган, алх байж гэнэ. 

	Ажаа угийн зоригтой сайн эр болохоор ган алхыг нь авч өвөртлөөд аргамжийн нэг үзүүрийг хаднаас уяад нөгөө үзүүрийг нь бэлхүүсээрээ оруулаад доошоо үсрээдхэж гэнэ. Тэгтэл хадны тал дундаас жаахан өнгөрөөд аргамж нь гүйцчихэж. Одоо яана гэж бодоод доош хартал хадны нэгэн жим дээр хар эрээн ирвэс хэвтэж байна гэнэ. 

	— За байз, үүн дээр буучихвал яадаг бол! гэж бодоод уяагаа тайлаад руугаа унаад өгсөн чинь ирвэсийн нуруун дээр яг мордож гэнэ. Цочсон ирвэс ухасхийн босоод дүүлэн дэгдмэгц Ажаа зориг самбаа хоёроо зэрэг гаргаж бүсээ тайлаад хүзүүгээр нь оосорлоод давхиад байжээ. Наран жаргахаас өмнөхөн Ажаа ирвэс унаад гэрийнхээ хажуугаар өнгөрөхөд айл айлаас хүн гарч, ноход боорлон өвгөд хөгшид айцгааж:

	— Ирвэс унасан бурхан морилж явна гэж самбай хадаг дэлгэж сүү идээ өргөж гэнэ. Ирвэс ч баахан эцсэн шинжтэй ууртаа багтарч байх шиг байжээ. Ажаа ирвэсийн нуруун дээр өндийж зогсоод:

	— Ажаагаа харцгаа! Гуурст мориор тэнгэрт гараад морио ирвэсээр солиод ирлээ. Айх юмгүй! гэж хашхирсаар гэрийнхээ хаяагаар өнгөрөхдөө бүслүүрээс нь бариад хоцорсон юм гэнэ билээ. 

	Үүнээс хойш гуурст мориор тэнгэрт гарсан тухай олон үлгэр гарсан юм гэдэг шүү. 

	Шидэт нэг мориор биш, шинжлэх ухаан-техникийн төхөөрөмж «Союз-39» хөлгөөр хорин сая морины хүчээр малчны хүү Жүгдэрдэмидийн Гүррагчаа сансарт ниссэн нь Алиа Ажаагийн мөрөөдлийг үнэн болгосон өнөө үеийн гайхамшиг болжээ. 

	 


БАЯНЫ ХӨВҮҮН БАЙДИЙ

	 

	Баян Балбарын хүү Байдий буруу зөвгүй жороолдог бор морио унаад, алд суртай дэлэм яргай ташуураа бариад хонь хариулж яваа Ишгэн хүү дээр ирээд:

	— Зурам аль нүхэндээ байгааг мэдэх үү хө? гэв. 

	— Зуун түмэн нүхний алинд нь байгааг яаж мэдэх вэ. 

	— Байгаа нүхийг нь мэддэггүй юм бол байлгаад гаргаад ир!

	— Ишиг шиг майлаад, гөлөг шиг хуцвал чинь гаргаад ирье. 

	— Тэгвэл чи ишиг болж майлаад, гөлөг болж хуцаад гаргаад аль!

	— Газар дор байгаа хулгана зурам гаргахдаа мантай, газар дээр яваа хонио яая гэж байна гэж хэлээд шилбүүрээ аравчилж үүрээд яваад өгчээ. 

	Байдий хүүгийн уур нь баахан хүрч, уушги нь баахан сагсайж аавдаа очоод:

	— Хоосон ядуу Ишгэн чинь хонь хариулж яваа мөртөө зурам нүхнээс гаргаад аль гэхээр үгэнд орохгүй юм гэв. Балбар баахан ярвайснаа:

	— Зурам гаргаж яах гээ вэ?

	— Зугаа гаргаж шилбүүрээр ороолгож тоглох гэсэн юм. Та өнөөдрөөс эхлээд түүгээр хонио битгий хариулгаж бай! гэв. Маргааш Ишгэн хүүг хөөгөөд явуулъя. Миний хүү дүүгээрээ зурмын нүхэнд ус цутгуул! гэхэд Байдий:

	— Ус цутгана гэж яадаг юм бэ? Та өөрөө бид хоёрт заагаад өг! гэв. 

	Баян арга буюу эрх танхил хүүгийнхээ зугааг гарахаар голын хөвөөнд очиж голоос хувингаар ус зөөж зурмын нүх рүү цутгаад байсанд нэг ч хулгана гарсангүйд хүү уурлаж:

	— Хоосноос Ишгэн, баянаас та хоёр таарч дээ. Би гэртээ харьж дэлгэцтэй ааруулыг чинь өөд нь чулуудаж элээнд шүүрүүлж тоглоно. Аргалчин Бурмааг ааруул чулуудаж өг гэж хэл! гэсэнд Балбар:

	— Намайг хэлж байна гэж хэлээд тогло гэв. Байдий хар хурдаараа давхин ирээд:

	— Хөөе муу аргалчин аа! Чи сонсож бай! Тэр дээр дэлгэцэд хатаасан ааруулаас аваад элээнд чулуудаж өг! Элээ шүүрэхээр би нум сумаар харваж наадна гэв. Бурмаа охин:

	— Танд ааруул чулуудаж тоглуулах нь байтугай, аргалаа түүж чадахгүй, хоёр гар минь хөшчихөөд байна гэв. Байдий хүү уурлаж аавдаа очоод:

	— Аргалчин Бурмааг өнөөдрөөс эхлээд аргал битгий түүлгэж бай! Ааруул чулуудах нь байтугай аргалаа түүж чадахгүй байна гэв. 

	— Өнөөдрөөс эхлээд болиулъя гэж аав нь зөвшөөрчээ. Баян Балбар Ишгэн хүүг дуудаж ирүүлээд:

	— За хө, чи манай хонийг хариулахаа боль! Олсон дольсон юм юу ч үгүй байгаа. Эрхбиш шан хишиг хүртээх биз? гэсэнд Балбар баахан ярвайж:

	— Чи тэгээд юу авах вэ? гэв. Байдий:

	— Мянган хониныхоо хотон чинээн газар хайрлаач дээ гэв. 

	— Хотны чинээн газраар яах нь вэ?

	— Хар гэрээ захад нь барьчхаад мянган хоньтой билээ гэж харж сууя даа. 

	— За яах вэ, дуртай газраасаа ав даа гэж хэлээд аргалчин дүүгээс нь:

	— Чи юу авах юм бэ? гэсэнд Ишгэн урьтаж:

	— Ганц өнчин ишиг өгнө биз дээ? гэв. Балбар баахан бодоод:

	— Нэг биш, хоёр өнчин ишиг ав даа! гэж хэлээд, 

	— Өөр юм өгч авахгүй болоо шив дээ? гэхэд Ишгэн:

	— Тарианы атга үр өгөөч! гэсэнд Балбар баахан бодож:

	— Атгаар яах вэ, аягаар ав гэж хэлжээ. Ах дүү хоёр явах болжээ. Балбар:

	— Газраа хаанаас авах юм бэ? гэсэнд Ишгэн:

	— Урсгал булгийн хойд хөвөө, ургаа модны захаар авъя гэв. Балбар баян:

	— За тэг гэж гэнэ. Хүү охин хоёр нь болсон явдлаа аав ээждээ хэлээд, хар гэрээ ус, мод хоёрын хооронд бариад, хоёр ишгээ гаднаа уяад:

	— За аав ээж минь, газар дэлхий байсан цагт амьдарч болно доо. Аав та араг савар хийж болсон юм, модон анжис хий! Тэгээд газар хагалъя гэв. Тэгээд аав хүү хоёр анжис хамжин хийж, ээж нь охин дүүтэй нь хоёр ямаагаа хариулдаг байжээ. 

	— За хүү минь анжсаа ч хийлээ. Одоо юунд хөллөх билээ дээ? гэж аавыгаа хэлэхэд Ишгэн:

	— Намайг хөллөөд, та анжсаа бариад газраа хагал гэв. 

	— Ган халуун наранд ганц хүүгээ анжсанд зүтгүүлж яаж болох вэ. Түүний оронд хүн амьтнаас юм гуйж амьдарсан нь дээр биз гэсэнд Ишгэн:

	— Хөлс хүч гаргахгүй амьдрал гэж хэзээ ч, хаана ч үгүй шүү дээ. Та хүүдээ хайртай л юм бол анжис хөллөж зүтгүүлээд бай! гэж хэлжээ. Ингээд аав нь модон анжсаа барьж, хүү анжсаа чирсээр байгаад хотон чинээн газраа хагалжээ. Атгахан үрээ суулгаж голоос охин дүүтэйгээ ус зөөж усалж гүйцээд нэг өдөр аав ээж хоёртоо:

	— Одоо бид хэд газар дэлхийнхээ хишгийг хүртэж сайхан амьдрах болно доо. Харин тариагаа юунд савлах билээ дээ? гэсэнд ээж нь:

	— Эш хүү минь дээ, төрөөгүй хүүхдэд төмөр өлгий бэлдэв гэгч болох вий дээ. Ургасан хойно нь учир олдоно биз гэсэнд:

	— Газар дэлхий чинь хүнийг баян хоосон гэж ялгадаггүй юм шүү дээ. Би Хулстын гол орж хулс, Зэгстийн гол орж зэгс түүгээд ирье. Аав ээж хоёр хулс, зэгс сүлжиж сав суулга хийгээрэй! Дүү хоёр ишгээ хариулна биз гэж хэлээд яваад өгчээ. Ишгэн хүү олон хоног явж хулс, зэгс үүрч зөөсөөр байгаад гэрийнхээ чинээн хулс зэгс овоолжээ. Намар болж хотон чинээн газарт нь тариа халиуран ганхаж эхэлжээ. 

	Баяны хөвүүн Байдий нэг өдөр зугаалж яваад Ишгэн хүүгийнд ирээд:

	— Хулс, зэгснээсээ өг гэж тушаасанд Ишгэн хүү:

	— Хоёр сайн морио бариад ирвэл чинь хамт түүж ирье гэсэнд зоргоороо хүү гэртээ ирээд:

	— Хоёр сайн морь бариад аль! Хулс, зэгсэнд явъя гэж гэнэ. Балбар баян:

	— Хулс, зэгсээр яах нь вэ? гэсэнд:

	— Хулс зэгсээр нум сум хийж тоглож байя гэж гэнэ. 

	— Тэгээд хэнтэй, хэзээ, хаашаа явах юм бэ? гэсэнд

	Байдий:

	— Ишгэн хүүтэй цуг явж хоёр мориндоо дааж ядтал ачаад ирнэ гэж гэнэ. 

	Маргааш нь Байдий хүү хоёр морио хөтлөөд ирсэнд Ишгэн хүү Байдийг дагуулаад Хулстын голоос нэг морин ачаа хулс, Зэгстийн голоос нэг морин ачаа зэгс түүгээд Балбар баяны гадаа буулгаж өгчээ. Байдий хүү:

	— Надад хотон чинээн газар өгөөч, атган чинээн үр өгөөч! гэж ааваасаа гуйсанд:

	— Хотон чинээн газар, аяганд багтах үрээр яах гээв? гэсэнд Байдий:

	— Газар хагалж, тариа тарьж тоглоё гэж гэнэ. Балбар баян баахан бодож:

	— Ишгэн хүүгийн дэргэдээс дуртай газраа ав гэж гэнэ. Ингээд Байдий хүү Ишгэн хүүгийн хаяанд ирж буугаад, хотон чинээн газартаа яаж тариа тарихыг асуусанд Ишгэн хүү өөрөө анх яаж тариа тарьсан шигээ зааж өгсөнд Байдий хүү Ишгэн хүү шиг анжсанд зүтгэж, хулс зэгс үүрч ажил хийсээр байгаад ажил хийж сурсан юм гэнэ билээ.

	 


БЭЭЛИЙ ХҮҮ МАЛГАЙ ХҮҮ ХОЁР

	 

	Тарвага ноохойгоо зөөж гүйцлээ. Хулгана, зурам хөеөгөө хурааж дууслаа. Шувууд ч дулаан оронд явцгаалаа. Одоо яаж шуухан өвөлждөг юм билээ. Модны навчис хийсээд л ирэх юм. За байз. Би ч гэсэндээ хийсэх л болж дээ гэж нэгэн бөөрөнхий хамхуул бодлогошрон гүнзгий эргийн мухарт хэвтэж байжээ. 

	Ер нь л бодоод байхад түргэн шиг л хийсмээр санагдаад байж. Эргийн мухарт салхи ч тавихгүй нь үнэхээр хэцүү бүгчим, нэн их уйтгартай, үзэгдэх харагдах юмгүй байв. 

	Хамхуул тэрүүхэндээ займчин хөдлөөд, 

	Хан хурмаст тэнгэр минь намайгаа арай мартаагүй байгаа даа. Хийсгэхийг салхи мэд, буулгахыг бут мэд. За тэр юу вэ? За байз, нэрээ таалгаад орхилоо, намайг таах болов уу! гэж чагнаад хэвтэж байтал гэв гэнэт энд тэндээс тоос босож шүнгэнээд маш их чимээ гарч гэнэ. 

	— За салхи мөн дөө. Яасан сайн юм бэ! гэж бодоод байтал нэг мэдэхэд эргийнхээ дээгүүр хийлэн дэгэн догон гээд газраас хөндийрөн буун алдаад л байж. Тэгсээр байгаад нэлээн өөдөө хөөрөөд дэнхэн донхон, дээр дор оржээ. 

	— Сайн л тогтож явах юмсан. Ойрдоо нисээгүй болохоор уначих гээд яасан ч хэцүү юм бэ дээ гээд доошоо харсан чинь аягийн чинээн, тавгийн чинээн, хомоолын чинээн хамхуулууд дагаж хуйлран бужигнан өнхөрсөөр хойно хойноосоо хөөцөлдөөд байж. Хамхуул бөв бөөрөнхий зараа шиг өргөст биеэ эвхрэн байж:

	— Баяртай! Сайн сууж байгаарай! гэж хэлээд хийсэж гарчээ. 

	Өргөн хөндийг гатлаад, өндөр ухааг даваад, нэгэн айлын зуслангаар ороод явж байжээ. Өөгүй бөмбөг шиг үсэрч өнхрөөд л явж байжээ. Тэгтэл тээр баруунтайгаас хоёр морьтой хүн давхиад л хөөж гэнэ. Хөөгөөд л байж. Хамхуул хийсээд л байж. Нэгний нь уургын үзүүр, нөгөөх нь ташуурын сур хамхуулд хааяа нэг хүрэн алдаад, хааяа холдоод л явж. Явсаар байгаад хамхуул гэв гэнэт яг зогсчихож гэнэ. Бээлий хүү Малгай хүү хоёр зэрэг үсрэн буугаад хамхуулын хоёр талаас бариад автал хамхуул:

	— Тавиач ээ? гээд бөмбөгнөв. Тэгэхээр нь Бээлий хүү:

	— Өө, хийсдэг ажилтай, хийгүй бөөрөнхий хамхуул байсан юм уу? гэв. Малгай хүү айхавтар сүртэй харж байснаа:

	— Хамхуул хөөж хайран морьдоо шавхаж орхилоо. Үүнийг түлье гэхэд Малгай хүү:

	— Ёстой болдоггүй юмны нэг ээ. Түймэр гарвал яана! гэв. 

	Ингэж байтал сүр сар хийх чимээ гарч хамхуул аль эрт дээр гарч хийсээд, доош буух шахан сандарч байж. Тэгээд долоон жалга гаталж, таван гүвээ даваад далд ороод алга болжээ. Малгай хүү Бээлий хүү хоёрыг адуундаа хүрэх үед салхи намдав. Бээлий хүү:

	— Хамхуул маань хаана хэвтээ бол? Морь шавхсаныг нь бодохоос хариугаа авмаар санагдаад байгаа юм гэхэд Малгай хүү:

	— Очиж очиж хамхуулаас уу! гэв. Бээлий хүү:

	— Хамхуул чинь тун хэцүү шүү. Ноднин миний морийг үргээж золтой л унагаачхаагүй гэв. Малгай хүү:

	— Өл шимгүй ч гэсэн өнхөрч, дэгдэж, хөөрч явах нь хөөрхөн шүү. Өвс хийсээд, өвсний хойноос хамхуул хийсээд, хамхуулын хойноос нохой хөөгөөд, нохойн хойноос муур хөөгөөд, муурын хойноос манай дүү хөөгөөд, ямар сонин харууштай юм болсон гэж бодно гэв. 

	Малгай хүү, Бээлий хүү хоёр гэр гэртээ харьцгаажээ. Энэ хооронд хамхуул гурван бутан дунд дулаан сайхан унтаж байжээ. 

	— Хүнийг их ухаантай л гэдэг, базаахгүй л юм шив дээ. Бээлийн чинээн Малгайн чинээн хоёр хүү хөөгөөд гүйцсэнгүй шив дээ. Хамхуул би чинь Хан хурмастын доогуур, хамаг дэлхийн дээгүүр хаа сайгүй хийсэж, хаа дуртай газар очиж зугаалж хөөрч дэгдэж явдаг... гэж бодоод хэвтэж байжээ. 

	Маргааш нь тун сайхан өдөр болжээ. Гурван бутан дунд түнтийж шарласан хамхуул холоос харагджээ. Бээлий хүү Малгай хүү хоёр тууж явсан адуугаа орхин хамхуулын дэргэд очоод мориороо гишгүүлэх гэтэл Малгай хүү:

	— Битгий гишгүүл гэв. Бээлий хүү:

	— Энэ муу хамхуулыг яасан ч яадаг юм бэ, хэмх хамх дайруулчихъя! гээд морины цулбуураас чангаахад морь хамраа дуугарган ойртсонгүй. Салхи гэнэт гармагц хамхуул эхлээд хажуу тийшээ үсрээд дараа нь эгц өөдөө хөөрөхдөө хоёр хүүгийн дундуур ормогц морьд үргэж бусгаад хоёр хүү мориноосоо ойччихжээ. Бээлий хүүгийн уур хүрч:

	— Хамхуул чамайг даа! Хөөж гүйцээд хөх үнс болгоно гэв. Малгай хүү:

	— Хамхуулд ямар ч буруугүй. Салхинд л хамаг учир нь байгаа юм. Хэрэв салхи тавиагүй бол хамхуул хаанаас хийсэх вэ? Одоо морио л барьж унахыг бодъё гэхэд Бээлий хүү дуртай дургүй зөвшөөрч, өдөржин морио барих гэж дагаж явсаар үдшийн бүрийгээр гэртээ харьжээ. Энэ хооронд хамхуул хийссээр явтал гэнэт салхины чиг өөрчлөгдөж жаал хийсэж өнхөрч яваад нэг газар уначихсан гэнэ. Маргааш нь хоёр жижиг гөлөг бутан дотуур хөөцөлдөж яваад хамхуулын дэргэд ирээд нэг нь:

	— Энэ юу вэ? гэв. 

	— Энэ үү? Гүзээтэй шар тос байна!

	— Бишээ! Цагаан тос байна. 

	— Ямар ч тос байсан бид хоёр идэх биш! Нэг нь:

	— Иднэ ээ! Харин хаанаас нь эхэлж идэх вэ? гэж ярилцаад эхлээд хөлөө хүргэтэл хамхуул хөдөлжээ. 

	— Тэгээд хөдөлсөн зүг тийш нь дагаж сарвуугаараа базах гэж оролдож байжээ. Бээлий хүү Малгай хүү хоёр адуундаа явж морио барьж чадаагүй болохоор дэрсэн нум сумаа аваад хоёр гөлгөө дагуулан явахаар болжээ. Тэгээд Соотон, Дэлдэн хоёр гөлгөө дуудаад байсан чинь огт ирсэнгүй гэнэ. Тэгтэл Соотон нь хүрч ирээд сүүлээ хөдөлгөж шарваад нэг юм хэлээд байх шиг болоход нь хоёр хүү дагаад явсан чинь Дэлдэн хамхуул хараад хөдөлбөл л барихаар зэхээд байж байна гэнэ. Бээлий хүү:

	— Манай энд хамхуул байдаггүй сэн, хаанаас гараад! ирээ юм бол гэж гайхжээ. Тэгтэл Малгай хүү:

	— Хамхуул хаанаас ч болсон хийсээд л ирээ биз гэхэд Бээлий хүү:

	— Энэ муу хамхуулыг харваад алга хийе. Хоёр талаас нь харвана шүү гэхэд Малгай хүү:

	— Элдэв юм битгий оролдож бай! гэж аав ээж хэлдэг шүү дээ. Бут сөөг дэрс, шаваг шарилж болгоны хажууд байгаа хамхуулыг харваж яаж барах вэ. Учир шалтгаангүйгээр ургамлыг сүйтгэж яаж барах вэ. Бээлий хүү:

	— Би хамхуул харахаас дургүй хүрээд байх юм. Үртэсгүй болтол харвая. Хөрснөөс ургасан нь үнэн боловч хөөс шиг хөнгөн, хүн амьтанд хэрэггүй гэв. 

	Тэгтэл салхи гарч хамхуул гэнэтхэн өөдөө хөөрөн дэгдэв. Бээлий хүү Малгай хүү хоёр хойноос нь хөөгөөд гүйцсэнгүй эцэж орхижээ. Малгай хүү:

	— Одоо адуундаа явъя! гэв. Бээлий хүү:

	— Явахгүй ээ! Хамхуулыг заавал харваж ононо. Оногдохгүй бол шатаая гэв. Тэгээд хамхуулын хойноос нь хоёр хүү, хоёр гөлөг хөөгөөд явж байтал салхи тогтож хамхуул нэгэн бөөн дэрсэн дотор ороод алга болчихжээ. Малгай хүү:

	— Нэгэнт алга болсон юмны хойноос яваад яах вэ? Одоо явъя гэхэд Бээлий хүү:

	— Хамхуул олдохгүй юм гэхэд дэрстэй нь шатаая гэв. Малгай хүү:

	— Одоо чинь аймар цаг шүү дээ. Ургамал бүхэн хатаж шарлаж гүйцсэн шүү дээ. Гал түймэр гарна гэхэд Бээлий хүү нэг нөхрийнхөө үгэнд оролгүй ганц чүдэнз асааж дэрсэнд ойртуулаад барьтал гал дүрсхийн асаж бөөн утаа гал болжээ. Бээлий хүү Малгай хүү хоёр эхлээд малгай, дараа нь цамцаараа галыг цохиж унтраах гээд сүүлдээ чухам юу болсныг мэдэхгүй болжээ. 

	Утааны бараанаар морьтой олон хүн давхин ирэв. Малгай хүү, Бээлий хүү хоёр утаанд цохиулаад нам уначихсан байжээ. 

	— За та хоёр чинь яаж байгаад гал тавих шахав даа? гэхэд Бээлий хүү:

	— Нэг муу хамхуулаас л боллоо. Түүнийг шатаах гэсэн юм гэв. Малгай хүү:

	Бүх болсон явдлаа тийнхүү тоочин ярихад Бээлий хүү:

	— Хамхуулаас л болсон юм. Бид хоёрт өчүүхэн ч буруугүй гэж мэлзэв. 

	— Та хоёрын хэн хэнд чинь буруу байна. Гэхдээ Бээлий хүү чи юм бүрийг оролдож явдаг чинь үнэхээр их буруу шүү дээ. Хамхуулаас боллоо гэдэг чинь буруу. Харин та хоёр хамхуулыг оролдож байдаг чинь буруу гэв. 

	Бээлий хүү нээрээ ч тийм юм даа гэж бодсон мөртөө «Чамайг даа! Хамхуулыг хаана тааралдсан газарт нь... уу» гэж бодоод зогсож байтал нэгэн том бөөн хамхуул хийсэн ирээд дайрчих шахахад нь бариад автал Бээлий хүү хамхуултай хамт нисэн оджээ. 

	— Малгай найз аа! Намайг харж байна уу? Энэ муу хамхуул намайг шатаана гэж айгаад тэнгэрт аваад нислээ. Баяртай! гэж хэлээд гараа даллах гээд доошоо хартал малгай дээрээ үсрэн уначихжээ. Тэгээд сэрсэн чинь «Миний хүү одоо бос оо! Яасан их унтав даа! Үхэр бэлчиж, тугалаа хариулах цаг боллоо» гэж ээжийгээ хэлэхэд хамхуулын тухай бодлоо бодсоор л байсныг ээж нь яаж мэдэх билээ!

	 


МЭЛХИЙ ШАР ТОС ХАДГАЛСАН НЬ

	 

	Гажид охин Галттайн голоос ус авч байтал саарал Даагатай хүү ирээд:

	— Сайн байна уу? Гажид аа? гэв. 

	— Сайн! Чи манай үүгээр ийм эрт юу хийж яваа юм бэ?

	— Цох хорхой түүх гэж явна. 

	— Гэм зэмгүй амьтныг зовоох нь уу?

	— Гэрэл гаргаж ном унших гэсэн юм. 

	— Мөн ч их юм бодож дээ гэж хэлээд Гажид охин хувинтай усаа бариад гэрийн зүг явжээ. Дэмид хүү Галттайн голын хөвөөгөөр явж хэсэг хэсэг нуур, цөөрөм, намгаас 50 цох хорхой түүж аваад гэрийн зүг давхин оджээ. Гажид охин ээжийнхээ саадаг гурван үнээгээ саагаад сүүгээ аваад гэрийн зүг явж байтал, 

	— Гажид аа! Нааш ир гэж ямар нэгэн хүн дуудав. Гажид эргэн тойрон хараад үзэгдэх юмгүй болохоор гэртээ орох гэтэл:

	— Би Дэмид байна! Чи сүүгээ хөөрүүлээд оройнхоо ажлыг дуусгаад манай илүү гэрт очоорой! Заавал шүү. Цохны гэрэлд ном уншина гэв. Гажид таг дуугүй гэртээ оржээ. 

	Дэмид хүү 50 цохоо гаргаж ааруулын дэлгэц дээр тавиад өрхөө бүтээгээд харсанд жижиг гэрэл хөдлөн язганан байв. Дэмид:

	— За байз. Гажид ирдэг болов уу! гэж бодоод үүдээр шагайтал:

	— Дэмид ээ! Миний хүү ирж унт гэж аавыгаа дуудахад:

	— Гажид бид хоёр илүү гэрт гитар тоглож байгаад унтъя гэв. 

	— Битгий их оройтоорой! Өглөө эрт босож, хонио бэлчээхийг бодоорой гэж ээж нь хэлэв. Гажид Дэмидийн нүдийг дараад:

	— Хэн бэ? гэв. 

	— Гажид л байна. Цохны гэрэлд ном унших гэж ирэв үү?

	— Тэглээ. 

	— За би өрхөө бүтээгээд ирье. Чи эндээ байж бай! гэв. 

	Дэмид, Гажидыг дагуулан гэрт ортол гэрийн хоймрын дэлгэц дээр 50 жижиг гэрэл харанхуй гэрт оч мэт жирэлзэхийг Гажид хармагц цочин хашхирч муужран унав. Дэмид үүдээ нээж усаар шүршиж арайхийж сэхээв. Ямар амьтад гүйлдэнэ вэ? Чиний нөгөө цохны гэрэлд ном уншина гэсэн чинь яалаа. 

	— Чи ямар хулчгар юм бэ? Цохнуудын гүйлдэж байгааг хараач!

	— Цох ийм гэрэлтэй байдгийг өнөөдөр л үзлээ. Цох шөнө гэрэлтэж байдаг гэж аав ээж ярьдаг байсан боловч үнэндээ үзээгүй юм байна гэж хэлээд Дэмидийн гараас зуурч тамхины гал мэт гялалзаж байгаа өчүүхэн цагаан очист дөхөн очив. 

	— Энэ олон цохыг шилэн саванд хийгээд гэрийн баганаас өлгөвөл ном уншиж болох байх шүү. 

	— Арай ч үгүй байлгүй. Үнсэнд хаясан шалз шиг гэрэл эрэн тэмтчиж байгаа энэ олон цохоо намагт нь аваачиж тавь! Амьтныг зовоох гэдэг ямар хэцүүг чи ухаарахгүй байна гэж үү?

	— Харин зугаатай юм биш үү?

	— Юун зугаатай байх вэ. Амьтныг тарчилгаад уу? Загасыг уснаас нь гаргачихаар яадаг вэ? Түүн шиг л байгаа шүү дээ. 

	— Нээрэн ч тийм юм уу? Тэгвэл одоо яаж аваачиж тавих вэ?

	— Яаж л авчирсан бэ, түүн шигээ л авч очоод тавьчих! Би харилаа!

	— Би цохыг байранд нь тавьж болно. Харин чи гэрэлт цох хэрхэн яаж гэрэлтдэгийг үзлээ. Мэлхий яаж тос хадгалсан тухай ярьж өгөх үү?

	— Үлгэр юм уу?

	— Үлгэр ч бишээ, үлгэр шиг явдал юм. 

	— Тэгвэл чи надад ярьж өг л дөө. 

	Эрт урьдын цагт юм гэнэ. Галттай хэмээх нэгэн нуурын хөвөөн дэх намагт цох хорхой, дун хорхой, нялцгай биет олон янзын хорхой шавж байдаг юм байжээ. Хулс зэгсэн дундах өтгөн бургасанд цагаан сүүлт хэмээх болжморын сүрэг байдаг юм гэнэ. Цагаан сүүлт болжморын сүргийн ахлагч, чээж цагаан болжмор намаг дээгүүр эргэлдэн нисэж яваад мэлхийнүүд лаг шавар дээр амаа ангайн сууж байхыг хармагцаа:

	— Хөөе, мэлхийнүүдээ! Та нар чинь яаж байгаа нь энэ вэ? Наранд халж хорчийж үрчийнэ шүү дээ гэв. Мэлхийн ахлагч толгойгоо хөдөлгөж «чимээгүй, цаашаа бай» гэсэн дохио өгөв. Чээж цагаан үгэнд нь орж хэсэг явж байгаад ирсэнд мэлхийнүүд цөм алга болжээ. Лаг шавар хөдөлж хөөсөрсөн усан дотроос чээж цагаан болжмор толгойгоо гаргаж:

	— Чи өдий болтол бидний үдийнхээ зоогийг иддэг цагийг мэддэггүй юм уу? Шумуул, хар ялаа, нимгэн цагаан далавчит, бөөрөнхий хар зэрэг олон ялаа аманд минь орж ирээд л бид амттай зөөлхөн зоогоо идэцгээдэг юм гэв. 

	— Пээ! Халуун наранд удаан байх чинь зовлонтой шүү дээ. Би танд өт хорхой, ялаа шумуул, үр үндэс түүж өгөөд байя гэхэд мэлхий:

	— Бид чинь хийх ажилгүй болно шүү дээ. Амьтан гэгч өөрсдөө хоолоо олж идэх ёстой юм. Харин надад нэг санал байна. Юу гэвэл ялаа шумуул, өт хорхойгоо түүж надад өгөөд бай! Би түүний чинь идэхгүй. Хадгалж байгаад дүн өвлийн цагт танд буцааж өгч байя. Та бэлэн хоолтой байхад хэчнээн сайхан байх вэ! гэв. Чээж цагаан:

	— Юун сайн юм бэ! Өвөл хоол ховордох үеэр гэртээ тавтай унтаж байхгүй юу.

	— Та тэгээд миний авчирсан идшийг хэдийд авч байх сан бол?

	— Би яах вэ дээ, дуудсан цагт чинь гарч ирээд авч байя. Чээж цагаан:

	— Би чинь нэг мөсөн авчирч чадахгүй олсноо л авчирч өгнө.

	— За тэр яах вэ, намгийн захын бургасан дээр суугаад час час дуугарахаар чинь би ил гарч байя!

	Мэлхий та миний зовлонг мэдэхгүй юм даа. Би хошуугаараа зуугаад л ирнэ. Дуугарвал л олсон юмаа алдчихна.

	— Нээрэн тийм шүү дээ. Би энэ жижигхэн лаг шавар дор л байдаг юм. Чамайг ирээд суумагц л гараад ирж байя.

	— Би өдөрт хэдэн мянган удаа буун суун, нисэн жиргэн хоол олж иддэг. Та намайг ирэх тоолонгоор ил гарна гэвэл ер амарч чадахгүй юм байна.

	— Миний амрах яах вэ, би танд л тус болъё гэж бодсон юм.

	— Танаас нэг юм асуумаар байна. Та миний авчирсан хоолыг юунд хийж хаана хадгалах вэ?

	— Би үргэлж мөс шиг хүйтэн усан дор байдгийг мэддэг биз дээ?

	— Мэднэ ээ!

	— Хөлдөөгөөд л хадгалаад байна гэсэн үг шив дээ.

	— Тийм ээ, үнэн ярьж байна гэж хэлээд чээж цагаан нисэн оджээ.

	Болжмор, өвдөл цөвдөлхөн түүж мэлхийн аманд зунжингаа хийж гэнэ. Намрын сэрүү орж ялаа шумуул цөөрч, мэлхий дуугаа хурааж эхэлжээ. Цагаан цээжит хэчнээн олон удаа ирсэн боловч мэлхий ер гарсангүй гэнэ. Нэг үдэш ирсэнд намгийн дээгүүр олон жижиг гэрлүүд зөрөлдөн язганаж байжээ.

	— Мэлхий уурлаж дээ. Нэг томхон юм олж ирдэг хэрэг гэж бодоод айлын гэрийн гадаах чингэлэг дор царцаахаар тавьсан олгойтой шар тос зуугаад ирсэнд мэлхий гараад ирж гэнэ, Мэлхий олгой шар тос ам руу гаа гулгуулаад хэд хоног шартаж үхэн шахаад, нэг өдөр лаг шавар дээрээ гараад сууж байтал болжмор нисэн ирээд:

	— Мэлхий та сонс! Би сүргээ дагуулаад тариан талбайд очих боллоо. Өчигдрийн өгсөн шар тосоо сайн хадгалж хөлдөөгөөрэй гэв. Мэлхий:

	— За, за. Би хөлдөөнө гэж хэлээд ус руу палхийн ороод:

	— Би энэ шавар дор хөлддөг юм шүү. Хойтон хоол зөөж өгч байгаарай гэж хэлэх гэсэн боловч бээрээд дуугарч чадаагүй юм гэнэ. Чээж цагаан болжмор сүрэгтээ очоод:

	— Энэ хавар, хадгалуулсан шар тосоо тариа будаатайгаа хольж иднэ. Машины замаар юм уу, тариан талбайгаар тархан явж түүцгээнэ шүү. Тариа будаа, сүрэл гэнэт их идэж пологтуузай. Хойтонгоос түүсэн тариагаа тарьж бэлэн зэлэн хоолтой болно гэв. Хамгийн жижигхэн болжмор:

	— Би тэр машинд нь ойртож чадахгүй, утаа униар нь хэцүү юм байна билээ гэхэд чээж цагаан:

	— Тариа зөөсөн машин давхиад өнгөрсний дараа очиход чинь замын хоёр талаар асгарсан тариа будаа элбэг олдоно.

	— Би та нараас нэг юм асууя. Мэлхий шар тосоо хаанаа яаж хадгалдаг байна? гэсэнд болжморууд шуугилдаж:

	— Мэлхийн чинь тэр намагт гал байдаг шүү дээ. Шар тос дороо л хайлчих байлгүй гэцгээв. Цагаан цээжит:

	— Мэлхий чинь гэрэлт цохтой хамт байдаг гэж хэлье үү, байя уу гэж баахан гайхсан юм гэнэ билээ гэх зэргээр Дэмидийн ярьсанд Гажид:

	— Мэлхийн шар тос хадгалсан гэдэг чинь цохны гэрэлд ном уншсантай. адил юм болж дээ гэж хэлээд гэрийн зүг явахад Дэмид:

	— Хэзээ ч юм бэ дээ, эрдэм ном сурах гэсэн хүн, галт хорхойг уутанд хийж дүүжлээд ном уншсан тухай би анхны бага сургуульд байхдаа (1925 онд) уншиж байсан гэж ярьсан юм. Тэгээд л туршиж үзэх гэсэн юм Найзыгаа уучлаарай! гэж хашхирчээ.

	 


НОЙРООС МОРИО ӨГӨХГҮЙ

	 

	Урьдын нэгэн цагт долоон хар ямаатай нэг эмгэн байж. Бага хүү Тулга нь их ажилсаг, том хүү Дөш нь тун их залхуу юм байжээ. Ямар шуу залхуу болохыг одоо та нарт ярьж өгье.

	Дөшийн ээж:

	— Дөш өө! Миний хүү дөрвөлжин арагт байгаа аргалаа түлээд цайгаа халааж уугаарай. Дөш:

	— Ээж та яасан ч их залхуу юм бэ дээ. Ядахдаа Тулгандаа аргалаа зэргэлээд орхиоч дээ.

	— Дөрвөлжинд байгаа аргалаа авч түлэхээсээ залхуурдаг чинь арай хэцүү юм биш үү дээ хүү минь? гэхэд Дөш:

	— Тэгвэл гал асаах чүдэнз чинь хаана байгаа юм бэ? Эх:

	— Ханын толгойд өлгөөстэй байгаа. Дөш:

	— Ялгаагүй шүү дээ, би босно л гэсэн үг. Эх:

	— Босохоосоо залхуурч байгаа бол идэхээсээ бас л залхуурдаг байгаа даа. Дөш:

	— Харин тийм ээ. Ээж надад олон зажлуулахгүй зөөлхөн боов авч тавиад явж байгаач дээ. Эртэд айлын ах юу гэж ярилаа? Эх:

	— Шувуу ангаахайгаа тэжээдгийг л яриа биз дээ? Дөш:

	— За тэр. Мэдсээр байж... Тэр шувуу чинь ангаахайгаа амаа ангайхад нь л бэлэн хоол өгөөд байдаг гэсэн үг шүү дээ. Хэрэв би тийм ээжтэй бол ямар сайхан вэ! Эх: 

	— Чамайг ангаахай шиг жаахан байхад чинь ээж нь мөн л тэгж тэжээж байсан юм даа. За би явлаа! гэж хэлээд ажилч хүү Тулгаагаа дагуулан долоон хар ямаагаа хариулж, нэгэн худаг дээр ирсэн чинь ганц хар буур худгийн амыг дараад хэвтчихсэн байж. Эх:

	— За хүү минь, ангаж цангасан амьтан ус горьдоод л хэвтэж байна даа. Одоо яах билээ? гэхэд Тулга: 

	— Босговол ч арга байна даа гэв. Тэгээд яаж босгохоо хэлэлцээд долоон хар ямаагаа дээр нь тоглуулж гэнэ. Нэг нь толгойд нь, хоёр дахь сүүлэнд нь, гурав, дөрөв дэх нь бөхөн дээр нь тав дахь нь хамар дээр нь, зургаа, долоо дахь нь хоёр бөөр дээр нь гараад л тоглоод байж... Хар буур хааяа нэг шилгээчхээд л зүгээр хэвтээд л байж гэнэ. Бүр ядаад байтал Тулга хүү нь:

	— Ээж ээ, ээж ээ! Би нэг арга оллоо. Чихтэй амьтан бүр чихэндээ гижигтэй байдаг шүү дээ. Бөөрөнд нь байгаа хоёр ямаагаа хоёр чихэнд нь очиж майлуулъя гэж гэнэ. Тэгээд ээж нь зөвшөөрч хоёр ямаагаа чихэн дээр нь аваачиж майлуулсанд хар буур огло харайн босож гэнэ. Ээж хүү хоёр ширэн ховоогоор ус татаж жижиг модон онгоцонд нь хийж, хар буур ханатлаа ууж гэнэ. Орой долоон ямаагаа хариулаад гэрийн зүг явахад хар буур бас дагаад ирж гэнэ. Гэрийнхээ гадаа ирээд:

	— Дөш өө! Миний хүү! гэж дуудсанд Дөш:

	— Ямар залхуутай юм бэ, хүн унтуулахгүй! гэж гэнэ. 

	— Ах аа! Та гараад ирээч! Ээж бид хоёрыг нэг сайхан том хар буур дагаад ирсэн. Гарч хараач! гэж гэнэ. Дөш:

	— Яршиг аа, яршиг. Босоод гарах гэж үү? гэв, Тулга:

	— Гарч харахаасаа залхуураад байгаа юм бол үүдээ гэр дээр тавьчхаад бай. Би хөтлөөд очъё. Ах та тэгээд хар даа гэж гэнэ. Дөш:

	— Ялгаагүй шүү дээ. Аягүй бол өндийнө шүү дээ гэв. 

	— За тэгвэл та дууг нь сонсооч! Би дуугаргаад орхиё гэхэд Дөш:

	— Бүр дэмий дээ. Чихэнд чийр болохын нэмэр. Адилхан л чагнах болно шүү дээ гэв. Ингээд ээж хүү хоёрыг ороод ирэхэд Дөш цайгаа чанаагүй хэвтсээр л байж. Тулга галаа түлж, ээж нь ямаагаа сааж, сүүгээ хөөрүүлж, бортоготой таргаа дэргэд нь модон халбагатай тавиад:

	— Бид хоёр гарч ямаагаа уяад ирье. Миний хүү таргаа идээд байгаарай гэв. Дөш:

	— Би яаж босож суух юм бэ. Халбага чинь олдохгүй шүү дээ гэж гэнэ.

	— Таргийн аяганд чинь халбага дүрээд орхиё л доо. Дөш:

	— Ялгаагүй шүү дээ. Аяга халбага хоёр зэрэг барих чинь залхуутай шүү дээ. Тэгвэл та хоёр намайг өндийлгөөд өгөөч дээ гэж гэнэ. Ингээд ээж нь дүүтэй нь элбэж байгаад өндийлгөж суулгаад гарчээ. Ээж хүү хоёр ажлаа хийгээд ороод ирсэн чинь аягатай тараг нь хэвээрээ л байж.

	— Миний хүү яагаад идсэнгүй вэ? гэхэд Дөш:

	— Аягатай тараг авна, тэгээд амандаа ойртуулна, тэгээд бас халбага авна, тэгээд хутгана, тэгээд ам руу гаа хийнэ. Ямар их залхуутай юм бэ! Зүгээр л өөрөө ам руу орчихдог хоол байдаг ч үгүй юм байх даа гэжээ. Ээж нь хүүгийнхээ аманд тараг хийж өгөөд дараа нь сүүгээ хөөрүүлж, сүү уулгах гэтэл Дөш:

	— Яасан залхуутай ажил хийдэг юм бэ. Тарагтай нь цуг л уулгах байсан юм гэв.

	Маргааш нь болж, Тулгаа ээжтэйгээ аргал түүнгээ хар буураа өвслөх өөд явах болжээ. Тэгээд Дөш ахдаа:

	— Ах аа, ээж бид хоёр явлаа шүү. Заваг доогуур мах бий. Авч идээрэй гэж захижээ.. Дөш:

	— Оруулаад миний дэргэд тавиач! гэхэд дүү нь:

	— Ах минь дээ, галд халаад муудчихна шүү дээ гэхээр Дөш:

	— Яадаг юм бэ, болбол болог, зүгээр шүү дээ гэж гэнэ.

	Ингээд махыг нь тулгатай галын дэргэд тавиад яваад өгчээ. Дөш мах тос хоёрт тун их дуртай юм байж. Тэгээд дэргэдээ байсан махыг идээд санаа амар байж байтал дүү нь ирээд тооноороо шагайсанд ах нь махаа аль эрт идчихсэн байжээ.

	Орой ээж дүү хоёр нь гэртээ орж ирээд

	— Миний хүү махаа идэв үү? гэсэнд Дөш:

	— Арайхийж л нэг идсэн боллоо. Ядахдаа жижиг болгоод өгөх нь яасан юм бэ, идэх гэж их зүдэрлээ шүү гэж гэнэ.

	Маргааш нь ээж дүү хоёр нь малдаа явахдаа:

	— За миний хүү заваг доогуур мах бий идээрэй! гэхэд Дөш:

	— Ямар их залхуутай юм бэ? Босно, гарна, бас тэгээд гэрийн заваг өөд сарвайна. Аягүй бол олдохгүй дээ тэр нь. Ээж надад хайргүй юм байжээ гэхэд ээж нь мах дэргэд нь тавиад явж гэнэ. Орой хүрээд ирсэн чинь хүү:

	— Та яасан жаахан мах тавьдаг юм бэ? Би цадсангүй гэв. Эх: 

	— Том мах тавьж болно л доо. Чи мах хаанаас авдгийг мэдэх үү? гэв. Дөш:

	— Мэдээж шүү дээ. Малын л мах байна билээ гэхэд: Эх:

	— Малынх нь ч малынх л даа. Манайх нэг хар бууртай болсноо чамд хэлсэн шүү дээ. Тэр чинь дэргэдээ очсон хүнд зөндөө их мах өгдөг юм.

	— Тэгвэл би маргааш хар буурыг чинь үзэх үү? Эх:

	— Үзээрэй, миний хүү!

	Дөш хүү арайхийж босоод гэрийнхээ үүдээр шагайгаад:

	— Миний дүү, хар буураа хөтлөөд яваач! гэхэд Тулга:

	— Хөтлөөд явдаггүй юм гэхэд:

	— Яасан залхуу тэмээ вэ? гэж Дөш хэлээд чээжээ цухуйлгаж гаднаа хэвтэж байсан хар буурыг хараад:

	— За за харлаа. Аль вэ? Нөгөө мах чинь гэхэд Тулга:

	— Үгүй ахаа, та буурыг унаад явбал мах өгнө шүү дээ гэхэд:

	— Ээ ямар яршигтай юм бэ! Гэртээ байсан нь дээр юм байна гэж хэлээд гэртээ ороод хэвтээд өгчээ. Тэгээд Тулга дүү нь:

	— Ээж ээ! Ах түүхий цагаан тосонд их дуртай шүү дээ. Гэрийнхээ тоононоос шагайн чинээн цагаан тос утсаар дүүжлээд орхиё. Ах хараад авах гээд л босно. Босоод л авах гэхээр нь би жаахан татаж холдуулаад л байя гэж гэнэ. Ээж нь хүүгийнхээ үгийг зөвшөөрөөд ганцаараа яваад өгчээ.

	Тулга хүү гэр дээрээ гараад л тоононыхоо цамхраагаар хараад байсан чинь Дөш ах нь дээрээс унжиж байгаа тосыг хараад шүлсээ залгин өндийж гэнэ. Тэгээд гараа залхуутай нь аргагүй дээш нь өргөж тосонд хүрмэгц тос дээшээ явчхаж гэнэ. Ингэж нэг өдөр зуу дахин өндийж, зуу дахин тосонд хүрэх шахаж гэнэ. Тулга дүү нь сэмхэн буугаад ээжтэйгээ гэртээ орж иржээ. Эх нь:

	— За миний хүү юм идэв үү? Өлсөв үү? гэсэнд Дөш: 

	— Тооноор унжсан тосыг авч идлээ. Ямар амттай сайхан тос вэ! Яагаад тоононоос унжиж байдаг юм бэ? гэхэд дүү нь,

	— Хар буур өдөрт нэг удаа олж ирдэг юм. Би бүр бялууртлаа идээд барахгүй болохоор тоононоос унжуулаад орхисон юм гэхэд Дөш:

	— Тэгвэл би маргааш хар буурыг чинь уная гэхэд ээж нь зөвшөөрч гэнэ.

	Орой болж унтахын үед ээж нь Тулга хүүдээ:

	— Миний хүү энэ тосыг аваад яв. Хойд толгой дээр тавиад хүрээд ир! гэж гэнэ. Маргааш өглөө нь Дөшийг өргөж хар буурт мордуулаад хойд талын толгой чиглэн явжээ. Дөш:

	— Ямар залхуутай юм бэ! Хоёр бөхнөөс нь барих гэж түвэгтэй юм... Бас тэгээд уначих гээд, биеэ тэгшилж явах гэдэг чинь хэчнээн их зовлонтойг ээж дүү хоёр минь мэддэг ч болоосой доо гэж үглэсээр явж толгойн оройд гармагц урьд шөнийн тавьсан аяганы чинээ цагаан тосыг авч Дөшид өгөөд:

	— Май! Миний хүү, хар буурын өгсөн тос энэ байна. Чамд бүтнээр нь өгье гээд Дөшид тосыг өгчээ. Дөш:

	— Намайг эндээ буулгачих. Тэмээ унах чинь яасан яршигтай юм бэ! гэхэд Дөшийг буулгаж орхиод яваад өгчээ. Ээж хүү хоёрыг орой эргээд ирэхэд Дөш тосоо бүгдийг идчихсэн сууж байжээ.

	— За, одоо харъя гэхэд Дөш:

	— Харих ямар их залхуутайг та хоёр мэдэхгүй гэж үү? Намайг эндээ хар бууртай орхичих! гэж гэнэ. Ээж нь:

	— Хүүгийнхээ хэлснээр болъё гээд буураа дэргэд нь уяад Тулгатай гэртээ хариад:

	— За, миний хүү тэмээнийхээ бөөр тушаа энэ тосыг сэмхэн тавьчхаад, ахдаа цай өгөөд ир! гэж хэлээд явуулжээ. Дүү нь данхтай цай, тос, аяга аваад очиход Дөш:

	— Цай уух хэчнээн их залхуутайг мэдсээр байж, хийж өгөөд гарт бариулаад яваач дээ гэж гэнэ. Дүү нь хэлсэн ёсоор хийж өгч бариулж өгөөд явахдаа:

	— За ах минь! Үүрээр л тэмээний чинь бөөрөнд аяганы чинээн тос гарсан байх вий. Тун алдалгүй харж байж л авахгүй бол элээ шувуу шүүрээд явчихдаг юм шүү! гэж хэлээд гэртээ иржээ.

	Дөш алдчих вий гэж харсаар бараг нойргүй шахам хоноод, бас л залхуу нь хүрч нам унтчихаж гэнэ.. Өглөө ээж дүү хоёр нь ирсэн чинь тос нь байхгүй байна гэнэ.

	— За тэр шүү! Чи нам унтсан болоод тосоо алдчихаж дээ гэж гэнэ. Тэгтэл Дөш:

	— Өнөө шөнө алдахгүй, заавал авна гэлээ. Ингээд ээж дүү хоёр нь долоон хар ямаагаа хариулаад хүрээд ирсэн чинь Дөш хүү нь нам унтчихсан байна гэнэ. Эх нь өчигдрийн тавьсан тосыг дэргэд нь тавиад хүүтэйгээ яваад өгчээ. Дөш, өглөөний улаан нарнаар сэрээд хартал дэргэд нь тос байж байна гэнэ. Авч идчихээд:

	— Би ч нойроос тосоо алдаагүй дээ. Хар буур маань тосоо орхиод явж гэж шивнээд гэртээ орж:

	— Ээж ээ! Би нойроос тосоо өгөөгүй шүү гэхэд нь:

	— За болж дээ, миний хүү. Нойр залхуу хоёроос л хамаг ажил амьдралаа алддаг юм шүү дээ гэв. Дөш:

	— Би үүнээс хойш хамгийн сүүлд унтаж, хамгийн түрүүнд босож, хамгийн их ажил хийж, хамгийн их тос идэж байх болно гэсэн юм гэдэг шүү.


ХӨГШИН ХЭЭР

	 

	Нэгэн үзэсгэлэнт уулын энгэрт хөгшин хээр морь нарийн цагаан өвс хазлаад байж гэнэ. Тэгтэл нэг доголон чоно ирээд:

	Чоно — За хөгшин хээр минь сайн уу?

	Морь — Сайн. Доголон саарал минь сайн уу?

	Чоно — Сайн даа хө. Ингэхэд чи чинь юугаа хийж ижлээсээ хол эзгүй хээр байж байдаг билээ?

	Морь — Хазах шүд минь мохож, харайх хөл минь цуцаж, харах нүд минь бүрэлзэж, хангайдаа байя даа гэж бодоод байж байна.

	Чоно — Аа хөөрхий өтлөхийн жам гэдэг тэр дээ. За чи шүдгүй ч гэсэн яах вэ, өвсөө идээд байж байна. Аль жил билээ дээ хө, хилэн хээр морьтой хэт хутга зүүсэн, хулсан уургаа чирсэн, суман ташуур барьсан хүн намайг хөөж өрөөсөн хөлийг минь доголон болгосноо чи мэдэж байна уу? Тэр цагт би чамд гүйцэгдэж байсан бол өнөөдөр би чамайг бэлчээр дээр чинь идэх болжээ.

	Морь — Мэдэж байна. Тэр чинь миний эзэн Ганбаа хүү гэгч шүү дээ.

	Чоно —Эзэн чинь тэгээд чамайг хаяа юу?

	Морь — Адуун сүрэг чинь ууландаа бэлчиж таргаа авдаг, усандаа очиж хүчээ тогтоодог шүү дээ.

	Чоно — Аа мөн дөө, чи тэгээд ууландаа байж таргаа авч байгаа нь энэ үү? Эмээл даах тэнхээгүй болохын цагт эзэн Ганбаа чинь эзгүй хээр хаяж дээ.

	Морь — Эзэн минь хаясан юм биш ээ. Энэ бие хөгширч ижлээ гүйцэхгүй болоод тал сайхан нутагтаа тааваараа байж байгаа нь энэ. Хорт санаа агуулж хонь мал идэхээр чинь эзэн минь уурсаж, суман ташуураараа өрөөсөн ташааг чинь хэмх цохиж билээ.

	Чоно — Харин тиймээ. Юм гэдэг ингээд ээлж ээлжээрээ хүрээд ирдэг юм даа. Эхлээд хаанаас нь яаж идэх вэ? Гэмгүй явсных, саналаар чинь болъё.

	Морь — Эрхэм чоно гуай аа! Хөгшрөхөөр чинь яс зөөлөн, мах хатуу болдог шиг байна. Ингэхлээр та шүдээ гэмтээчхэж мэдэх нь байна.

	Чоно — Тэгээд юу гэх гээд байгаа юм бэ?

	Морь — Билүүт хаднаас билүү авчраад шүдийг чинь билүүдвэл шүд чинь хурц болох бус уу?

	Чоно — Чиний хэлдэг нээрэн зөв байх шүү. Билүү хаанаас олох вэ?

	Морь — Эш өдий болтлоо билүүт хадыг мэддэггүй юм уу? Энүүхэн баруун хойно байгаа цахирт толгойн энгэрт байгаа хадыг билүүт гэдэг юм шүү дээ.

	Чоно — Тэгвэл чи одоо яваад түргэн аваад ир!

	Морь — Би явъя. Харин та эндээ амарч байна биз дээ?

	Чоно — За за түргэн яваад тэр билүүгээ аваад ир!

	Хээр морь билүүтийн хадан дээр гараад харвал чоно наранд ээж тэрийн хэвтэж харагджээ. Тэгтэл эзэн Билгүүн хүү хөгшин хээр морио үзээд дэргэд нь ирж: 

	Билгүүн — Хөгшин хээр минь яагаад ижлээсээ хоцорчхов. Аав намайг яваад олоод ир гэлээ.

	Морь — Харах нүд, хазах шүд, гишгэх хөл мууджээ. Өвст газар нарлаж байтал манайхнаар эргээд байдаг хөгшин саарал чоно ирээд намайг барьж иднэ гэнэ ээ. Тэгээд би «Билүүт хаднаас билүү аваад ирье. Билүүгээр шүдээ хурцлаад идээч» гэсэнд зөвшөөрсөн юм.

	Билгүүн хүү:

	— Итгэлт сайн морь минь, үгийг чинь сонслоо. Би билүүт хадны завсар нуугдаад байя? Хөгшин саарал чоныг хоёулаа нэг сайн чадаад явуулчихъя.

	Морь — За тэгье. Би хаднаас юм асуухаар чи хариулаад байгаарай!

	Морь — Тэр уулын бэлд хэвтэж байна. Би дуудъя.

	Билгүүн — За би хадны ангалд нуугдаад хараад байя.

	Морь — Хөөе чоно гуай аа, та наашаа түргэн хүрээд ир ээ!

	Чоно — Харин өөрөө түргэн хүрээд ир ээ! Миний гэдэс өлсөөд байна.

	Морь — Энэ билүү чинь хойд уулын чононуудын шүд хурцлаад тун завгүй байна. Та тэднээс түрүүн ирээд шүдээ хурцлуулаад аваач ээ!

	Чоно — Миний хөл муу шүү дээ.

	Морь — Махан буйлаар зулгааж хамаг биеэ зүдрээж байснаас хурц шүдээр тас тас хазаад идсэн чинь дээр биз дээ? гэв.

	Чоно — За тэгвэл би явж үзье гэж үглээд хадны ёроолд иржээ.

	Чоно — Одоо би яах болоод байна? гэж хашхирсанд

	Морь — Энэ өндөр цахир хадны эгц доор хүрээд ир!

	Чоно — Би явж тун чадахгүй нь. Намайг татах арга байна уу?

	Морь — За байз... Би энэ хаднаас асуугаад өгье. Билүүт хад аа! Энэ хавийн чонон сүргийн манлай буянт хөгшин саарал чоно шүдээ хурцлуулахаар ирээд байна. Бусад чонын шүд хурцлахаа түр зогсоно уу!

	Билгүүн — (Далдаас) Энэ томсон дээс хаяад өгье! Бариад ойртоод ирэг!

	Морь — (Чононд хандаж) Та сонсов уу?

	Чоно — Сонслоо. Үгүй Мөн сонин юм аа!! Өдий олон жил болоход билүүт хад ингэж ярьдаг гэж огт мэдээгүй шүү. Мэдсэн бол шүдээ хурцлуулаад л байдаг байж...

	Морь — Таны хэлдэг долоон зөв өө! Гэсэн ч одоо хожигдоогүй шүү. Би энэ долоон алд дээсийг хаяя. Та үзүүрээс нь бариад ав. Намайг татахаар наашаа ахиад байгаарай! 

	Чоно — За за түргэлж үз! гэж хэлээд дээсээр бэлхүүсээрээ оосорлуулжээ.

	Чоно — За морь минь, шүдийг минь хурцлуулаад өгөөч дээ! Гэдэс өлсөх гэдэг учиргүй...

	Морь — За одоо билүүт хаднаас асууя. Хад аа! Та сонсооч! Энэ хавийн чонон сүргийн манлай хөгшин саарал морилон ирээд байна.

	Билгүүн — Хажуугийнхаа шовгор улаан хадны ёроолд амаа ангайгаад зогсоорой! Бид өөд нь татаад авна!

	Чоно — Сонслоо!

	Морь — Билүүт хад аа! Хөгшин саарал байрандаа ирээд байна. Одоо яах вэ?

	Билгүүн — Нүдээ тас аниад зогсоорой! Хар гэхээс нааш харж болохгүй. Шүдэнд чинь билүү хүрэхээр нүдээ нээ.

	Морь — (Чононд хандаж) Та сонсов уу? гэв.

	Чоно — Сонслоо. За би нүдээ анилаа, амаа ангайлаа.

	Билгүүн хүү тохой хэр урт гонзгой чулуу авч ирээд аманд нь хийж амыг нь тэвхдээд орхив.

	Билгүүн — За нүдээ нээгээрэй!

	Чоно — За. Шүд яасан их өвдөх юм бэ?

	Билгүүн — Ээ хөгшин саарал минь шүдээ хурцлуулаад, миний хөгшин хээр морийг зооглох гээ юм биз дээ. За одоо ид дээ.

	Чоно — Үгүй ээ!.. Би... би... Та чинь Доной гуайн хүү Билгүүн шив дээ. Намайг өршөөж хайрлаач!

	Билгүүн — тийм ээ! Би хөгшин хээр морио хамгаалж байна. Билүү аманд чинь хийсэн шүү дээ. Гурав хоноод л шүд чинь тонгорог шиг хурц болно доо.

	Чоно — Энэ билүүгээ аваад өгөөч, тун тэсэхээ байлаа!

	Морь — Хорон санаа эзнээ отно гэдэг энэ дээ.

	Чоно — Намайг энэ зовлонгоос салгаж өгөөч дээ.

	Морь — Нэг нэгэндээ гэм зэмгүй байвал яалаа гэж ингэх вэ дээ. Эзэнтэй адгуус, эзгүй хээрийн амьтан хоёр адилгүй шүү дээ. Хайрлах эзэнгүй гэж бодоо биз дээ. Сайн эзэн Билгүүн минь ээ! Энэ муу хөгшин саарлыг тавиад явуулчихъя. Билгүүн ухаант хүний малласан адгуус хүртэл эзнийхээ ухааныг авдаг юм шүү дээ. Хэрхэн яаж амьдрахаа өөрөө мэд. Дахиад хөгшин моринд халдахгүй биз?

	Чоно — Ухаант Билгүүн хүү минь намайг хөгшин хээр морьтойгоо цуг байлгаж хоол өгч байгаач.

	Билгүүн — Гэрийн гадаа очихоор чинь нохой хөөгөөд байна. Хээрийн бэлчээрт болохоор чи унага сарваа идчих гээд байна биз. Хэн хэндээ хар буруу санахгүй зам замаараа амьдарсан маань дээр биз.

	Чоно — За тэгвэл миний аман дахь билүүг аваад өг.

	Морь — Эзэн минь, аман дахь тэвхийг нь салгаад өг дөө гэхэд Билгүүн хүү амыг нь тэвхэдсэн чулууг салган авсанд

	Морь — Хөгшин чоно чи хөдөө хээрээ зорь доо. Хүний мал би эзнээ бараадъя даа гэв.

	Чоно — Ачит хүн, ухаант морь минь баяртай! гэж хэлээд сүүл хавчин зугтжээ. Билгүүн хүүг хээр морио хөтлөөд гэрийн зүг явахад хөгшин саарал хойноос нь харж зогсоод үглэсэн нь:

	Чоно — Хэчнээн өтлөвч гэнэн арилдаггүй гэж бас үнэн юм даа. Хөгшин хээр намайг ганц сайн чадлаа. Аль алиндаа гэм хоргүй явсан нь дээр юм шив. «Овоо босгоогүй бол шувуу хаанаас суух вэ» гэжээ.



	




	АВИД ӨВГӨН АРЬЯАБАЛ ЭМГЭН ХОЁР

	 

	Алтан шаргал говийн өглөөний наран мандаж, Авид өвгөний дөрвөн ханат гэрийн тооноор нэвтэрсэн туяа Арьяабал эмгэний нүүрт тусжээ.

	Эмгэн цай самарч байсан гуулин шанагаа тулганыхаа зах руу алдаад бөхийж авахдаа:

	— Хөөе өвгөн! Би чамд нэг үг хэлбэл чи үнэмших үү? гэв.

	— Ная гартал наслахдаа нэгнийхээ үгийг итгэхгүй яаж болох вэ дээ гэхэд нь эмгэн,

	— Амьд явбал алтан аяганд ус ууна гэж таван өглөө дараалан тулганы галын дөлөн дотор эсгий бойтогтой, дан цамцтай гурван настай болов уу гэмээр хөөрхөн охин хувин барьж зогсоод намайг харж инээгээд байх юм гэхэд өвгөн инээд алдаж:

	— Галын бурхан байлгүй дээ гэв. Эмгэн:

	— Ээш! Авид минь, өдий болтол гэнэн нь арилдаггүй яасан юм бэ дээ. Галын бурхан битгий хэл, хоймроо залсан бурхан амилж байхыг үзээгүй шүү дээ. Бурхан бурхан гэж залбирч толгойнхоо үсийг халцартал мөргөж, өндгөө цоортол эрих эргүүлээд чи бид хоёрт ач тусаа өгөөгүй шүү дээ. Бийгээс таван хар ямаа, ботготой ганц ингэнээс өөр юу байна. Идэр наснаасаа эхлээд энэ биеэ элэгдтэл үртэй болох сон гэж мөрөөдөөд байгаа шүү дээ гэв. Өвгөн:

	— Эмгээн! Намайг нэхий элдэж байхад уурга барьсан гурван настай болов уу гэмээр нэгэн хөөрхөн хүү хэдрэгийн ирэн дээр суугаад намайг харж инээгээд байсан шүү?

	— Авид минь, эртхэн надад хэлэх нь яагаа вэ? Элгэндээ тэвэрдэг байж гэв.

	— Арьяабал минь дээ! Чи бид хоёр нэг нэгийгээ хэлэлтгүй байна шүү дээ. Чамайг горьдоочих болов уу гэж бодоод хэлээгүй юм гэхэд:

	— Чи эр хүн байна даа нэгийг бодооч дээ хөө гэв.

	Өвгөн

	— Чи бид хоёр чинь энэ Өлгий худаг дээр 60 жил боллоо. Хэзээ нэгэн цагт алтан хүү, мөнгөн охин хоёр ирж худгаас ус авах түүхтэй юм гэдэг... Тэр нь арай болж байгаа юм биш биз.

	— Харин ээ хө! Монгол хүн совингоор гэж юмыг яаж мэдэх вэ. Охин хүү хоёртоо ишигний арьсан дээл, ботгоны арьсан гутал хийж тавина байгаа. Аль нөгөө утас зүү хаана сан билээ? гэж сандрав.

	— Тэг ээ, тэг, эмгэн минь.. .Хүүхэд идмээр аятайхан зөөлөн юу байдаг билээ дээ, эмгэн минь бодооч! гэж хэлээд ханын эрсэнд уясан модон талхиндаа сэрх ямааны арьс хавчуулаад талхидах гэтэл Авид өвгөний бяр нь хүрэхгүй амьсгаадаж, гаанс тамхи авч хэт цахиураа цахиж гэнээ. Бас л хүч нь хүрч асааж чадахгүй байжээ. Авид шанаагаа тулж, мойног хурууныхаа үрчлээг тоолж суугаад:

	— Харах нүдний минь хараа муудаж хазах шүдний минь араа унаж, хоёр гарын минь хүч барагдсан нь насны хэмжил болж нарт ертөнцөөс халихын тэмдэг ирж байгаа нь энэ юм болов уу даа гэж хэлээд санаа алдаж тооно өөдөө харсан чинь гурван настай хүү тоононых нь цамхрааг дамжин бууж Авид өвгөний дэргэд ирээд:

	— Өвгөн аав аа! Хүү чинь ирлээ! гэв.

	Авид, хүү рүү харж хоёр гараараа тэвэрч авч гэнэ. Хүү элгэнд нь наалдаж зогсоод:

	— Ачит буурал аав минь ээ! Та сэрх ямааны арьс элдэж яах гэж байгаа юм бэ? гэхэд нь:

	— Хүүдээ дээл хийж өгөх гэж элдэх гэсэн юм гэхэд хүү:

	— Аав аа, би элдээд өгнө. Аав таны тэнхэл хүрэхгүй.

	Энэ хоёрыг гэртээ ингэж ярьж байх хооронд Арьяабал эмгэн гэрийнхээ гадаа тарз арьс дэлгэж чулуун тээрэмд хуурсан арвай хийгээд татах гээд бас хүч нь хүрэхгүй болохоор ээрүүлтэй утсаа барьж санаашран «арга бааш гаргаж ажлаас хойш сууж байгаа юм биш ээ. Энэ биеийг нас дарж, эрхий хурууны хүч барагдаж дээ. Өнгөт ертөнцийн жамаар амьдрах хугацаа дуусах дөхөж дээ» гэж бодоод уйтгарлаж тэнгэр өөд хартал өрхний нь завсраас гурван настай мөнгөн охин гарч Арьяабал эмгэнийг ширтэж тоононы дунд цамхраанд зогсоод:

	— Ачит буурал ээж ээ! Та тариа тээрэмдэж яах гээ вэ? гэж асуухад эмгэн хоёр гараа сарвайж:

	— Хонгорхон охин минь нааш ир ээ гэсэнд охин эмгэний өвөр дээр нь суугаад:

	— Ээжийнхээ орыг залгах охин чинь хийнэ. Ээж одоо амар даа гэж гэнэ.

	Авид өвгөн Арьяабал эмгэн хоёр, хүү охин хоёроо ээлжлэн авч үнсээд хоймроо суулгаж хормой дэвсэн хүндлээд аяганд сүү хийж аманд нь баривал охин хүү хоёр амтархан уугаад аягаа авдрын дээр тавиад:

	— Аав, ээж ээ! Юу хийх вэ? аргал түлээнд явах уу? Голоос, ус авах уу? Ямаагаа хариулах уу? гэж зэрэг асууж гэнэ. Аав, ээж хоёр нь арга ухаанаа олохгүй сандарч:

	— Хонгорхон хоёр үр минь ээ! Газар дэлхийнхээ хөрсөн дээр гишгэж үз дээ гэж хэлэхэд хүү охин хоёр нь уралдан гарч гэнэ.

	Эмгэн өвгөн хоёр магнай хагартлаа баярлаж, маш эртний юм ярьж байгаад:

	— Хүү охин хоёрыг минь хөвчин дэлхий өршөөж дээ! Хөрс шороонд чинь гишгэх хүү охин хоёр минь гарсан шүү. «Наран чамайг ивээг, насан хутаг нэмэг, саран чамайг ивээг, сайхан заяаг хайрла! Газар чамайг тэтгэг, гайхамшиг шидийг олог» гэж ерөөгөөд баяр хөөр болж, байх суух газраа олж ядаж байтал хүү охин хоёр нь орж ирээд:

	— Сайн аав, сайхан ээж ээ! Бид хоёр гол дээр очиж ус аваад, дэнж дээр гарч ямаагаа хараад ирье гэхэд Авид өвгөн:

	— Төрөхийн заяа байвч амьдрахын заяа өөр шүү. Хөлд орж газар гишгэсэн өдрөө гэрээсээ холдох гэдэг тийм амаргүй шүү гэв. Эр хүн байна, эрхий ороох сур авч яв гэхэд Арьяабал:

	— Үртэй хүн жаргалтай гэж усаа аваад ямаагаа хараад ир дээ. Харин эмэгтэй хүн утас ороох зүүгээ авч яв гэв. Алтан хүү мөнгөн охин хоёрт нүүрийн баясгалан тодорч:

	— Аав ээж хоёр минь нэг юмнаас болж хэрэв сандрах цаг тохиолдвол үүгээр нар зөв гурав даллаарай гэж хэлээд өөрийнхөө баривчийг өгөөд явжээ.

	Алтан хүү, мөнгөн охин хоёр худагт ирээд ус авч байтал хул морь унасан хулсан уурга барьсан нэгэн ноён ирээд:

	— Газрын хаанаас ирсэн хүүхэд вэ? гэхэд хүү:

	— Авид өвгөн Арьяабал эмгэний хүү охин хоёр байна гэж хариулжээ. Ноён:

	— Тэр хоёрт ийм хүүхэд байхгүй. Энэ лав учиртай хэрэг боллоо гэж хэлээд хулсан уургынхаа хуйваар ороолгож хөөгөөд яваад өгчээ. Ноён, хүү охин хоёрыг үхрийн ширэнд хийж амыг нь боогоод гэрийнхээ хаяанд хаячхаад гэртээ орж албатаа дуудаж ирүүлээд:

	— Авид өвгөн Арьяабал эмгэнийд очоод ир! гэж тушаагаад явуулж гэнэ. Түшмэлийг ирэхэд өвгөн, эмгэн хоёр гэрийнхээ гадаа саравчлан зогсож байж. Түшмэл мориноос бууж:

	— За та хоёр юу харж саравчлаад байгаа юм. бэ? гэсэнд Авид өвгөн:

	— Харах нүд минь бүрэлзээд байхаар хорвоо дэлхийгээ харъя гэж саравчлан харж байна гэхэд Арьяабал эмгэн:

	— Алаг үрээ алдчихаад аяга аяга нулимсаа асгарахаар арга буюу аль зүгээс гараад ирэх бол гэж саравчлан харж байна гэв.

	Түшмэл энэ үгийг дуулаад ноёндоо очиж өвгөн эмгэний хэлсэн үгийг нэмэлгүй чимэлгүй чин үнэнээр нь хэлсэнд ноён ширлэсэн хүү охин хоёрыг голын усанд хийгээд урсгачихжээ. Хатан нь өглөө босоод:

	— Би урьд шөнө усанд урсаж явсан хүү охин хоёрыг олж үртэй боллоо гэж зүүдлэв гэхэд ноён:

	— Чиний зүүд чинь ямар сонин сайхан зүүд гээч вэ?! Монгол хүн совингоор гэж би гадуур гарч хол ойрын бараа харж яваад ирье гэж хэлээд хүү охин хоёрыг урсгасан голын эрэг дээр очиж мэл гайхаж, цэл хөхрөөд буцаж иржээ. Алтан хүү мөнгөн охин дүүдээ хандаж:

	— Аав ээж хоёр заавал учиртай юм өгөө дөө! гэхэд мөнгөн охин:

	— Эмэгтэй хүн зүү ороох утас ав гэсэн гэж хэлээд зүүгээрээ ширийг шивээд байтал өчүүхэн нүх гарч түүгээр ус балгаж голоо зогоож явав. Гэтэл зүүний нүхээр ус орсоор байгаад усанд автаж яах ч аргагүй болоход нь Алтан хүү:

	— Эр хүн эрхий ороох сур авч яв гэж аав хэлсэн юм гээд нарийхан сурынхаа үзүүрийг зүүнийхээ сүвэгч рүү оруулж усыг нь тогтоогоод явж байтал үхрийн шир нь дүүрч хөвөхөө байгаад хайргадчихжээ.

	Авид өвгөн Арьяабал эмгэн хоёр айж сандран арга учраа олохгүй байснаа ухаант хүү минь нэг л учиртай өгөө дөө гэж ярилцаад баривчаар нь нар зөв даллаж, өдөр шөнө хоёр уйлаад сууж байтал хүү охин хоёр нь гэртээ хүрээд ирж гэнэ. Өвгөн эмгэн хоёр дуу алдаж хүү охин хоёроо тэвэрч аваад:

	— Юу болов? гэж асуусанд хүү охин хоёр болсон явдлыг нэгд нэгэнгүй хэлжээ.

	— Сайн аав, сайхан ээжийнхээ хүчээр амьд мэнд ирлээ дээ! Аав ээж минь санаа зоволтгүй гэж хүү охин хоёр нь хэлж гэнэ.

	— Маргааш нь мандахын улаан нарнаар ноён хатан хоёр моринд жууз тэрэг хөллөчихсөн ачаа хөсөг хөтлөөд айсуй гэнэ. Хүү охин хоёр нь сар шиг магнайгаа аав ээждээ үнсүүлээд:

	— Аав, ээж ээ! Айх юмгүй! гэж хэлээд тулгатай галдаа ороод алга болж гэнэ.

	— Ноён хадаг барьж, хатан торго барьж Авид өвгөн Арьяабал эмгэн хоёрт сөгдөөд:

	— Хүссэн үр минь танайд байна гэнэ. Одоо хаана байгааг хэлж хайрла. Тэргээр мөнгө, сууриар мал өгье, хүү охин хоёрыг минь өгч хайрла гэж гэнэ. Авид өвгөн:

	— Хүү охин хоёрыг минь харгис ноён үхрийн ширэнд ширлээд голын усанд хаясан шүү дээ гэж хэлээд барьсан хадгийг нь түлхчихээд, буруу хараад сууж гэнэ.

	— Хүү охин хоёрыг минь өөдгүй муу ноён, оёдолтой ширэнд оруулаад ор мөргүй алга болгосон гэж Арьяабал эмгэн хэлээд барьсан торгыг нь буцааж, буруу харан сууж гэнэ.

	Хатан ноён хоёр хар цагаан дуугүй болоод буцаад явж гэнэ. Хүү охин хоёр тулгатай галан дотроос инээд алдан гарч, аав ээжийнхээ өвөр дээр сууж эрхлэн наадаж, инээлдэн хөгжилдөж жаргалтай сайхан амьдрах болсон юм гэнэ билээ.

	Хэзээ ч юм бүү мэд, ийм нэгэн явдал эрт урьдын нэгэн цагт болж л дээ. Үүнээс хойш үр хүүхдийнхээ хойноос хувцсаар нь далладаг заншил гарсан гэж ярьдаг юм. Эд юм хүсэхээр үр хүүхэд хүс! гэдэг цэцэн үг гарсан юм гэдэг. Ямар боловч үлгэр болж өнөөгийн бидэнд сонирхогдсоор байгаа нь энэ буй за.

	 


ЗӨГИЙН БАЛ

	 

	Униар татсан их хөвчийн дунд олон жил амьдарсан хөгшин баавгай, хижээл чоно хоёр тааралдаад:

	— Хүүе, Баавгай минь сайн уу?

	— Сайн, хөгшин саарал минь сайн уу? Одоо нүд чинь юм харахгүй, чих чинь юм сонсохгүй болоо биз дээ?

	— Бараг л тийм болоо шив дээ. Гэсэн ч сурсан занг сураар боож болдоггүй гэж арай ч зүгээр байж болмооргүй санагдаад үүгээр түүгээрхэн явж л байна даа.

	— Чи тэгээд ан хийж яваа хэрэг үү?

	— Ээш, баавгай минь, одоо чинь туулайн бөжин арай томроогүй байгаа цаг шүү дээ.

	— Үгүй мөн хачин юм санадаг амьтан аа. Тийм хөөрхөн амьтдыг барьж идэх нь үү? Чамд энэ их аглаг ойд идэх юм л дутаа байх даа чухам...

	— За энэ дэмий үгээр яах вэ хө. Энүүхэн горхины зүүхэнтээ хэдэн бөжин хэвтрийнхээ дэргэдүүр бужигналдаад л байх юм. Тэд ер нь тун томоогүй аашилж байна. Бодвол эх нь юманд явсан юм уу, эсвэл огт байхгүй ч байж магадгүй шиг санагдаад чамд хэлэх гэж ирлээ.

	— Ээш, чи одоо болтол мэдээгүй байгаа юм уу? Уржигдрын ширүүн борооноор энд чинь үер буугаад сүйд боллоо шүү дээ. Тэр бөжин манай ойн бор халзан туулайн хүүхдүүд байхгүй юу. Дөрвөн хөөрхөн амьтан дэвхэрч цовхроод байгаа биз дээ. Одоо л дөнгөөд хоолонд орох гэж байгаа юм даа.

	— Та яаж мэдсэн юм бэ?

	— Би үер буух үеэр оволзсон улаан ус хараад үхэр чулуу сандайлаад сууж байтал чинь үер дунд нэгэн бүлтгэр юм дээр доор ороод ирж яваа харагдлаа. Сайн харсан чинь бидний танил дотно бор халзан туулай маань урсаж явна. Би ус руу орох гэтэл Туулай:

	— Баавгай минь, битгий наашаа ор! Идэр залуу бол ч яах вэ. Нэгэнт хөгширсөн болохоор энэ үерээс буцаж гарч чадахгүй шүү дээ. Би ч дүүрчээ. Миний хэдэн бөжин хэвтэртээ хоцорсон шүү. Тэднийг минь л харж хандаж үзээрэй. Танаас өөр хэндээ хэлэх вэ. Одоо л дөнгөж хоолонд орох гэж байгаа амьтад шүү. Баяртай! гэж хэлээд дахин ярих гэтэл урсаад явчихсан. Харахаас нүд халтираад... Хажуугаар нь дагаж гүйгээд, гүйцсэнгүй.

	Чоно — Та тэгээд бөжингүүдийг нь очиж эргэсэн үү?

	Баавгай — Бороонд ядарч зүдрээд л тэр байх даа. Өчигдрөөс эхлээд бие муудаад... өнөө орой л очих юм уу гэж бодож суутал ашгүй чи хүрээд ирлээ. Хөгшин саарал минь, надтай цуг явахгүй юу гэв.

	Маргааш нь хөгшин баавгай, хөгшин чоно хоёр уулын модны жимээр орж, бөжингүүдийн байранд очоод;

	Баавгай — Саарал минь, чи харж байна уу? Энэ бүдүүн модны ёроолд байгаа.

	Чоно— Аа тийм бий. Би үүнийг чинь таних л мод байна. Үүнээс арай өөр газар байсан шиг санагдах юм.

	Баавгай — Юу ч болсон дуудаад үзье. «Бор халзан туулайн бөжингүүд ээ! Бөжингүүд ээ!» Чимээ алга шив дээ. Саарал аа, чиний чих сайн биз. Юм дуулдана уу? Арай нэг тийшээ дэмий тэнээд явцгаачихсан юм биш байгаа даа.

	Чоно — Дуулдах л юм алга. Аль вэ, би үнэртээд үзье. Үнэр нь ч байна. Дөнгөж саяхан явснаас зайлахгүй.

	Баавгай — Бага байхад ч нойр ихтэй байдаг сан. Унтчихсан юм биш байгаа.

	Чоно — Хаашаа явсныг нь одоохон мэдье. Та жаахан хүлээж байна уу?

	Баавгай — Чи чинь одоо үнэр мэдэхээ болио биз дээ?

	Чоно — Баруун хойшоо явсан байна .Мөрийг нь хөөгөөд олоод авдаг хэрэг ээ!

	Баавгай — Саарал аа, чи ер нь залуугаараа байна шүү, золиг чинь. Тэд холдоогүй ээ, явж үзье гэж шийдээд бөжингийн байранд очтол:

	1-р бөжин: — Хөөе! Баавгай ах ирлээ.

	2-р бөжин: — Баавгай ах биш ээ. Өөр амьтан байна. Одоо биднийг барьж иднэ дээ.

	3-р бөжин: — Тэгвэл нуугдаад орхиё.

	4-р бөжин: — Биднийг ямар ч амьтан идэхгүй шүү дээ. Ээж юу гэж хэллээ, та нар мартаа юу? Аливаа амьтанд муу санахгүй ямагт сайнаар итгэж найдаж байх хэрэгтэй. Та нарт баавгай ах чинь тус болно гэсэн шүү дээ?

	Баавгай: — За, бөжингүүд минь, сайн байна уу?

	Бөжингүүд: — Сайн, та баавгай ах уу?

	Баавгай: — Тийм ээ! Ээжтэй чинь эртний танил. Энэ саарал маань ч мөн танил нь байсан юм даа.

	1-р бөжин: — Ах аа, та бидний ээжийг үзээгүй биз?

	Баавгай: — Уржигдар бил үү дээ, үерийн усан дээр жижиг сал хийж тавиад дээр нь суугаад явж байхад нь би тааралдсан юм байна.

	2-р бөжин: — Ээж бидэнд идэх юм олж ирнэ гээд явсан. Идэх юм олж байгаа болов уу?

	Баавгай: — Үгүй.. би... би сайн хараагүй шүү. Сал дээр нь бөөн юм байсан шиг харагдсан. Тэр лав та нарт өгөх хоол байсан байх аа!

	Чоно: — Бөжингүүд минь... ээж чинь мөд ирэхгүй ээ. Баавгай бид хоёр та нарт хоол унд олж, үндэс, үрхэн түүж авчирч өгч байх болно.

	Баавгай: — Эш, бөжингүүд минь дээ, бөжингүүд минь! Мөн ч томоогүй байна даа. Чоно гуай бид хоёр чинь та нарыг тэжээх учиртай болоод байгаа юм.

	1-р бөжин: — Ээж маань хэзээ ирэх юм бэ?

	Баавгай: — Ирэхгүй байх аа. Ирнэ гэж битгий бодоорой.

	Чоно: — Бид хоёр ээжийн чинь оронд ээж чинь болж та нарыгаа эрийн цээнд хүргэж өгөх болно. Харин үгэнд минь л сайн орцгоож байгаарай!

	1-р бөжин:—Тийм л юм бол одоо хоол унд олж ирээч! Гэдэс тун их өлсөж байна. Хоёр өдөр юу ч идээгүй.

	Баавгай: — За бөжингүүд минь та нар эндээ байж бай! Өөр тийшээ битгий яваарай!

	1-р бөжин: — Ээж минь баавгай ахынхаа үгэнд орж байгаарай гэсэн. Та бидэнд хоол авчирч өгөх үү?

	Баавгай: — Хадгалсан жаахан зөгийн балаа авчирч өгөхөөс дөө. Чи явж талд очоод шар цэцгийн үндэс малтаад ирнэ биз дээ?

	Чоно: — Миний бие нэг л тааруухан байна. Би эндээ үлдэж бөжингүүдээ харж байя. Та яваад балаа аваад ир! Би маргааш үндсэнд явъя.

	Баавгай: — Зальт минь, худлаа хэлээгүй бол яах вэ. Би яваад ирье.

	Чоно: — Ямар сайн юм бэ! Ёх, жаахан амарч үзье. Чи түргэхэн ирж үзээрэй гэв.

	1-р бөжин: — Саарал ах аа! Таны нэрийг бид мэдэхгүй юм. 

	Чоно: — Хөвчийн хөх саарал боохой гэдэг чинь би шүү дээ.

	2-р бөжин: — Яасан хөөрхөн нэртэй юм бэ? Биднүүсийг бөжин гэдэг, та мэдэх үү?

	1-р бөжин: — Таныг боохой гэнэ ий! Ямар сонин нэртэй юм бэ!

	Чоно: — Боохой гэдэг чинь бөжингийн нагац ах нь шүү дээ. Худал гэвэл та нар миний сүүлийг харцгаа. Саглагар сортой, сайхан үстэй байгаа биз дээ?

	Бөжингүүд: — Нээрэн тийм байна. Сагсгархан сүүлтэй, сайранхан хоншоортой, сарьсанхан борвитой юм гээч!

	Чоно: — Бөжингүүд минь, ахдаа ойртоод ирээч! Хөгшрөхөөр чинь тоглож наадмаар санагдаад байх юм. Аль вэ, наашаа ирцгээ. Нэг нь хамар дээр, нэг нь нуруун дээр, нэг нь толгой дээр сууцгаа! Нэг нь миний хөлийн сарвууг барьж өг! За ирцгээ!

	Бөжингүүд: — Ээж минь элгэндээ тэвэрч дэлдэнхэн чихээ хөдөлгөж тоглодог сон.

	Чоно: — Би ээжтэй чинь адилхан тоглуулна даа, хүрээд ирцгээ! Хөл өвдөөд, хүзүү толгой хөшөөд... ёх ёх, муухан л байна. Уухай даа, хүрээд ирцгээ, хүрээд ирцгээ! За сайн байна. Чи ахынхаа саарин хоншоор дээр минь суу.

	Бөжингүүд: — Хөөе! Та яаж байгаа юм бэ, дүүг минь үмхчихлээ гэж айж сандран уйлцгаав. Ингэж байгал хөгшин бор баавгай бургасан савтай балаа үүрч бөжингүүдийн байранд ирээд:

	Баавгай: — Бөжингүүд маань унтаж орхиж дээ. Хоолгүй амьтад аргагүй шүү дээ хөөрхий минь. Хөгшин саарал аа! Чи ч одоо болтол унтаж л байгаа хэрэг үү? Бөжингүүд маань яав аа?

	— Бөжингүүд ээ! Гараад ирцгээ!. Би бал авчирлаа. Амтат сайхан балаа идэцгээ.

	1-р бөжин: — Баавгай ах аа! Нэг бөжин маань алга болчихсон, одоо бид яана аа?

	— Бид айгаад гарч чадахгүй байна.

	Баавгай: — Яагаад алга болсон гэж санаж байна, та нар. Юунаас айгаа вэ?

	Бүжин: — Саарал чоно гуай чинь нэгийг минь аваад үмхчихсэн.

	Баавгай: — Яана гэнэ ээ. Тэр муу хөгшин саарал борлон байтлаа нялх амьтдыг барьж идэж дуусах нь уу? За би чамайг нэг болгоод өгье өө...За бөжингүүд минь наашаа ирцгээ! Балаа ид, баавгай ах нь одоохон яваад саарал чоныг олоод ирнэ.

	Бөжингүүд: — Ээ, ямар сайхан амттай юм бэ! Үүнийг чинь бал гэдэг юм уу? Та хаанаас олж ирэв?

	Баавгай: — Зөгийн бал шүү дээ. Надад тээр жил энэ ойн эрвээхийнүүд, миний 35 насны ойгоор гурван торх бал бэлэг болгож өгсөн юм. Үлдсэнийг нь л авчирлаа. Бөжингүүд ээ! Их идэж болохгүй шүү. Бялуурч зүрхэнд чинь хүрч пологтож мэднэ шүү.

	За, одоо бөжингүүд минь, намайг дагаад явцгаа! Энэ хэсэг балыг алга болсон бөжиндөө зориулж энд үлдээе. Та нар сайн харж аваарай. Дараа ирэхэд чинь энд бал ургасан байж ч мэднэ. Одоо гол дээр очиж ус ууцгаая. Бал идээд дараа нь ус уухгүй бол шингэц муутай байдаг гэж аав минь хэлж байж билээ. Их үнэн үг шүү. Би бас та нар шиг баярласандаа болж их идээд гэдсээ аягүйтүүлж байсан ч удаатай.

	Бөжингүүд: — Яасан сайхан тунгалаг гол бэ! Ээж минь биднийг ус үзүүлнэ гээд байсан, энэ байх нь ээ.

	Баавгай: — Тунгалаг, сайхан устай гол байгаа биз? Ээж биднүүс чинь энэ голын эрэг дээр тоглож бужигнаж өссөн юм даа. Бөжингүүд минь гэдсээ цэрийтэл битгий их уугаарай. Тааруухан шиг ууна шүү. За бөжингүүд минь миний үгийг сонсож бай! Та нарыг би бургастын хөндийд аваачиж байрлуулъя. Тэнд хоол элбэг, амьтан цөөн, аглаг сайхан газар байгаа юм. Та нар энэ балаа өдөрт жаахан жаахнаар нь идээд байхад арав хоног элбэг хүрнэ. Тэгээд би та нарт газраас үндэс яаж түүхийг зааж өгнө. Тэр цагаас эхлэн өөрсдөө хоолоо олж иддэг болно шүү дээ. Ер нь амьтан гэдэг чинь хар багаасаа өөрсдөө хоол ундаа олж иддэг ёстой. Бусдын хүчээр амьдарч болохгүй гэдгийг санаж яв!

	За, ингээд намайг дагаад явцгаа! Нэг нэгнээсээ төөрчхөв гэж хэлээд баавгай бөжингүүдийг дагуулан яваад өгчээ.

	Бөжингүүд явсаар хүссэн газраа ирцгээж, олон сар өлсөх зовлонгүй, өвдөх өвчингүй, өөрсдийн хүчээр сайн сайхан амьдарцгааж байжээ. Тэгээд нэг өдөр хоорондоо ингэж ярьцгаажээ.

	1-р бөжин: — Миний хоёр дүү! Би та нарт нэг үг хэлмээр байна. Баавгай ахын бие тун муу гэнэ. Одоо очиж хоол ундыг нь дөхүүлж өгцгөөе!

	2-р бөжин: — Яасан юм бол?

	1-р бөжин: — Яах вэ дээ, хөгшрөөд л тэр биз.

	2-р бөжин: — Хаана байгаа юм бэ?

	1-р бөжин: — Яагаа вэ дээ, ноднин хавар баавгай ах биднийг зөгийн балаар хооллоод, нэг газар зөгийн хэсэг бал тавиад явсан шүү дээ. Тэнд бий гэнэ гэв.

	Тэгээд бөжингүүд баавгай ахынхаа байгаа газар очиход хэсэг бутнаас зөгийн бал ургасан байлаа. Тэр балын дэргэд баавгай хэвтэж байгаад бөжингүүдээ хармагцаа:

	Баавгай: — Хүүе, миний хөөрхөн бөжингүүд наашаа ирцгээ! Энд зөгийн бал ургаж байна. Та нар харцгаа!

	Бөжингүүд: — Ээ, ямар сайхан ургаа вэ. Баавгай ахын бие ямар байна даа?

	Баавгай: — Ойрдоо бие тааруухан юм шиг санагдаад... Гэхдээ зүгээр ээ! Би та нартайгаа нэг дор байхыг хүсээд дуудуулсан юм. Саарал чонын аманд орсон бөжин ,хайрт ээж хоёрын чинь ариун сайхан санаа сэтгэл нь бал болж ургаад байгаа нь энэ дээ. Та нар ээжийгээ мөнх байгаа гэж бодож байгаарай! Нөгөө хөгшин саарал өнгөрсөн өвөл гэнэт алга болчихсон. Бодвол насан эцэс болоо байлгүй.

	Бөжингүүд:

	 «Баавгай ахтай даа бид

	Бал бурамтай даа бид

	Ах дүү гурвуулаа даа бид

	Ажил хийж амьдардаг даа бид

	Ой тайгадаа хайртай даа бид

	Олон жил амьдран сууна даа бид

	Баавгай ахыгаа тэжээнэ дээ бид

	Баяртай сайхан амьдарна даа бид» 

	Баавгай: — Бөжингүүд ээ, наадацгаа, бүжиглэцгээ! Ой модоо доргитол, олон амьтдыг гайхтал бүжиглэцгээ, бөжингүүд минь!

	 


МАЗААЛАЙ БАЗААЛАЙ ХОЁР

	 

	Хур дэлтэй бөөн сүүлтэй билгүүн хээгч гүүний хүзүү дэх хонх түүний гүйн сайвар алхаанд жингэнэн дуугарна. Ханхар өргөн чээжтэй, хар хилэн нударгатай, товруу мөнгөн товчтой, хүрэн тэрмэн тэрлэг дээр цацагтай шар бүс ороосон нэгэн хүн Ганган тоорой хэмээх газрын Нүдэн булгийн дэргэдэх ганц гэр чиглэн айсуй байв. Өмнөөс нь тоссон говийн зэрэглээнд тоорой мод түг түмэн янз болон харагдана. Явах тусам мэлтэлзсэн далай цэнхэр усан давалгаа хаялан Балж өвгөний өөдөөс нөмрөн ирж байгаа мэт санагдана. Балж эмээл дээрээ хөндлөн сууж шүрэн бөөртэй шар таримал модон эрхийг эрхий хуруугаараа түргэн түргэн гүйлгэж «наран саран бүүвэй, намжаа дэлхий бүүвэй, орон дэлхий бүүвэй, орчлонгийн амьтан бүүвэй, Базаалай Мазаалай бүүвэй, баян тоорой бүүвэй» гэж амны уншлага болгон явна.

	Балж өвгөн Мазаалай охиноо урдуураа, Базаалай хүүгээ хойгуураа сундлаад хавь ойрын айл хэсэж аяга цай, балга юм ууж явдаг байжээ. Билгүүн хээгч гүү нь жил өнжөөд л унагалахдаа өөртэйгөө адил хээр зүсмийн жороо унага гаргадаг тул нутгийн хүмүүс унагыг нь авах гэж үнэ хаялцана. Балж өвгөнд аяга тагш сархад өгч, ааруул ээзгий, гүзээний хожгор цагаан тос өгөхөд нь:

	 

	«Сүрэг мал чинь тариа шиг өсөж дэлгэр

	Сүү сааль чинь булаг шиг ундарч дэлгэр!

	Үргэлж өглөгийн эзэд байж

	Үгээгүй ядуугаа тэтгэж яваарай!» 

	 

	гэж ерөөгөөд, хар булигаар даалиндаа хийж, бөхийн ёсолж, мэхийн хүндлээд гардаг заншилтай ажээ.

	Балж өвгөн балга юм уусаар жаахан халамцуухан, гэрийн зүг алхуулж Мазаалай охиноо баруун гарынхаа бугуйн дээр суулгаж, Базаалай хүүгээ эмээлийнхээ хойгуур сундалж, жаргахын улаан нарнаар элст сайрын аман дахь гэрээ чиглэн ирж явтал «Дөрвөн нүдэт» нохой нь өмнөөс нь шогшин ирээд нүдэндээ доголон нулимс гүйлгэнүүлэн байхыг Балж ажиглаад:

	— Сайн уу, муу юу? Нэг жил боллоо хэмээн дотроо бодоод билгүүн хээрийнхээ гүйхээр давхин иртэл Буян эмгэн нэг дуу газарт, нэг дуу тэнгэрт хадааж ийн өгүүлэв.

	Мазаалай хэмээх хүн хар гөрөөс ирж хаяа хатавчаар үнэрлэж гэр дээрх дэлгэцтэй ааруул базаж, гадаа бараан дотор хураасан гүзээтэй тос хагачиж, хунзтай ноосонд хөл толгойгоо хийж жаал тоглож байгаад явлаа гэж амьсгаадан өгүүлжээ. Балж өвгөн, охин хүү хоёроо буулгаж, гүүгээ хантайраад гэртээ орж ирээд:

	— Хүн хар гөрөөс юм бол хүнд гэм хор хийхгүй. Мэхээр бажуунатай газар эрж яваа нь тэр гэв. Буян эмгэн:

	— Хүн хар гөрөөсийг чинь хоёр хөлт хохимой толгойт хүнгэнэсэн чинь дөрвөн хөлт амьтан байна шүү дээ гэв. Балж өвгөн ширвээ сахлаа илбэн маг маг инээж:

	— Мазаалай чинь манай говийн баавгай. Хүн хар гөрөөс гэдэг чинь алмас гэж алдаршсан нүүртээ үстэй, хүн дүрст амьтан байгаа юм гэв.

	Буян эмгэн уурсан, шилээврийнхээ хайчийг хангинуулж, эг маггүй хөхрөөд:

	— Нүдээр үзсэн болгон үнэн, чихээр сонссон болгон худал гэж ардын цэцэн үгтэй. Чи хэзээ тэгж хүн хар гөрөөс үзсэн юм бэ? Нэг бол сайн, нэг бол муу ёр болж дээ гэв. Балж өвгөн далан хальс модоор хийсэн гаансандаа туулайн баас татаж, өтгөн хөх утааг өөд уруугүй савсуулж, гуулин домботой цай ууж, Мазаалай охиноо өвөр дээрээ суулган, Базаалай хүүгээ өвдөг дээрээ авч суунгаа:

	— Үжирч хөгширч яваа үрчгэр өвгөн Балжаас өмнө өнгөт ертөнцөд амьдран байсан олон үеийн хүмүүсийн нэг нь эс боловч нөгөө хэсэг нь үзсэн биз. Үлгэр домогт өнөөгийн гэх эзэнгүй боловч үнэхээр оюун билигт хүний ухаан дамжин дамжсаар өдийг хүрээ биш үү? гэв. Буян эмгэн буруу зөвөө мэдэхгүй, буян санаж бурханд залбирч ийн өгүүлэв.

	— Өнгөрснийг өнөөгийн хүмүүст итгүүлдэг ид шидэт үлгэр домгоо яриач гэв. Балж өвгөн бадар модон эрихээ хүзүүндээ углаж, багвар аягаа ширээн дээр тавиад:

	— Аль ч үед юм бэ дээ, бүү мэд. Хувин хүүхэн гэж олонд нэрлэгдсэн нэгэн ядуу бүсгүй баян айлын хонь дагаж өдрийг өнгөрүүлдэг байжээ. Ядуу зүдүү ганц бие хүнд үр заяах муу ёр гэж баяд лам ад үзэж, ихэр төрсөн хоёр хүүд нь Домбо, Саахуу гэж нэр өгсөн юм гэнэ. Домбо нь дүү, Саахуу нь ах нь юм байж. Хувин ээж нь хониндоо явахдаа дөрвөн ханат хар гэрийнхээ баруун хатавчинд ханын нүднээс оосорлосон эм ноосноос хавтгай сүлжсэн уяагаараа хэнхдэгээр нь уяад шал болсон газар дээр орхиод явдаг байж гэж ярьсанд Базаалай хүүгийн царай хувирч:

	— Худал, огт худал! Тийм жаахан хүүхэд яаж байж чаддаг юм бэ? гэв. Балж өвгөн:

	— Үгийг гүйцэд сонсохгүй юм бол юмыг гүйцэд хийдэггүй гэдэг юм, дуугай! гэж хэлээд:

	— Хоёр хүүгийнхээ баруун гарын бугуйд хонины уураг сүүл, тэмээний үдээрээр оосор хийж, бахим сайн уяад явдаг юм байжээ гэхэд Мазаалай охин:

	— Буурал аав худал хэлэх юм гэв. Балж өвгөн:

	— Үнэн худлыг мэдээгүй байж өөрийгөө битгий зөвтгөж бай! гэж ардын цэцэн үг байдаг гэж хэлээд:

	— Саахуу, Домбо хоёр өлсөж цангахаараа өрөөсөн бугуйдаа байгаа уураг сүүлээ бувар бувар хөхөөд, буруу зөв хараад унтчихсан байдаг байж гэнэ. Нэг өдөр говийн баавгай хоёр бамбаруушаа дагуулаад хар гэрт орсонд хоёр хөөрхөн хүүхэд унтаж байхаар нь уяаг нь тас хазаж уутанд хоёулыг нь хийж, сэрвээн дээрээ тавиад үүрэндээ ирж гэнэ. Баавгай хоёр зулзагынхаа нэгийг нь Мазаалай, нөгөөг нь Базаалай гэж дууддаг юм байжээ. Хоёр хүүд эх зулзага гурав учиргүй их хайртай байсан учир газар нүхэндээ дэвссэн зөөлөн сайхан дэвсгэр дээр суулгаж, хоёр зулзагаараа сахиулж байжээ. Баавгай гадуур явж мэхээрийн үндэс, бажууна түүж авчирч өгөхөөс гадна хөхөө өгч цагаан сүүгээ хөхүүлдэг болж гэнэ. Өлсөж цангахыг мэдэхгүй болохоор хоёр хүүд тааламжтайн дээр амьдралд нь дасаж эхэлжээ. Баавгай зулзагаа Мазаалай, Базаалай гэж дуудахад Домбо, Саахуу хоёр мөн нэршиж Саахуу-Базаалай, Домбо-Мазаалай нэртэй болж гэнэ. Буян эмгэн:

	— Галдаа шар тос өргөж, тэнгэрт гийсэн нар тосон харав.

	— Эш хөөрхий, хүний үр гэгч бас хар буруу санаагүй амьтныг мэддэг байх нь ээ гэж амандаа үглэн ханцуйдаа залбирч байв.

	Балж өвгөн тамхиа ганц сорж цайгаа ганц нэг оочиж суунгаа:

	— Баавгай их ухаантай амьтан гэнэ. Тэгээд жил хагас болоход хоёр зулзагатайгаа цуг гадагш ч гаргасангүй, цангааж өлсгөсөнгүй гэнэ гэж ярихад Мазаалай охин нулимс гүйсэн хар нүдээр буурал аавыгаа тогтож ядан хараад:

	— Тэр хоёр хүү хөөрхөн үү? гэж асуув. Өвгөн толгойг нь илбэж:

	— Хүний үр хөөрхөн байлгүй яах вэ дээ гэв. Охин таг дуугүй болов.

	Дараа жилийн хавраас эхлэн Баавгай дөрвөн хүүхдээ дагуулан цөл говьд бажуунын үндэс ухаж идэхээр хааяахан явдаг болж гэнэ. Мазаалай охин:

	— Хувин ээж нь бий юү? гэхэд Балж өвгөн:

	— Байн байн бодоход үг нэг үнэн, барин тавин харахад зэрэглээ нэг үнэн гэж үгтэй юм даа. Эхийн зовлонг хэлэхийн аргагүй болжээ. Харин баян эзэн:

	— Домбо, Саахуу хоёр чинь хаачсан бэ? гэж мар мар инээж, маш их баярлаж, хоосон хүнд үр заяадаггүй юм. Заяасан ч замаа олоод алга болдог юм. Хонь дагаж араг үүрч явах шиг жаргалан энэ ертөнцөд чамаас өөр хэнд ч байхгүй гэж доромжлон өгүүлж, ад шоо үзэж, амьтан хүнд муучилдаг байжээ. Хувин бүсгүй таван хар ямаа, ганц ботготой ингээ аваад баян эзнийхээс зайлан одоод, нэгэн жилийн нүүр үзжээ. Ботготой ингээ унаж, таван ямаагаа хариулж говь бүрийг гаталж, хоолой бүрийг туулж явахдаа ийн дуулдаг байжээ.

	 

	«Тооройн сүүдэр бүүвэй бүүвэй

	Төрсөн Домбо минь хурай хурай

	Сайрын ус бүүвэй бүүвэй

	Сайхан Саахуу минь бүүвэй, бүүвэй.

	Ээрэм говь минь бүүвэй бүүвэй

	Ихэр хүүхэд минь бүүвэй бүүвэй

	Алтан дэлхий минь бүүвэй, бүүвэй

	Алаг үрс минь хурай хурай» 

	 

	гэж зовлонгоо тайтгаруулан дуулдаг байжээ.

	Хэн хэн нь хаана хаанаа амьд яваагаас цааш эх үрс уулзах л байх даа гэж Буян эмээгээ хэлэхэд Базаалай:

	— Домбо Саахуу хоёр нь хөлөөрөө явдаг байсан болов уу, дөрвөн хөллөж явдаг болов уу? гэсэнд Балж өвгөн:

	— Амьдрахын эрхэнд орсон хойно, яаж ч явж болно доо гэв. Мазаалай охин:

	— Бажууна мэхээр үндэсхэн түүж иддэг байсан юм уу? гэсэнд Балж өвгөн хөмсгөө атируулж, царайгаа барайлгаж, ханхар чээжиндээ гараа хүргэж:

	— Баавгайн хүүхэд юу л иднэ хамт иднэ. Юу л түүнэ, хамт түүнэ шүү дээ гэв. Эмгэн хусны үндсээр хийсэн ууртаа чулуун нүдүүрээр цай нүдэж суугаад:

	— Хүнээр бодвол эх үрийн холбоотой болсон амьтан чинь аягүй бол өөрийнхөө хоёр зулзагаас илүү хайртай байгаа даа гэв. Балж өвгөн яриандаа чимэг оруулах сан гэж бодохдоо:

	— Балга юм байна уу? Хоолой засмаар байна гэхэд Буян эмгэн хоймрынхоо авдрын доороос амыг нь хонины сархинагаар дарж боосон нэг созон монгол архи өмнө нь тавьж хүрэн модон тагшинд дундуурхан хийж барив. Балж инээмсэглэж эрхий хуруугаар амсрыг нь давуулан барьж, дунд хурууныхаа өндгийг архинд үл мэдэг хүргэж:

	— Газар дэлхий минь гай зовлонгүй нийтээр түйтгэргүй байлгах болтугай! гэж үргэлж санаж, хэлж явдаг үгээ уншлага болгон хэлээд ханын эрс өөд өргөв. Хоёр сайн балгаж, царайд нь баярын шинж тодроод хоолойгоо засаад өгүүлсэн нь:

	— Ган гачиг болж, өвс ургамал муудаж, хаврын тарчиг цаг эхлэх үеэр тэр баавгай төрөх болжээ. Тэгээд дөрвөн хүүхдээ гадуур явж хоол олж идүүлэхээр явуулдаг байжээ. Хувин бүсгүй ботготой ингээ унаад Шалын хоолойг туулаад, Шалбаагтын хөндийг уруудаад, Зэгстийн талаар хойшилж, Зээргэнтийн хөтлөөр даваад, Загтын амыг өгсөөд явж байтал урьд өмнө харж ердөө ч үзээгүй хачин хөөрхөн дөрвөн амьтад дээр доороо орж ноололдон тоглож байхыг харж гэнэ. Газрын хаанаас ийм амьтантай учирдаг билээ хэмээн бодоод бүсгүй ингэнээсээ буун харайгаад буруу зөв харж бурантгийг нь чулуунаас уяад зулзаган заг таширлан хэвтээд харсан чинь дөрвөн амьтан заримдаа дөрвөн хөлөөр, заримдаа хоёр хөлөөр явж байж гэнэ. Барьцалдахыг нь харвал орсон буур ноцолдох гэж байгаа ч юм шиг, орилоо тэмээ хэвтэх гэж байгаа ч юм шиг, ханцуйдаа тунтайлгасан хүүхдийн гар хөдлөөд ч байх шиг, янз бүрийн байдал дүрсээр, элдэв хөөрхөн аашаар өнхөрч наадаж байжээ. Нэг харсан чинь хоёр нь алга болж. Үлдсэн хоёр нь ийш тийш эргэлдэж эрэн хайж байгаа бололтой байснаа:

	— Мазаалай, Базаалай! гээд л дуугараад байж. Хувин бүсгүй харсаар байж хоёр нүд нь гөлөрч, нулимс нь бүрхээд иржээ. Амьтны хөөрхнийг үзсэн бүсгүйн сэтгэл уярч, дуулдаг дуугаа дуулан үглэж, Домбо гэдэг нэг нь, Саахуу гэдэг нөгөө нь сэртхийн чагнаж, сэвшээ салхинд Мазаалай, Базаалай! гэж дуудаад байжээ. Дуунд уярдаг юм болов уу хэмээн бодоод ботгоо нэгэн газар нууж уясанд ингэ уянгалуулан буйлан уйлан мэлмэрч гэнэ. Хувин бүсгүйг дуулах бүр хоёр амьтан чагнан чагнасаар ухасхийн босож урагш алхаж гэнэ. Эхлээд дөрвөн хөллөснөө дууг тод дуулдах бүр хоёр хөл дээрээ босож, хүүхэд болон харагдаж гэнэ. Ботгоо үгүйлсэн ингэ, хүүгээ мөрөөдсөн эх, ижлээ санасан Мазаалай Базаалайн өрөвдөлтэй дуу говийн салхинд гүвээнээс гүвээнд, жалганаас жалганд туугдан дуулдсаар байжээ:

	Энэ дуунаар Мазаалай, Базаалай хоёр нэг нэг юм барьсаар элсэн мөргөцгийн цаанаас гэнэт гарч ирүүтээ Мазаалай Базаалай! гэж дуугарсанд Хувин бүсгүй рүү ойртож явсан хоёр нь эргэж гүйгээд нөгөө хоёр дээрээ очиход нь барьсан гонзгор юмсаа өгсөнд нэг нэгээрээ авч идэж дөрвүүлээ баярлалдан байхыг Хувин бүсгүй ширтсээр байжээ. Тэгж байтал дөрвүүлээ нийлээд нэгэн зүг явахаар нь тэмээгээ хөтлөөд, ботгоо дагуулаад хойноос нь яваад байсан чинь дөрвүүлээ хөөцөлдөж наадсаар Загтын энгэрийн элсэн ирмэг даган явж байснаа хоёр нь нэг нэг гонзгой чулуу бариад бажуунын үндэс цохин авч хэдүүлээ хувааж идээд явж байж. Нэг чулуугаар зөвхөн нэг бажуунын үндэс аваад л хаячих юм гэнэ. Тэгтэл нөгөө хоёр нь хаясан чулууг нь аваад дөрвүүлээ бажууна ухаж идсээр байж. Хувин бүсгүй үргэлж дуулдаг дуугаа дуулсанд түрүүчийн хоёр нь чих тавин чагнаж; гайхширан ширтсээр байжээ. Домбо, Саахуу! гэж хэлэх бүр нөгөө хоёроосоо нэг алхам хоцорсоор нэлээд холдоод эргэн эргэн харж, байн байн сонирхсоор байтал Мазаалай, Базаалай хоёр нь нэгэн зурвас гүвээ даваад алга болсонд хоцорсон хоёр нь шууд дөхөөд иржээ. Өмнө өмнөөсөө ойртож дөхсөөр хоорондоо хэдхэн алхмын зайд ирмэгц Хувин бүсгүй хоёр ихэр хүүгээ таньж Домбо оо, Саахуу! гэж хашхиран гараа тосон хоёр гараа сунган сарвайсаар биед нь гар хүрэхийн үед «Ээж!» гэж зэрэг дуугараад ташаа өөд нь цоройлон молцоглон наалдсан юм гэдэг гэж Балж өвгөнийг ярихад Буян эмгэн:

	— «Ариун санааны угт аав ээж» гэж яамай даа. Үзсэн юм шиг үнэн юм ярьж байгаа нь энэ юм биз гэв. Мазаалай охин буурлаа харж буруу харан уйлан зөв харж инээгээд:

	— Бид хоёрт зэрлэг баавгайн хүүхдийн нэр өгдөг нь юу билээ! хэмээн гоморхон өгүүлэхэд Балж өвгөн:

	— Ариун сайхан санаатан бүхэн алтан дэлхийд мөнхрөг гэж, амьтан бүхэн алаг үрсээ энхрийлж яваг гэж Базаалай, Мазаалай гэж нэр өгсөн юм гэв. Базаалай бууралдаа хандаж:

	Тэр баавгай яагаа бол доо гэхэд Балж:

	— Хөөрхий баавгай хүний үрийг тэжээн тэтгэж, цагаан сүүгээ хөхүүлж, цагийн улирлаар бажууна мэхээрийн үндэс түүж, ухаж тэжээсэн тул уйтгар зовлонд орж мянган зовлон, түмэн гашуунд автагдаж, нүхнийхээ амсар дээр үхсэн юм гэнэ билээ.

	Харин Мазаалай Базаалай хоёр зулзага нь өөр орон газар очсон боловч хайрт эхийнхээ төрсөн өргөн говьд үе үе айлчлан ирдэг болсон юм гэнэ билээ. Энэ үеэс эхлэн говийн баавгайг Мазаалай, Базаалай гэж ард түмэн ярих болсон юм гэдэг шүү гэж үлгэр домгоо төгсгөсөн юм даа!

